
እሁድ ብዕራችን ለኢትዮጵያ ህዳሴ ይተጋል!82ኛ   ዓመት     ቁጥር  134 ጥር  14  ቀን  2015  ዓ.ም   ዋጋ  10.00 

 ... ወደ ገጽ 4 ዞሯል

የኢትዮጵያ ታምርት ... ወደ ገጽ 4 ዞሯል

ጠቅላይ ሚኒስትር ዐቢይ አሕመድ ትናንት 
በአዋሽ አርባ ውጊያ ቴክኒክ ትምህርት ቤት 
በመገኘት በአየር ሃይልና በሜካናይዝድ ተቀናጅቶ 
የተካሄደውን የጥምር ጦር ወታደራዊ ትርኢት 
ተመልክተዋል። 

አየር ሃይልና ሜካናይዝድን በማዘመን ውጊያን 
በዘመናዊ የጦር መሳሪያና በውስን የሰው ሃይል 
የመጨረስ አቅም እየተገነባ እንደሆነም ጠቅላይ 
ሚኒስትር እና የጦር ኃይሎች ጠቅላይ አዛዥ 
ተናግረዋል። 

በመርሐ ግብሩ ላይ የመከላከያ ሠራዊት 
ኤታማዦር ሹም ፊልድ ማርሻል ብርሃኑ ጁላ፣ 
ምክትል ኤታማዦር ሹም ጀነራል አበባው ታደሰ፣ 
የአየር ኃይል አዛዥ ጀነራል ይልማ መርዳሳ፣ 
የፌደራል ፖሊስ ኮሚሽን ኮሚሽነር ጀነራል 
ደመላሽ ገብረ ሚካኤልና ሌሎችም የመከላከያ 
ከፍተኛ አዛዦችና መኮንኖች ተገንኝተዋል።

በመቀጠልም በቢሾፍቱ አየር ኃይል ዋና 
መምሪያ ተገኝተው በዝግጁነት ላይ የሚደረጉትን 
ማሻሻያዎች ጎብኝተዋል::

“ውጊያን በዘመናዊ የጦር መሳሪያና በውስን የሰው ኃይል 
የመጨረስ አቅም እየተገነባ ነው”

- ዶክተር ዐቢይ አሕመድ 
    የኢፌዴሪ ጠቅላይ ሚኒስትር

በጋዜጣው ሪፖርተር

የተገኘው የሰላም ጅምር በሠራዊታችን የጀግንነት 
ተጋድሎ የመጣ በመሆኑ ልንጠብቀው ይገባል ሲሉ 
የመከላከያ ሠራዊት ምክትል ጠቅላይ ኢታማዦር ሹም 
ጄኔራል አበባው ታደሠ ተናገሩ፡፡ 

ጄኔራል አበባው ታደሰ በምዕራብ ዕዝ በተዘጋጀው 
ፕሮግራም ላይ እንዳሉት መላው የመከላከያ ሠራዊታችን 
አባላት ለአገሩ ክብርና ነፃነት ሲል የሕይወትና የአካል 
መስዋዕትነት በመክፈል ሕዝብና መንግሥት የሠጡትን 
አገራዊ ተልዕኮ በመፈፀም የተፈለገውን ሠላም ማምጣት 
ችሏል። 

እንደ ሰው ብሎም እንደ ሠራዊት ተፈትነን 
ዋጋ ከፍለን በፈፀምነው አኩሪ ተጋድሎ ያመጣነው 
ሰላም በመሆኑ በእጅጉ ልንጠብቀውና ለዘላቂ ሠላም 
ተግባራዊነት ቀድመን ልንሰለፍ ይገባልም ብለዋል፡፡ 

መላው የመከላከያ ሠራዊት ለአገሩ ሠላም ሲል 
በርካታ ሰው ሠራሽና ተፈጥሮአዊ መሠናክሎችን 
አልፏል፣ ለቀጣይ የአገራችን ሠላምና ዕድገት ዕውን 
መሆን ከፍተኛ አስተዋጽኦ አለው ያሉት ጀኔራሉ 
በደምና በአጥንታችን አገራችንን ቀና ማድረግ ችለናል 
ሰላሙም ለእኛ የተለየ ትርጉም አለው ማለታቸውን 
ከመከላከያ ሠራዊት ማህበር ትስስር ገጽ የተገኘው 
መረጃ ያመለክታል።

"የተገኘው የሰላም ጅምር በሠራዊቱ የጀግንነት ተጋድሎ 
የመጣ በመሆኑ ልንጠብቀው ይገባል"

- ጀኔራል አበባው ታደሰ

ወርቁ ማሩ

ጎንደር፡- የኢትዮጵያ ታምርት ንቅናቄ አመርቂ 
ውጤት እያመጣ መሆኑን የኢንዱስትሪ ሚኒስቴር 
አስታወቀ፡፡ የኢትዮጵያ ታምርት ንቅናቄ በአማራ ክልል 
በይፋ ተጀምሯል፡፡

   የኢንዱስትሪ ሚኒስቴር ከክልልና ከተማ አስተዳደር  
ኢንዱስሪ ቢሮዎች እና ከተጠሪ ተቋማት ጋር ትናንት

የኢትዮጵያ ታምርት 
ንቅናቄ አመርቂ ውጤት 

እያመጣ ነው
በአማራ ክልል የኢትዮጵያ ታምርት 

ንቅናቄ በይፋ ተጀምሯል

ገጽ 

3
በኢትዮጵያ የተቀናጀ የውሃ 
ሀብት አስተዳደር እንዲኖር 

እየተሠራ ነው

ዜና

መክሊት ወንድወሰን 

አዲስ አበባ፡- ጉዳዩ የሚመለከታቸውን ሚኒስቴር 
መሥሪያ ቤቶችና ሌሎች ተቋማትን ያካተተ የተቀናጀ የውሃ 
ሀብት አስተዳደር እንዲኖር እየተሠራ መሆኑን የውሃና 
ኢነርጂ ሚኒስቴር አስታወቀ። 

የውሃና ኢነርጂ ሚኒስቴር የተቀናጀ የውሃ ሀብት 
አስተዳደር መሪ ሥራ አስፈጻሚ አቶ በላይነህ ይርዳው 
ለኢትዮጵያ ፕሬስ ድርጅት እንደገለጹት፤ ከዚህ በፊት 
የነበረው የተነጣጠለ አሠራር በውሃ ሀብት አስተዳደር እና 
በተፋሰስ ሥራዎች እንክብካቤ ላይ የራሱ የሆነ አሉታዊ 
ተፅዕኖ ነበረው። በዚህም ምክንያት በኢትዮጵያ የተቀናጀ 
የውሃ ሀብት አስተዳደር እንዲኖር እየተሠራ ሲሆን ቅንጅቱ 
የሚመለከታቸውን የውሃ ሀብት እና የተፋሰስ አስተዳደር 
ተቋማት የሚያካትት ይሆናል።

በሀገሪቱ የተቀናጀ ውሃ ሀብት አስተዳደር እንዲኖር 
በትብብር እንዲሠሩ ግብርና ሚኒስቴር፣ የመስኖና 
ቆላማ አካባቢ ሚኒስቴር እና አካባቢ ጥበቃ ባለሥልጣን  
እንዲሁም የሚመለከታቸው የክልል ተቋማትን ያማከለ 
ዕቅድ እየተዘጋጀ መሆኑንም መሪ ሥራ አስፈፃሚው 
አብራርተዋል።

ዕቅዱ የማስተዳደሩን እና የማልማቱን ሥራ ያለ 
ተቃርኖ ሊያሠራ የሚያስችል ነው ያሉት አቶ በላይነህ፤ 
አዲሱ ዕቅድ የፌዴራል ተቋማት እና ክልሎችን ተሳትፎ 
የያዘ በመሆኑ ለውሃ ሀብት አስተዳደር ዘርፉ መሳለጥ 
ከፍትኛ አስተዋጽኦ ይኖረዋል  ነው ያሉት። የክትትል እና 
ትግበራውም እንደ ዕቅድ ዝግጅቱ ሁሉ ባለ ድርሻ አካላትን 
ያሳተፈ እንደሚሆንም  ተናግረዋል። እየተዘጋጀ ያለው 
ዕቅድ የመስኖ ሥራዎች፣ ኢንዱስትሪ ሥራዎች፣ የአካባቢ 
ጥበቃዎችና የውሃ ጥራት ሥራዎችን ያካተተ እንደሚሆን 
ተናግረዋል።

ከዚህ በፊት በተቋም ደረጃ የነበሩት የዓባይ፣ የአዋሽና 
የስምጥ ሸለቆ ዕቅዶቻቸው ተዘጋጅቶ አልቆ ወደ ትግበራ 
መግባቱን ገልጸው፤ የዋቢ ሸበሌ፣ የገናሌ ዳዋ፣ ኦሞ ጊቤና 
የባሮ አኮቦ የውሃ ሀብት አስተዳደር ዕቅድ ዝግጅት ከ70 
በመቶ በላይ መድረሱን ተናግረዋል። 

በሌላ በኩል በዘንድሮ ዓመት ወደ አንድ መቶ ስድሳ ሺህ 
ሄክታር አዳዲስ የተፋሰስ እንክብካቤ  ልማት የሚካሄድባቸው 
ቦታዎች ተለይተው ሥራ እንደሚጀመርባቸው ገልጸዋል።

አዳዲስ የተፋሰስ እንክብካቤ ከሚካሄድባቸው ቦታዎች 
መካከል  በዓባይ ተፋሰስ ስር ያለው መገጭ፤ በሃዋሳ ሀይቅ 
ስር ያለው ጨለለቅ፤ በሎጊያ ወንዝ ደግሞ በአፋር ክልል 
የተፋሰስ እንክብካቤ ልማት እንደሚካሄድባቸው ጠቅሰዋል። 

ለተፋሰስ ልማቱ አገልግሎት የሚውሉ 65 ሚሊዮን 
የሚጠጋ የችግኝ ማፍላት ሥራዎች በ71 የችግኝ ማፍያ 
ማዕከላት እየተካሄዱ መሆኑን ጠቁመው፤ ችግኞቹም የውሃ 
አካላቱ ላይ ጉዳት የማያደርሱ መሆናቸው ተረጋግጦ ወደ 
ሥራ እንደተገባ አያይዘው ተናግረዋል።   

የተፋሰስ ልማት ሥራ አንድ ጊዜ ተሰርቶ የሚጠናቀቅ 
ሳይሆን ቀጣይነት ባለው መልኩ እንደሚካሄድ የገለጹት 
ኃላፊው፤ የተፋሰስ አስተዳደር ዕቅድ መኖሩ ለውሃ 
አስተዳደሩ እንደ ምሶሶ ሆኖ እንደሚያገለግል አክለዋል።

በውሃ ሀብት አስተዳደሩ ተፋሰሶቹን ለመጠበቅ 
ተጨማሪ ስራዎች እንደሚሰሩ ተናግረውም ከተከናወኑ 
ሥራዎች መካከል የተፋሰስ እንክብካቤ የውሃ ጥራት ቁጥጥር 
የመረጃ ሥርዓት የማደራጀት ሥራን ለአብነት አንስተዋል። 
የሚሠሩ ሥራዎችም የገጸ ምድር እና የከርሰ ምድር ውሃ 
ከመንከባከብ አንጻር አይነተኛ ለውጥ እንደሚያመጡ 
ተናግረዋል።

በኢትዮጵያ የተቀናጀ የውሃ 
ሀብት አስተዳደር እንዲኖር 

እየተሠራ ነው
ዘንድሮ በ160 ሺህ ሄክታር መሬት ላይ አዳዲስ 

የተፋሰስ እንክብካቤ ሥራ ይካሄዳል

ፀጋዬ ጥላሁን 

ሰከላ ፡- ኢትዮጵያውያን ስንተባበርና ስንቀናጅ እንደ 
ዓባይ ወንዝ የማንበገር የነፃነት ባለቤት እንሆናለን ሲሉ 
የአማራ ክልል ብልጽግና ፓርቲ ቅርንጫፍ ጽ/ቤት ኃላፊ 
አቶ ግርማ የሺጥላ ተናገሩ።

በምዕራብ ጎጃም ዞን በሰከላ ወረዳ በግሽ አባይ ከተማ 
በትናንትናው ዕለት የፃዲቁ አቡነ ዘርዓ ቡሩክ የንግስናና 
የግዮን ዓመታዊ በአል በድምቀት ተከብሯል።

በበዓሉ ላይ ንግግር ያደረጉት የአማራ ክልል ብልጽግና 
ፓርቲ ቅርንጫፍ ጽ/ቤት ኃላፊ አቶ ግርማ የሺጥላ 
እንደገለፁት፤ ስንተባበርና ስንቀናጅ እንደ ዓባይ ወንዝ 
የማንበገር የነፃነት ባለቤት እንሆናለን። የዓባይ ምንጭ 
አካባቢ ገና ያልታወቀ፣ ያልተገለጠና ያልተነገረ ብዙ 
ምስጢራት ያሉበት አካባቢ በመሆኑ ይህ ያልተገለጠና 
ያልተነገረ ጉዳይ በምርምር ተደግፎ ለዓለም እንዲነገር እና 
እንዲገለጥ የማድረግ ብዙ የቤት ስራ አለብን ብለዋል።

በአንድ በኩል ማወቅ በሌላ በኩል ማልማት እና 
ማበልጸግ የሚጠይቅ ስራ እንደአለው እንረዳለን ያሉት 
አቶ ግርማ፤ አካባቢው በሁላችንም ክንድና ትብብር 
የበለጠ መልማትና መሰረተ ልማት መሟላት ግድ 
እንደሚለው እሙን ነው።  

ባለፉት አምስት ዓመታት በተሰሩት ጥቂት ስራዎች 
የመጡት ውጤቶች አመርቂ ናቸው። መንግሥት 
በአካባቢው ለአልሚዎች መሬት በዝቅተኛ ዋጋ በማቅረብ 
ሊያለሙ የሚችሉበትን ምቹ ሁኔታ በመፍጠር ላይ 
መሆኑን የጠቆሙት ኃላፊው፤ መንግሥት ከባለሀብቶቹ 
ጋር በጋራ እንደሚሰራ አረጋግጠዋል።  

“ስንተባበርና ስንቀናጅ እንደዓባይ የማንበገር 
የነፃነት ባለቤት እንሆናለን”

የምዕራብ ጎጃም ዞን ዋና  አስተዳዳሪ  አቶ መልካሙ 
ተሾመ በበኩላቸው፤ ዓባይ የታሪካችን፣ የጀግንነታችን 
እና የአንድነታችን አሻራ ነው። ዓመታዊው የግዮን 
በዓል የአንድነት፣ የመተባበር እና የኢትዮጵያዊነት 
ሆኖ ይከበራል። የእኛ ኢትዮጵያውያን ነፃነት፣ 
ፅናት፣ ብልፅግናችን እና ዕድገታችን የሚመነጨው 
ከአንድነታችን ነው ብለዋል። የግዮን በዓል በእኩልነት 
ላይ የሚገነባ አንድነት እና ወንድማማችነት የሚሰበክበት 
የኢትዮጵያዊነት አምሳያ እና መገለጫ ሆኖ የሚታይ 
ነውም ብለዋል።

ዓባይ ከወንዝ ባሻገር መሆኑን የሚያስመሰክሩ 
ፓናል ውይይቶች፣ የሩጫ ውድድርና ሌሎች  ልዩ ልዩ 

ሁነቶች ጀምሮ ሲካሄዱ መቆየቱን የሰከላ ወረዳ ምክትል 
ዋና አስተዳዳሪ አቶ በላይነህ አለምነህ ገልጸዋል። ዓባይ 
ከመነሻው ለህዝቡ መንፈሳዊ ፈውስን በመስጠት ጉዞውን 
ሀ ብሎ የሚጀምር ወንዝ ነው። የታላቁ የዓባይ ወንዝ 
ምንጭ መነሻ ሰከላ ባለፉት ዓመታት የሚገባውን ትኩረት 
ሳያገኝ ቆይቷል። የዓባይ ምንጭን ለዓለም ከማሳወቅ 
ጀምሮ አካባቢውን በሚገባው ልክ አልምተን ተፈጥሮ 
ካደለችን መልካም ፀጋዎች መጠቀም ሳንችል ቆይተናል። 
ይሁንና ካለፉት አምስታት ዓመታት ወዲህ ለአባይ ምንጭ 
አካባቢ ልዩ ትኩረት በመስጠት የግዮንን በዓል በየዓመቱ 
ጥር 13 ከአቡነ ዘረአብሩክ አመታዊ ክብረ በዓል ጋር 
በጥምረት ማክበር ተጀምሯል  ብለዋል።

ሞገስ ጸጋዬ

አዲስ አበባ፡- የ‹‹ቴሌ ሞባይል ደቡብ ሱዳን›› 
ኢኮኖሚያዊ ትስስርን ከፍ በማድረግ ኢትዮጵያን 
የቀጠናው የኢኮኖሚ ማዕከል ለማድረግ ከፍተኛ እገዛ 
እንደሚኖረው የቴሌ ሞባይል ደቡብ ሱዳን (TMSS) ዋና 
ስራ አስፈጻሚ ዶክተር አንዱዓለም አድማሴ አስታወቁ።

የቴሌ ሞባይል ደቡብ ሱዳን (TMSS) ዋና ስራ 
አስፈጻሚ  ዶክተር አንዱዓለም አድማሴ ስለ ድርጅቱ 
አጠቃላይ ስራና ለኢትዮጵያውያን የሚኖረውን ጠቀሜታ 
አስመልክቶ በትናንትናው ዕለት ጋዜጣዊ መግለጫ 
ሰጥተዋል።

በመግለጫቸው እንደጠቀሱት፤ የኢትዮጵያ 
መንግሥት ኢኮኖሚውን ለውጭ ኢንቨስተሮች ክፍት 
በማድረጉ የኢትዮጵያ ኢንቨስተሮችም በጎረቤት አገር 
ኢንቨስት ማድረግ ችለዋል። የተፈጠረውን ይህን ዕድል 
ተከትሎ ቴሌ ሞባይል በደቡብ ሱዳን በኢትዮጵያዊ 
ባለሀብት የተቋቋመ ኦፕሬተር ነው። ኢትዮጵያውያን 
በጎረቤት ሀገር በኢንቨስትመንት መሰማራታቸው 
ከጎረቤት አገራት ጋር የሚኖረውን የኢኮኖሚ ትስስሩን ከፍ 
ያደርገዋል። ኢትዮጵያንም የቀጠናው የኢኮኖሚ ማዕከል 
ለማድረግ ከፍተኛ እገዛ እንደሚኖረው ጠቁመዋል።

እንደ ስራ አስፈጻሚው ገለጻ፤ የኢትዮጵያ መንግሥት 
የቴሌኮም ዘርፍ ላይ ያደረገው የፖሊሲ ማሻሻያ የሚደነቅ 
በመሆኑ የግሉ ዘርፍ እንዲነቃቃና ምስራቅ አፍሪካን 
በቴሌኮም መሰረተ ልማት ለማስተሳሰር የሚደረገውን 
ጥረት የሚያግዝ ነው። ምስራቅ አፍሪካን በኢኮኖሚ 
በማስተሳሰር ኢትዮጵያ ጨምሮ ለደቡብ ሱዳን 
ከፍተኛ የውጭ ምንዛሬ የሚያስገኝ ነው።  የኢትዮጵያ 
መንግሥት ነጻ ገበያ በመፍቀዱ የተገኘ እድል ነው። 

በቀጣይም መንግሥት ከዚህ በፊት እያደረገ ያለውን 
እገዛ እንዲያጠናክር ጠይቀዋል። የቴሌ ሞባይል ደቡብ 
ሱዳን በዓለም አቀፍ ደረጃ 782ኛ ኦፕሬተር መሆኑንም 
ገልጸዋል።  

ኢትዮጵያ ከደቡብ ሱዳን ጋር ከፍተኛ የሆነ ቁርኝት 
ያላት አገር ናት ያሉት ዶክተር አንዱዓለም፤ በርካታ ዜጎች 
ደቡብ ሱዳን በስራ ተሰማርተው ስላሉ ጠቀሜታው ጉልህ 
ነው ብለዋል። በተለይም የሁለቱን አገራት በኢኮኖሚ 
ከማስተሳሰር አንጻር ያለው ሚና ትልቅ መሆኑንም 
አንስተዋል።

የ‹‹ቴሌ ሞባይል ደቡብ ሱዳን›› ኢትዮጵያን የቀጣናው 
የኢኮኖሚ ማዕከል ለማድረግ ከፍተኛ እገዛ ይኖረዋል

ቴሌ ሞባይል ደቡብ ሱዳን የሰው ኃይል ምልመላ 
ምርጫ የሚያደርገው ኢትዮጵያውያንን በመሆኑ በርካታ 
ኢትዮጵያውያን በዘርፉ የስራ እድል ያገኛሉ፤ ክፍያውም 
በውጭ ምንዛሬ በመሆኑ ለሀገር ትልቅ ፋይዳ እንዳለው 
ገልጸዋል።

ቴሌ ሞባይል ደቡብ ሱዳን በኢትዮጵያዊው ባለሀብት 
አይሸሽም ተካ የተቋቋመ ብቸኛው የውጭ ቴሌኮም 
ኦፕሬተር ሲሆን በደቡብ ሱዳን ከኤምቲኤን፣ ዘይንና 
ዲጂቴል በመቀጠል አራተኛ ትልቁ ናሽናል ቴሌኮም 
ኦፕሬተር ነው።

አቶ በላይነህ ይርዳው

- አቶ ግርማ የሺጥላ

የአማራ ክልል ብልጽግና ፓርቲ ቅርንጫፍ ጽ/ቤት ኃላፊ

ርዕሰ አንቀፅ

ግንቦት 30 ቀን 1933 ዓ.ም ተቋቋመ

አዲስ ዘመን

የኢትዮጵያ ፕሬስ ድርጅት ዋና ስራ 
አስኪያጅ

ስልክ ቁጥር - 011-126-42-22
ዋና አዘጋጅ

አንተነህ ኃ/ብርሃን ወ/መድህን
አድራሻ 

ንፋስ ስልክ ላፍቶ ክ/ከ 
ወረዳ 06
የቤት ቁጥር 319
ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240 
Email:-  wendweson.shimelis@press.et
          wendwesonshimelis@gmail.com 

የአዲስ ዘመን ምክትል ዋና አዘጋጆች 
 • ወርቁ ማሩ
 • ኃይሉ ሣህለድንግል
 • አልማዝ አያሌው
 • እስማኤል አረቦ

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

ክብረአብ በላቸው

በመዲናችን አዲስ አበባ የመንገድ ላይ ልመናን በብዛት 
መመልከት የተለመደ ከሆነ ሰነባብቷል፡፡ አካል ጉዳተኝነት፣ 
ድህነት፣ ከአየር ንብረት መዛባትና ከሚታረስ መሬት እጥረት 
ጋር በተያያዘ ከገጠር ወደ ከተሞች የሚደረግ የነዋሪዎች 
ፍልሰት በጎዳና ላይ ለሚታየው የተረጂ ቁጥር መበራከት 
ዋነኞቹ ምክንያቶች ናቸው። 

በኢትዮጵያ አስራ አንድ ከተሞች ከሰማንያ ስምንት 
ሺህ ዘጠኝ መቶ በላይ የጎዳና ታዳዳሪዎች እንዳሉ በጥናት 
ተረጋግጧል ፡፡ ከነዚህ ውስጥ ሃምሳ ሺ  በላይ  ያህሉ 
የሚኖረው በአዲስ አባበ ጎዳናዎች ላይ ነው፡፡ የተሻለ ኑሮን 
ፍለጋ ወደ መዲናይቱ የሚጎርፉት በብዛት ወጣቶች ናቸው። 

እነዚህም ዜጎች ኑሮ እንዳሰቡት ሳይሆን ቀርቶ  ውሎና 
አዳራቸው በጎዳና ይሆናል፡፡ ከማደሪያ ጀምሮ የዕለት 
ጉርሳቸውን  እንኳ ለማግኘት ይቸገራሉ። ከዚህ የሚከፋው 
ደግሞ   አብዛኛዎቹ ወጣቶች  ረሃቡን እና እንግልቱን 
መቋቋም አቅቷቸው  በተለያዩ ሱሶች ይጠመዳሉ፡፡ 

እውነታውን የበለጠ  አሳሳቢ የሚያደርገው ደግሞ  
የነዚህ የጎዳና ተዳዳሪ     ዜጎች  ቁጥር በየአመቱ  በእጅጉ 
እየጨመረ  መምጣቱ ነው። ይህ ደግሞ   ችግሩን ከስር 
መሰረቱ ለመቅረፍ የሚደረገውን አገር አቀፍ ጥረት  ፈታኝ   
እንዲሆን እያደረገው  ነው፡፡ 

እዚህ ላይ በጎዳና ላይ ስለሚስተዋሉት አካል ጉደተኞች 
ሲነሳ ሁሉም አካል ጉዳተኛ በልመና ላይ ይሰማራል ማለት 
አይደለም፤ ብዙ አካል ጉዳተኞች ከአካል መጉደል ውጪ 
ጤነኛ በመሆናቸው፤ ሰርተው ራሳቸውን አሳድገው 
ከቤተሰብ አልፎ ለማህበረሰብ እና ለአገር ተርፈው 
አይተናል፡፡ 

  ልመና እና የአካል ጉዳተኝነት ሲታሰብ ግን  ችግሩ  
ተደራራቢ ሲሆን ከሚያስከትለው ጫና  አንጻር ነው  ፤ 
በተለይም ከአካል ጉዳት ባሻገር ተጨማሪ የጤና እክል 
ያለባቸው ፤ በዚህና በሌሎች ተደራራቢ  ችግሮች ወደ ጎዳና 
የወጡትን  ለመጥቀስ  ያህል ነው። 

እነዚህ የማህበረሰብ ክፍሎች የእለት ኑሯቸውን 
ለመግፋት  በልመና ላይ ይሰማራሉ፤ ልመናን መተዳደ 
ሪያቸው ያደርጋሉ፡፡ እነዚህን የማህበረሰብ ክፍሎች 
የመርዳት የሁላችንም ሃላፊነት እንደሆነ ይታመናል። 
ለዚህም ሁላችንም ትልቅ የሞራል ሃላፊነት አለብን።

 በሌላ በኩል ዕድሜያቸው የገፉ አረጋውያን ጧሪ ያጡ 
አዛውንቶችም በስፋት በአዲስ አበባ ጎዳና ላይ መመልከት 
እየተለመደ መጥቷል ፡፡ እነዚህ ዜጎች በአንድ ወቅት ለሌሎች 
የሚተርፉ የነበሩ  ቢሆንም ፤ ኑሮ  ውድነቱ በፈጠረው ጫና 
ወደ ጎዳና ለመውጣት እየተገደዱ  ስለመሆናቸው ተጋሪ 

የሚፈልግ አይደለም ።
ለእነዚህ ወገኖች ክብር መስጠት፣ ክብካቤ ማድረግ 

እና መብቶቻቸውን መጠበቅ ግዴታ ቢሆንም፤ እነዚህ  
አገር ያገለገሉ  የአገር ባለውለታ  አረጋውያን የሚደግፋቸው 
አጥተው ልመና ላይ ተሰማርተው ማየቱ  የተለመደ ነው፡፡ 

  የመስራት አቅም ያላቸው ከክልል ተሰደው ወደ አዲስ 
አበባ የሚገቡ ወጣቶች እና ህፃናት ሌሎች የአዲስ አበባ 
ጎዳና ተዳዳሪዎች ናቸው፡፡ በተለያዩ አካባቢዎች በመሬት 
ማነስ እና አንዳንዴም በአየር ንብረት ለውጥ ሳቢያ በቂ 
ምርት ባለማግኘታቸው ምክንያት ተገድደው ወደ ከተማ 
የሚገቡ ዜጎች ቁጥር በቀላሉ የሚታይ አይደለም። እነዚህ 
ዜጎች  ከተማ ከገቡ በኋላ  የሚያግዛቸው በማጣት ለከፋ 
የጎዳና ሕይወት ይጋለጣሉ ። ይህንንም ተከትሎ  ለልመና 
እጃቸውን ይዘረጋሉ፡፡ 

 የሰው ልጅ በሕይወት አጋጣሚ በተፈጠረ ችግር 
ወይም ሲወለድ አብሮት በሚመጣ የአካል ጉዳት ምክንያት 
በዕርጅና አቅሙ ደክሞ አልያም ሰርቶ መብላት ሲሰነው 
ወደ ልመና ሊገባ ይችላል። ምንም እንኳ ተርፎት ለሌላው 
የሚያካፍለው ያለው የአገሪቱ ዜጋ ቁጥር ጥቂት ቢሆንም፣ 
ከሌለው ላይም ቢሆን ቆንጥሮ ከኪሱ የዕለት ጉርሱን ላጣ 
ምሲኪን መስጠት የኢትዮጵያውያን መለያ ነው።

 ይህ በአገራችን በየትኛውም የአገሪቱ ክፍል የሚታይ  
የመረዳዳት ባህል ጎልቶ የሚታይ ቢሆንም ልመናን 
በማበረታታት በኩል እየፈጠረ ያለው አሉታዊ ተጽእኖ   
በቀላሉ  የሚታይ አይደለም። ቆም ተብሎ ሊታይ የሚገባ ፤ 
ትኩረት የሚሻ ጉዳይ ከሆነም ውሎ አድሯል። 

ከዚህ የተነሳም አቅሙ እያለ ሰርቶ መብላት የሚችለው 
ሳይቀር ልመናን አዋጭ ስራ አድርጎ  ተቀብሎ መንቀሳቀስ 
ተለምዷል። የዚህ የተበላሸ  አስተሳሰብ  ሰለባ የሆኑ  ዜጎችን 
በጎዳናዎች ማየት የተለመደ ክስተት ከሆነ ሰንብቷል ፡፡ 
የሌለባቸውን የአካል ጉዳት ያለ አስመስለው ወይም ሌሎች 
የተለያዩ የማጭበርበርያ መንገዶችን በመጠቀም አቅምና 
ጉልበት ያለቸው ሰርተው መብላት የሚችሉ ዜጎች በልመና 
ተሰማርተው ማየት የፋሽን ያህል ሆኗል፡፡ 

አንዳንዶች እንደሚሉት በልመና የሚገኝ ገንዘብ 
ከአብዛኛው የመንግሥት ሰራተኛ የወር ገቢ በእጅጉ 
የሚበልጥ ነው ፡፡ ሳይሰሩ መብላትን እንደልማድ የወሰዱ 
ለማኞችም ከተሞችን እያስጨነቁ  ሲሆን ፤ ሁኔታዎች  
በዚሁ ከቀጠሉ የመጪው ጊዜ አገራዊ ስጋት/ችግር  ሆነው 
መገኘታቸው  የማይቀር ነው፡፡   

ችግሩን ለዘለቄታው ለመፍታት ትክክለኛ እርዳታ 
ፈላጊዎችን በመለየት  ተገቢውን ድጋፍ የሚያገኙበትን 
አሰራር መፍጠር ያስፈልጋል። ለተረጂዎች ያለ ልዩነት 
የሚሰጠውን   ምጽዋት በተደራጀ መንገድ ለትክክለኛ 

የሚደርስበትን መንገድና የአሰራር ሥርዓት መፍጠር 
ያስፈልጋል፡፡ 

ሌላው ቀድሞ መከላከል ሲሆን፤ በተለይ ወደ 
ከተማ በሚኖር ፍልሰት ምክንያት ለጎዳና ኑሮ ተጋልጠው 
ሕይወታቸው አደጋ ላይ የሚወድቁ እና ወደ ልመና የሚገቡ 
ዜጎችን ቁጥር ለመቀነስ በዛው የመኖሪያ አካባቢያቸው  
ኑሯቸው የሚሻሻልበት ሁኔታ ላይ መሥራት ያስፈልጋል፡፡

ከሶስት ዓመት በፊት የአዲስ አበባ ከተማ አስተዳደር 
የጎዳና ላይ ኑሮና ልመናን በሕግ እስከመከልከል የሚደርስ 
እርምጃ እንደሚወስድ አሳውቆ ነበር፡፡ የቀድሞ የከተማ 
አስተዳደሩ ምክትል ከንቲባ በወቅቱ ሲናገሩ በአዲስ አበባ 
ከየትኛውም የሀገሪቱ ክፍል መጥቶ ሰርቶ መኖር ይቻላል። 
ጎዳና ላይ ግን መኖርም ሆነ መለመን የማይቻልበት ሁኔታ 
እንዲፈጠር ለመስራት እንገደዳለን ብለው ነበር፡፡ 

ምንም እንኳ በሕግ ደረጃ ይህን ማድረግ እና ማስፈፀም 
ቢያዳግትም፤ ሰርተው ራሳቸውን መቻል ብቻ ሳይሆን 
መለወጥ የሚችሉ ዜጎች ልመና ላይ ሆነው አካላቸውን 
እና ሥነልቦናቸውን እንዳያደቁ የሚታገዙበትን ሥርዓት 
ማበጀት ያስፈልጋል፡፡  

ልመናን ማስቆም ባይቻል እንኳን ለመቀነስ 
ከመንግሥት ባሻገር የሁላችንም ትብብር ያስፈልጋል፤ በተና 
ጥል ከመስጠት ይልቅ በመንግሥት አሰራር በመዘርጋት ጎደና 
ላይ የወጡ ወገኖችን በዘላቂነት መርዳት  /ሕይወታቸውን 
መቀየር ይገባል፡፡

   ከዚሁ ችግር ጋር በተያያዘ  በከተማዋ ከጊዜ ወደ 
ጊዜ ቁጥሩ እየጨመረ የመጣውን የጎዳና ልመና ለመቀነስ 
በቅርቡ የአዲስ አበባ ከተማ አስተዳደር ከንቲባ ወይዘሮ 
አዳነች አበቤ የሴቶች የተሃድሶና መልሶ ማቋቋሚያ ማዕከል 
ግንባታ አስጀምረዋል፡፡ 

   ኑሯቸውን በጎዳና ላይ ያደረጉና በወሲብ ንግድ 
ስራ የሚተዳደሩ ሴቶችን በማሰባሰብ በማዕከሉ የተለያዩ 
የማገገሚያ መረሃ ግብሮች እንዲያርፉ በማድረግ ሕይወታ 
ቸውን የሚለውጡበትና ክህሎት የሚቀስሙበት ማዕከል 
ቢሆንም ሕይወታቸውን በአስከፊ ሁኔታ ጎዳና ላይ ላደረጉ 
ሴቶች ፋይዳው የጎላና ይበል የሚያሰኝ ነው፡፡  

    ችግሩን ለዘለቄታ ለመፍታት ግን ከሁሉም በላይ 
መንግሥት የአገር ውስጥ ፍልሰት በብዛት በሚታይባቸው 
የአገሪቱ አካባቢዎች ሰፊ የሰው ሃይል ቀጥረው ማሰራት 
የሚችሉ የኢንዱስትር ፓርኮችና መሰል ፕሮጀክቶችን 
በመቅረፅ ችግሩን ለመከላከል መስራት ይጠበቅበታል። 
ይህን ስር የሰደደ ማህበራዊ ቀውስ ለመፍታት ነገ ዛሬ 
ሳይባል መረባረብና ከቃላት ያለፈ ተግባራዊ እርምጃ 
መውሰድ የሁሉንም ባላድርሻ አካላት ርብርብ ይጠይቃል። 
ሰላም!     

የጎዳና ልመናን ለማስቆም 

ሰላም ለዜጎች ወጥቶ የመግባት፣ ሰርቶ ሀብት ንብረት የማፍራት፣ እንዲሁም በሕይወት የመኖር ዋስትናን 
የሚያረጋግጥ ብቻ ሳይሆን፤ በአገር ሁለንተናዊ ብልጽግና ውስጥ ተኪ የሌለው ጉዳይ ነው። ያለ ሰላም ልማት፣ ያለ ሰላም 
ሰርቶ መኖር፣ ያለ ሰላም ወልዶ መሳም፣ ያለ ሰላም ወጥቶ መግባት፣… በጥቅሉ ያለ ሰላም ምንም ማድረግ አይቻልም። 
ለዚህም ነው ሰላም ከሁሉም በላይ ለአንድ አገር እና ለሰው ልጆች ሁሉ በእጅጉ አስፈላጊ ነው የሚባለው።

  በኢትዮጵያም ከጊዜ ወደ ጊዜ ችግር ውስጥ እየወደቀ በመጣው ሰላም ምክንያት፤ በተለይ ከ2005 ዓ.ም በኋላ 
ለውጡን በፈሩ ኃይሎች አቀጣጣይነት በበርካታ ቦታዎች በተለኮሱ ግጭቶች፤ በሂደትም በሰሜኑ ኢትዮጵያ ክፍል 
ለሁለት ዓመታት በዘለቀው ጦርነት ምክንያት አገር እና ሕዝብ ወድ ዋጋ ከፍለዋል።

    በዚህም ብዙዎች ሕይወታቸውን አጥተዋል፤ ለአካል ጉዳት ተዳርገዋል፤ ከፍ ላለም የሥነልቡና ቀውስ 
ተዳርገዋል፤ ሀብት ንብረታቸውን አጥተዋል፤ ከሞቀ ቤትና ቀያቸው ተፈናቅለው ለከፋ ችግርና እንግልት ተዳርገዋል። 
አገርም እንደ አገር ዜጎቿን ብቻ ሳይሆን በብዙ ቢሊዮኖች የሚቆጠር ሀብቷን አጥታለች። ዛሬም ድረስ በኢትዮጵያ 
የተለያዩ አካባቢዎች መልክና መገለጫቸውን በመቀያየር አንድ ጊዜ ብሔርን፣ ሌላ ጊዜ ሃይማኖትን፣ ሌላም ጊዜ ሌላ 
አጀንዳ በመፍጠር እዚህም እዚያም በሚለኮሱ ግጭቶች በርካታ ችግሮች እየታዩ ናቸው።

   ይህ ግጭት እና አለመረጋጋት ዜጎችን ላልተረጋጋ ኑሮ፣ አገርንም ለከፋ ችግር እየዳረጋት ብቻ ሳይሆን፤ በተለይም 
በኦሮሚያ ክልል እና አጎራባች አካባቢዎች ላይ እንደ አሸባሪው ሸኔ ላሉ ኃይሎች አጋጣሚውን ላልተገባ ዓላማቸው 
እንዲጠቀሙበት ዕድል የፈጠረም ሆኗል። ለምሳሌ፣ አሸባሪው ሸኔ በወለጋ፣ በሸዋ፣ በጉጂ እና በሌሎችም የክልሉ ዞኖች 

ሕዝብ የተሳተፈበት የሰላም ጉዞ 
ውጤቱ አመርቂ ይሆናል!

ላይ በሚፈጽማቸው የሽብር ተግባራት በርካቶችን ለሞት፣ ለአካል ጉዳት፣ ለመፈናቀልና ከፍ ላለ ሥነልቡናዊ ጫና 
የዳረገ ሲሆን፤ በሀብትና ንብረት ላይም ቀላል የማይባል ጉዳት ማድረሱ የሚታወቅ ነው።

    ይሄን የሽብር ቡድኑን የሽብር ተግባር ከመግታት አኳያም መንግሥት የሰላም ማስከበር ስራን እያከናወነ ሲሆን፤ 
በተወሰደው ርምጃም በርካታ የሽብር ቡድኑ አባላትና አመራሮች እጅ በመስጠት ላይ እንደሆኑ እየተገለጸ ነው። 
ተቆራርጠው የቀሩትም ከተቆጣጠሯቸው አካባቢዎች እየሸሹ በመበታተን ላይ ይገኛሉ። ይሄ ደግሞ በመንግሥት 
በኩል እየተወሰደ ያለውን ርምጃ ውጤታማነት የሚያሳይ ሲሆን፤ ይሄን የሰላም ማስከበር ርምጃ የበለጠ ውጤታማና 
የሚገኘውን ሰላምም ዘላቂ ከማድረግ አኳያ የየአካባቢውን ሕዝብ አሳትፎ መስራት ወሳኝ መሆኑም ታምኖበት በዚሁ 
ላይ እየተሰራ ይገኛል።

   በዚህ ረገድ ከሰሞኑ የኦሮሚያ ክልል ርዕሰ መስተዳድር አቶ ሽመልስ አብዲሳ በክልሉ በወለጋ የተለያዩ ዞኖች 
እየተንቀሳቀሱ ከየአካባቢው ኅብረተሰብ ጋር እየተወያዩ ሲሆን፤ በዚህም ኅብረተሰቡ ይሄንን የሽብር ኃይል በመታገልም 
ሆነ ሌሎች የሚስተዋሉ ችግሮችን ከመፍታት አኳያ ከመንግሥት ጎን ሆኖ የድርሻውን መወጣት በሚችልበት አግባብ 
ላይ መክረዋል። በምስራቅ ወለጋ እና በምዕራብ ወለጋ ተገኝተው ከየዞኖቹ ከተውጣጡ የሕብረተሰብ ክፍሎች ጋር 
ያደረጉት ውይይትም የዚህ አንዱ ማሳያ ነው።

    በክልል ደረጃ ችግሩ ከፍ ብሎ በሚስተዋልባቸው በተለይም ምዕራብ እና በምስራቅ ወለጋ አከባቢዎችም ሆነ 
በጉጂ፣ በምዕራብ ሸዋ እና ሌሎችም አካባቢዎች ከጊዜ ወደ ጊዜ ስር እየሰደደ የመጣውን የሰላም ችግር ከመፍታት 
አኳያ በመንግሥት በኩል እየተወሰደ ካለው የሰላም ማስከበር ርምጃ ጎን ለጎን ሕዝቡን የማወያየት እና የሰላሙ ባለቤት 
ለማድረግ እየተሄደበት ያለው መንገድ ተገቢም፤ ለውጤት የሚያበቃም ነው። ምክንያቱም ልማት ብቻ ሳይሆን 
ሰላምም ሕዝብን ሳያሳትፉ በአንድ ወገን የሕግ ማስከበር ርምጃ ብቻ ከግቡ የሚደርስ አይሆንምና ነው።

    በመሳሪያ አፈሙዝ ብቻ ሰላምን ለማስፈን የሚቻል ቢሆንም እንኳን፤ የተገኘውን ሰላም ማቆየት የሚቻለው 
የሰላም ሂደቱ ላይ ኅብረተሰቡን አወያይቶና አሳምኖ ማሳተፍ፤ ሕዝቡንም የሰላሙ ባለቤት ራሱ እንዲሆን ማድረግ 
ሲቻል ነው። ስለሆነም በጠንካራ የሕግ ማስከበር ሥራው በተጨማሪ የተገኘውን ሰላም ማጽናት እና ዘላቂ ማድረግ 
ይገባል። ኅብረተሰቡ ያመነበትና የተሳተፈበት የሰላም ስራ ባለቤቱ ራሱ ሕዝቡ ስለሚሆን በባለቤትነት ይዞ ያዘልቀዋል። 
በመሆኑም የሚፈለገውን ሰላም ለማምጣት ሕዝብን አሳትፎ ለመስራት አመርቂ ውጤት ይኖረዋልና የተጀመረው 
ሕዝባዊ ውይይት ውጤታማ በሆነ መልኩ ተጠናክሮ ሊቀጥል ይገባዋል!

ዜና

ከ1ኛው ገጽ የዞረ

በጎንደር ከተማ  የ2015 በጀት አመት የመጀመሪያ ስድስት  
ወራት የእቅድ አፈጻፀም ግምገማ ትናንት አካሂዷል።

በመድረኩ ላይ የመክፈቻ ንግግር ያደረጉት 
የኢንዱስትሪ ሚኒስትሩ አቶ መላኩ አለበል እንደተናሩት 
ባለፉት ስድስት ወራት በዘርፉ  ኢንዱስሪያላይዜሽንን 
ከማስፋፋት አንፃር ውጤታማ ስራ ተሰርቷል። በዘርፉ 
ውጤት ከተገኘባቸው ተግባራት ውስጥ አንዱ የኢትዮጵያ 
ታምርት ንቅናቄ መሆኑን የተናገሩት አቶ መላኩ፤ 
በዚህም አዳዲስ ኢንቨስመንቶችን ከመሳብ፣ የወጪ 
ንግድን ከማሳደግ ፣ አዳዲስ የወጪ ምርቶችን ወደ ሥራ   
ከማስገባት እንዲሁም ከውጭ ይገቡ የነበሩ ምርቶችን 
በአገር ውስጥ ምርቶች ከመተካት አንጻር አመርቂ ውጤት 
መገኘቱን ጠቁመዋል።

በዚህም መሰረት በኤክስፖርት ዘርፍ ባለፉት 
ስድስት ወራት 194 ሚሊዮን ዶላር መገኘቱን የጠቆሙት 
አቶ መላኩ፤ ይህም ከእቅዱ አንጻር 81 በመቶ መሆኑን 
ጠቁመዋል። ከአገራዊ ገቢ አንጻርም ያለው ድርሻ 
39 ከመቶ መድረሱን  ጠቁመዋል።  ባለፉት ስድስት 
ወራት ከውጭ ይገቡ የነበሩ ምርቶችን በአገር ውስጥ 
ለመተካት በተሰራው ስራ ከአንድ ቢሊዮን ዶላር በላይ 
የውጭ ምንዛሪ ማዳን እንደተቻለ ጠቁመው፤ ከዚህ ጋር 
ተያይዞ ስድስት አዳዲስ ምርቶችን ወደኤክስፖርት ዘርፉ 
ማስገባት እንደተቻለም ተናግረዋል። የስራ እድሎችን 
ከመፍጠርም  አንጻር በዘርፉ ካለው አቅምና እንደ አገር 
ከሚጠበቀው  አንጻር ገና ብዙ መስራት የሚጠይቅ 
ቢሆንም፤  በርካታ የስራ እድሎችን በመፍጠር አመርቂ 
ውጤት መገኘቱን አብራርተዋል።

በሚቀጥሉት ስድስት ወራትም በተለይ በጦርነቱ 
ምክንያት ስራ አቁመው የነበሩ ኢንዱስትሪዎችን ወደስራ 
ለማስገባት ሚኒስቴሩ በትኩረት እንደሚሰራ የተናገሩት 
አቶ መላኩ፣ በዚህም በትግራይ የነበሩ ኢንዱስትሪዎች 
ያሉበትን ሁኔታ የሚያጠና ቡድን ወደትግራይ ክልል 
መላኩን ተናግረዋል። ቡድኑም በክልሉ በተለይም 
በተለይ በመቀሌ ዙሪያ ያሉ ኢንዱስትሪዎች ያሉበትን 
ሁኔታ በማጥናት በቅርቡ ሪፖርት እንደሚያቀርብ 
ገልጸዋል።

የኢትዮጵያ ታምርት...

በተያያዘ ዜና የአማራ ክልል የኢትዮጵያ ታምርት 
ንቅናቄ በጎንደር ከተማ በይፋ ተጀምሯል። ንቅናቄውን 
በይፋ ያስጀመሩት የኢንዱስሪ ሚኒስትሩ አቶ መላኩ 
አለበል በዚሁ ወቅት እንደተናሩት፤ ኢትዮጵያ ታምርት 
ንቅናቄ በ2015 ዓ.ም መጀመሩን ጠቁመው፤  እስሁን 
ባለው ሂደትም አመርቂ ውጤት እየተገኘበት ይገኛል 
ብለዋል።

አቶ መላኩ እንደተናሩት፤ ኢትዮጵያ ትላልቅ 
ቅርሶችን የገነባች፣ ሮማ እና ግሪክን ከመሳሰሉ  ጥንታዊ 
የታሪክ ባለቤቶች ጋር ስትወዳደር የነበረች ትልቅ ሀገር 
ብትሆንም ስንዴ ለመለመን የተገደድንበት ሁኔታ መኖሩ 
እንደአገር ያለብን ስብራት ነው ብለዋል። በመሆኑም 
ያሉብንን በርካታ የኢኮኖሚ ስብራቶች በመጠገን 
ኢትዮጵያን ወደከፍታ ለማሻገር ንቅናቄው ወሳኝ መሆኑን 
ተናግረዋል። ኢትዮጵያን ወደፊት ለማሻገር በየዘርፉ 
በስፋት ማምረት አለብን ያሉት አቶ መላኩ፤ በዚህ 
መነሻነት ንቅናቄው መጀመሩን ጠቁመዋል።

ከሁሉ በላይ ደግሞ በሁሉም አካባቢዎች አመራሩም 

ሆነ ባለሀብቱ “ኢትዮጵያ ታምርት” የሚለውን ጽንሰሃሳብ 
በመውሰድና ወደስራ በመግባት እየሰራ ያለው ስራ 
ተስፋ ሰጪ እንደሆነ ጠቁመዋል። የኛ ድህነት ጎልተው 
በሚታዩት ታሪኮቻችንና ባህሎቻችን ተሸፍኖ መቅረት 
የለበትም ያሉት አቶ መላኩ፤ ብቸኛው ምርጫችን 
ድህነትን ማሸነፍ እንደሆነ ሊሰመርበት ይገባል ብለዋል። 
ለዚህ ደግሞ በኢንቨስመንት ዘርፉ በርካታ ባለሀብቶች 
እንዲሰማሩ ማድረግ፣ በርካታ የስራ እድሎችን መፍጠር፣ 
በቅንነት ማገልገል እና  በየዘርፉ በስፋት ማምረት 
እንደሚገባ ጠቁመዋል።

ባለሀብቱም በተለይ በውጭ ሀገር የሚኖረው 
ዳያስፖራ ያገኘውን እውቀት በመጠቀም እና ያለውን 
ካፒታል ኢንቨስት በማድረግ በአገር ግንባታው ላይ 
የበኩሉን ድርሻ ሊወጣ እንደሚገባ ተናግረዋል። “አገራችን 
በርካታ ሀብት አላት፤ ለስራ ዝግጁ የሆነ የሰው ሃይልም 
አለን፤ ዋናው ተቀናጅቶ መስራት ነው” ያሉት አቶ መላኩ፤ 
ያለምነውን እንድናሳካ ሁላችንም የየበኩላችንን ሃላፊነት 
እንወጣ ሲሉ ጥሪ አቅርበዋል።

ሙሳ ሙሐመድ

 አዲስ አበባ፡- ከፕሪቶሪያው የሰላም ስምምነት በኋላ 
የዳያስፖራው ሁሉን አቀፍ አገራዊ ተሳትፎ መጨመሩን 
የኢትዮጵያ ዳያስፖራ አገልግሎት አስታወቀ።

የኢትዮጵያ ዳያስፖራ አገልግሎት የሕዝብ ግንኙነት 
ዳይሬክተር አቶ ወንድወሰን ግርማ  እንደተናገሩት፤ 
ከሰላም ስምምነቱ በኋላ ዳያስፖራው ማህበረሰብ ለአገሩ 
የሚያበረክተው አስተዋፅዖ መሻሻል አሳይቷል።  

አቶ ወንድወሰን እንደገለጹት፤ የዳያስፖራው 
ማኅበረሰብ የሰሜኑ ጦርነት ከቆመ በኋላ በተለያዩ 
የኢትዮጵያ አካባቢዎች ለተፈናቀሉ ዜጎች ድጋፍ 
የሚውል ከአምስት ሚሊዮን ዶላር በላይ ድጋፍ 
አድርጓል። 

በተጨማሪም ዳያስፖራዎች ወደ አገር ቤት ሲመጡ 
በግላቸው በጦርነቱ ጉዳት የደረሰባቸውን ግለሰቦች 
በመርዳት የበኩላቸውን አስተዋጽኦ እየተወጡ መሆኑን 
ጠቁመዋል።  

ዳያስፖራው ከሰላም ስምምነቱ ወዲህ የክህሎትና 
ዕውቀት ሽግግር ላይ ሰፊ ተሳትፎ እያደረገ መሆኑን 
የገለፁት አቶ ወንድወሰን፤ በተለይም ዳያስፖራዎች ለአገር 
ውስጥ ተቋማትና የተለያዩ አመራሮች የአመራር ክህሎት 
ማዳበሪያ ሥልጠና መስጠታቸውን አስታውቀዋል።

በተጨማሪም ከአሜሪካን አገር የመጡ ዳያስፖራዎች 
የሁለተኛ ደረጃ ተማሪዎች የኮምፒውተር ቴክኖሎጂ 
ክህሎት ማሳደጊያ ሥልጠናዎች እየሰጡ ይገኛል ሲሉ አቶ 
ወንድወሰን ገልጸዋል።

በቀጣይነትም በተለያዩ ርዕሰ ጉዳዮች ላይ በውጭ 
አገራት የያዙትን ዕውቀትና ክህሎት ለማሸጋገር የሚፈልጉ 
ዳያስፖራዎች በርካታ መሆናቸውን ጠቁመዋል። 

ከዚህ ባለፈ በመረጃ ስርጭትና አገርን በማስተዋወቅ 
ረገድ ዳያስፖራዎች ተሳትፏቸውን አጠናክረዋል ያሉት 

አቶ ወንድወሰን፤ የዳያስፖራ አደረጃጀቶችና የሚዲያ 
ክንፉ በየሳምንቱ በመገናኘት ስራዎቻቸውን ማጠናከር 
የሚያስችል ጥረት እያደረጉ ይገኛሉ ብለዋል።  

የዳያስፖራው ማህበረሰብ በዋናነት ከመደበኛው 
ተሳትፎ በተጨማሪ ወደ ሀገር ቤት የሚልኩትን ገንዘብ 
በህጋዊ መንገድ የመላክ ሁኔታ ተጠናክሯል ሲሉ አቶ 
ወንዶሰን ተናግረዋል። 

አቶ ወንድወሰን እንዳስታወቁት፣ ዳያስፖራዎች 
በአገር ውስጥ የሰላም ስምምነቱ እንዲፀናና ዜጎች 
የሚፈልጉት ሰላም፣ ልማትና ብልፅግና እንዲጠናከር 

 የዳያስፖራው አገራዊ ተሳትፎ ጨምሯል

ለኢትዮጵያ ሁሉን አቀፍ ድጋፋቸውን አጠናክረው 
እንደሚቀጥሉ በተለያዩ ጊዜያት ቁርጠኝነታቸውን 
እየገለፁ ይገኛሉ። 

ኢትዮጵያውያንና ትውልደ ኢትዮጵያውያን 
ዳያስፖራዎች ያሉብንን ተግዳሮቶች ለመቅረፍና 
የኢትዮጵያን መልካም ገጽታ ለማስተዋወቅ የሚያደርጉት 
ጥረት የሚመሰገን ነው ያሉት አቶ ወንድወሰን፤ 
ዳያስፖራው ማኅበረሰብ ለሀገሩ እያበረከተ ያለውን 
ዘርፈ ብዙ አስተዋጽኦ አጠናክሮ እንዲቀጥል ጥሪያቸውን 
አቅርበዋል። 

አቶ ወንድወሰን ግርማ  

ማርቆስ በላይ

አዲስ አበባ፡- በ2015 በጀት ዓመት በስድስት 
ወራት ስምንት ቢሊዮን 454 ሚሊዮን ብር ገቢ 
መሰብሰቡን የደቡብ ብሔሮች ብሔረሰቦችና ሕዝቦች 
ክልል ገቢዎች ቢሮ አስታወቀ።

የቢሮው ምክትል ኃላፊ አቶ ወንድማገኝ ደግፌ 
በተለይ ለኢትዮጵያ ፕሬስ ድርጅት እንደገለጹት፤ 
በክልሉ በግማሽ በጀት ዓመት ዘጠኝ ነጥብ 
ሁለት ቢሊዮን ብር የታክስ ገቢ ለማግኘት ታቅዶ 
ስምንት ቢሊዮን 454 ሚሊዮን ብር ተሰብስቧል፤ 
አፈጻጸሙም ከዕቅዱ 92 በመቶ ይጠጋል። ቢሮው 
የሰበሰበው ገቢ ከባለፈው ዓመት ተመሳሳይ ወቅት 
ጋር ሲነፃፀር የአንድ ነጥብ አምስት ቢሊዮን ብር 
ጭማሪ ማሳየቱን አቶ ወንድማገኝ አስታውቀዋል።

ገቢው ከመደበኛ ታክስና ከማዘጋጃ ቤቶች ገቢ 
የተሰበሰበ መሆኑን ገልጸው፤ በመደበኛ ገቢ ሰባት 
ቢሊዮን 477 ሚሊዮን ብር በላይ ተሰብስቧል። 
ከማዘጋጃ ቤት ገቢ ደግሞ 976 ሚሊዮን ብር በላይ 
መሰብሰቡን ጠቁመዋል። 

እንደ ምክትል ቢሮ ኃላፊው ገለጻ፤ በክልሉ 
ከሚገኙ 178 ሺህ ግብር ከፋዮች መካከል 
በተቀመጠው የጊዜ ሰሌዳ መሰረት 98 በመቶው 
በተቀመጠላቸው የጊዜ ሰሌዳ መሰረት ግብራቸውን 
ከፍለዋል። 

ቢሮው ገቢ የመሰብሰብ አቅሙን ከዚህ በላይ 
ማሳደግ እንዳለበት በመታመኑ የተለያዩ የዝግጅትና 
የቁጥጥር ስራዎች እየተከናወኑ ይገኛል ብለዋል። 

በክልሉ በዘንድሮ ዓመት በርካታ የግብር ከፋዩን 
ግንዛቤ የማሳደግ ሥራ ሲሰራ መቆየቱን የገለጹት አቶ 
ወንድምአገኝ  በዚህም በርካታ ለውጦች ቢታዩም 
በቀጣይ በተፈለገው ልክ ውጤት እንዲመጣ 
ተጨማሪ ጥረቶች ያስፈልጋሉ ሲሉ ተናግረዋል። 

የታክስ ስወራ፣ ማጭበርበርና ግብርን በወቅቱ 
ያለመክፈል ችግሮች የክልሉን የታክስ አሰባሰብ 
ሥርዓት እየፈተኑ የሚገኙ ችግሮች በመሆናቸው 
በየጊዜው የማስተካከያ ስራዎች መከናወን 
እንዳለባቸው ተናግረዋል። 

ችግሩን ለመከላከል ቢሮው ከክልሉ ዓቃቤ 
ሕግ ጋር በመተባበር ምርመራ ያደርጋል። በዚህም   
ከደረሰኝ ማጭበርበር ጋር በተያያዘ በሀሰተኛ የግብር 
ክፍያ የተጠረጠሩ ከ100 በላይ ተቋማትና ግለሰቦችን 
በመለየት ጉዳያቸው በሕግ እንዲያዝ ተደርጓል 
ብለዋል።  

ከዚህ ባለፈ የማጭበርበርና ታክስ ስወራ 
ድርጊቶችን ለመከላከል የውስጥ አቅምን 
የማጠናከር ስራ ተከናውኗል ሲሉ ተናግረዋል። 
አቶ ወንድማገኝ እንዳስታወቁት፤ ቢሮውም በጉዳዩ 
ዙሪያ ተከታታይነት ያላቸውን የአቅም ማሳደጊያ 
ሥልጠናዎች ለሰራተኞች  ሰጥቷል። ከዚህ አልፈው 
የማጭበርበር ሥራ ውስጥ ለሚገቡ የተቋሙ 
ሰራተኞች ላይ የማስተካከያ ርምጃዎች እየተወሰደ 
ነው።  

በደቡብ ክልል በስድስት 
ወራት ውስጥ ከስምንት 
ነጥብ አራት ቢሊዮን ብር 

በላይ ገቢ ተሰብስቧል

አቶ ወንድማገኝ ደግፌ

አቶ መላኩ አለበል

ነፃ ሃሳብ
ፖለቲካ እና ልዩ ልዩ 

ኢትዮጵያ ሀገራችን በአለም ላይ በባህላዊ 
እሴቶቻቸው ሀብታምና ኩሩ ከሚባሉ ሀገራት መካከል 
አንዷ ናት። በዚህ የህዝቦች የጋራ ትውፊት በሆነ 
ባህላዊ እሴት ተመርተን ብዙ ዘመናትን በፍቅርና 
በወንድማማችነት ተጉዘናል። አሁን ላይ እንደ ድሮው 
በዝተውና ጠርተው አይኑሩ እንጂ ኢትዮጵያዊነትን 
ጠብቀውና አክብረው የሚኖሩ እሴቶቻችን ቀላል 
የሚባሉ አይደሉም። 

በአንድ ሀገር ማህበራዊ እሴቶች ሁሉንም ነገር 
ናቸው። በደስታና በሀዘን፣ በየትኛውም ባህበራዊ 
ህይወታችን ውስጥ ከፊት ቀድመው የምናገኛቸው 
እነሱን ነው። ለአፍታ ዞር ብንል ዘመናዊነትን ያስናቁ 
ኢትዮጵያዊ ቀለሞችን እናገኛለን። አብረን የበላንባቸው፣ 
በሀዘንና በደስታ የተደጋገፍንባቸው እነዛ ዘመኖች 
መልካም እሴቶቻችን ናቸው። 

ዛፍ ጥላ ስር ተሰብስበን ስለችግሮቻችን ያወጋን 
ባቸው፣ አንተ ትብስ አንተ ተባብለን የተጎራረስንባቸው፣ 
በደቦ ተሰባስበን ያረስንባቸው፣ ቤት የሰራንባቸው 
እነዛ ጊዜዎች የኢትዮጵያ ወርቃማ ዘመኖች ናቸው። 
በታላላቆቻችን ፊት የምናጎነብስበት፣ የአባቶቻችንን 
እግር የምንስምበት፣ ነዋር ስንባል በእግዜር 
የምንባባልባቸው እነዛ ዘመኖች ኢትዮጵያዊነትን ከፍ 
ያደረጉ እሴቶቻችን ናቸው።

ባህላዊ የእርቅ ስርዓቶቻችን የኢትዮጵያ ጌጦች 
ናቸው። ሀገር ያቆዩልን፣ ታሪክ ያበጁልን እነሱ ናቸው። 
እስኪ ለአፍታ ኢትዮጵያን ያባህልና ስርዓት እናስባት..
ምንም ናት አይደል? ሀገራችን ብቻ አይደለችም 
እኛም ያለባህሎቻችን ምንም ነን። አንዳንድ እሴቶች 
ከምንምነት መውጫ ቀዳዳዎች ናቸው። 

ዛሬ ላይ ከምንምነት መውጣት ያቃተን ለእነዛ 
መልካም እሴቶቻችን ዋጋ ያለመስጠት ነው እላለው። 
ሀገራችን በዚያ ዘመን ከምንምነት የወጣችው ባህላዊ 
ስርዓቷን ይዛ ነው። ዛሬም ከተደቀኑብን ጊዜ ወለድ 
እድፎች ለመጽዳት ወደ ባህሎቻችን ማየት ይኖርብናል። 
ወደ እርቅ እሴቶቻችን፣ ወደ አንድነት እሳቤአችን 
መመለስ ይኖርብናል። 

እስኪ ራሳችንን እንበርብር..እስኪ ወደ ኋላ 
ራቅ ብለን እንመልከት። ኢትዮጵያን እኮ ትተናት 
መጥተናል። አሁን የቆምንበት ቦታ ላይ እኛ እንጂ 
ኢትዮጵያ የለችም። ኢትዮጵያ ያለችው ከኋላችን ነው..
በድንቅ ባህልና ስርዓት ተከባ። እኛ ባህልና ስርዓታችንን 
ትተን ዘመን ባሳየን በማይጠቅመን አለም ውስጥ ነን። 
ትተናት ወደመጣንው ኢትዮጵያ እንመለስ..ክብራችን፣ 
ከፍታችን፣ ስልጣኔአችን፣ አንድነታችን፣ ታሪካችን፣ 
ያለው እዛ ነውና።

ኢትዮጵያ በአለም አደባባይ ስሟ ከፍ ያለው 
አባቶቻችንን ይዛ ነው። በባህልና ወጓ ውስጥ በቆሙ 
አባቶቻችን። በእኛ ጊዜ ኢትዮጵያ ስሟ ጎደፈ እንጂ 
አልተወደሰም። ዛሬም ድረስ የምንጠራው በአባቶቻችን 
ስም ነው። ለራሳችንም ለትውልዱም የሚሆን አንዳች 
ነገር የለንም። ይሄ ለምን ሆነ ብለን ስንጠይቅ አንድ 
መልስ እናገኛለን እርሱም ከኢትዮጵያዊነት ስለራቅን 
ነው የሚል ነው።

አባቶቻችን በአለም ላይ ገነውና ኮርተው የኖሩት 
በባህላዊው ስርዓት ውስጥ ስለቆሙ ነው። ሲጣሉ 
አስታራቂ ሳያሻቸው እየታረቁ። አብረው እየበሉና 
አብረው እየጠጡ፣ በአንዱ ህመም አንዱ እዬዬ እያለ 
በዚህ ነው። እኛ አይደለም ለትውልዱ ለራሳችን 
ያልበቃነው መነሻውን በማናውቀው የአውሮፓ ስልጣኔ 
ስለወደቅን ነው። 

ራስን መተው ምን ያክል ዋጋ እንደሚያስከፍ 
አይንን ከፍቶ ማየት ያስፈልጋል ። አባቶቻችን 
ተፈጥረው እስኪያልፉ ድረስ ማንንም አልነበሩም..

ማንንም አልመሰሉም። ራሳቸውን ሆነው ነበር የኖሩት። 
እኛ ግን ሌላ ነን..መልካችንን ቀይረን፣ ባህላችንን ሽረን 
ሌሎችን ሆነናል።

ወደ እሴቶቻችን እንመለስ፤ ከወደቅንበት የሚያነሳን   
አባቶቻችንን መሆንና እነሱን መምሰል፣ በነሱ እውነት 
ውስጥ መጓዝ ነው ። አሁን ላይ ዋጋ እያስከፈሉን 
ያሉ ነገሮች ሁሉ  አባቶቻችን አይጠቅመንም ብለው 
የተዋቸው ናቸው ። 

አለም በስልጣኔ ስም የምትሰጠንን በሙሉ 
አግበስብሶ ከመቀበል መቆጠብ ይኖርብናል። ሁሉም 
የሚጠቅሙን አይደሉምና በማስተዋል መርጠን 
ልንቀበል ይገባል። የእኛ  የሆነውንና የሚጠቅመንን  
ብዙውን ጥለን የነሱን እያጋበስን ነው።   እኛ  
በማያተርፈን የስልጣኔ  ውድ ባህላችንን እየጣልን  ነው።  

በችግሮቻችን ውስጥ አስታራቂና መፍትሄ ሰጪ 
መስለው የሚገቡት  ውድ የእርቅ እሴቶቻችንን 
አደብዝዘውብን ነው። እንደዛ ባይሆንማ ከራሳችን 
አልፎ ለሌሎች የሚተርፍ የእርቅና የሽምግልና ባህል 
ነበረን። እስኪ በእኛ ጉዳይ አለም እጇን አርዝማ 
ያልገባችበት  ጊዜ የቱ  ነው? ።

ለመግባት እንዲቻላት አላስገባ ብለው የከለከ 
ሏቸውን ማህበራዊ እሴቶቻችንን ዘመናዊ በሚመስሉ 
ከንቱ ነገሮች እየጨፈለቀጭብን ነው ። በዚች ሁለት 
አመት ውስጥ እንኳን ከህወሓት ጋር በተፈጠረ ጦርነት 
ያጋጠሙንን ተጨባጭ እውነታዎች ማስታወስ በቂ 
ነው ። 

ለባህላዊ እሴቶቻችንን ዋጋ ከሰጠናቸው 
ችግሮቻችንን ለመመከት በቂና ከበቂ በላይ ናቸው። 
ወደሌሎች ሳናይ፣ የሌሎች ጣልቃ ገብነት ሳይታከልበት 
በችግሮቻችን ላይ የበላይ የምንሆንበት ብዙ እድል 
አለን ። እነዛን እድሎች ተጨባጭ ማድረግ የምንችለው 
ደግሞ     ለባህላዊ እሴቶቻችን ተገቢውን ዋጋ ስንሰጥ 
ብቻ ነው።

ወደራሳችን እንያ..እኛ የሌለን አለም ያለት 
ምንድነው ብለን እንጠይቅ። ኢትዮጵያን እንበርብራት..
የአባቶቻችንን ልቦች እንፈትሻቸው። ምን ነበሩ..ምን 
ይመስሉ ነበር? ከአብራካቸው በቅለን እኛ እነሱን 
ያልመሰልነው ለምንድነው? የአባቶቻችን ልጆች መሆን 
ያቃተን በምን ይሆን? እያልን እንጠይቅ። 

መጠየቅ፣ ማንነትን ከማወቅ በሚመነጭ ስብእና 
አሁንን ለማሸነፍ  እድል ይሰጣል ።   ኢትዮጵያ ሙሉ 
ናት.. እኛ ወደ ራሳችን ከተመለስን ገናብዙ ነገር ለአለም 
ማበርከት እንችላለን። ብዙ መደነቆችን ልንፈጥር 
እንችላለን ።አለከዛበፊት ግን  ወደ ራሳችን ተመልሰን 
ባለን ነገር እንደነቅ ። በባህሏና በስርአቶቿ እንደነቅ። 

በወግና ልማዷ፣ በእምነትና ቀለሟ እንኩራ። ሀገር 
በሰሩ ባህላዊ እሴቶቿ እንመካ። በተፈጥሮና በሰው 
ሰራሽ ቅርሶቿ እንደነቅ። ያኔ ልክ መሆን እንጀምራለን። 
ያኔ ለችግሮቻችን የሌሎችን ጣልቃ ገብነት መጠበቅ 
እናቆማለን። ያኔ ኢትዮጵያዊነት አለም ተመኝቶ ያጣው 
ማንነት እንደሆነ እንደርስበታለን።

የኢትዮጵያ ማህጸን ባለ ብዙ ፍሬ ነው። ብዙ 
አይነት ጉራማይሌ መልኮችን ጸንሳ የወለደች ሀገር ናት። 
በየጓዳውና ጎድጓዳው አለምን ያስደነቁ የብሩክ እጆች 
ዋጋ አሉ። በየሀገሩ፣ በየመንደሩ ኢትዮጵያዊነትን ያጀገኑ 
እሴቶች አሉ። እዚህም እዚያም ዘመናዊነት የሸፈናቸው፣ 
ስልጣኔ የደበቃቸው ብዙ መልካም ባህሎች አሉን። 

ኢትዮጵያዊነትን ቀን ያወጡ ፣ ሀበሻነትን የገለጡ 
ነገር ደግሞ በዘመን የተደበቁ ብዙ የአንድነት እሴቶች 
አሉን። ዛሬ ላይ የሚያስፈልገን እነዛን ባህላዊ እሴቶች 
መግለጥ ነው። ዛሬ ላይ የሚያስፈልገን በስልጣኔ ስም 
የተሸፈኑ  መልካም እሴቶች ነጻ ማውጣት ነው። 
አባቶቻችን ከዚህ ዘመን በራቀና በመጠቀ መልኩ 
አስተዋይ ነበሩ ። የነሱ አስተዋይነት  ሀገር በማቆየት 
ውስጥ፣ ኢትዮጵያዊነትን የሙጥኝ ብሎ ችግሮችን 
በሽምግልና በመፍታት ውስጥ፣ እግዚአብሄርን 
በመፍራት ውስጥ ተጀምሮ ያበቃ ነበር።

በዛፍ ስር መታረቅ፣ በዛፍ ስር ተቀምጦ ሰላም 
ማውረድ፣ በዛፍ ስር ተሰብስቦ ደም የተቀባቡ ነፍሶችን 
ማስተቃቀፍ ከዚህ በላይ ምን ዘመናዊነት አለ? ከዚህ 
የተሻለ    አስተዋይነት አለ !? ። ወደዚህ አባቶቻችን 
ማስተዋል  እንመለስ ። በአባቶች ምክር ቂምን መርሳት፣ 
በደልን መተው..በአዛውንቶች እውነት ተመርቶ በይቅር 
ለእግዜር ወንድማማችነትን መመለስ፣ ጉርብትናን 
ማስቀጠል ዋጋው በምን ይለካል? ።

በአባቶች ‹አንተም ተው አንተም ተው› በምትል 
ላመል ቃል ፍቅርን መመለስ፣ ጥላቻን መሻር ዋጋው 
የት ድረስ ነው?  ይሄን ነው የሚበጀን። ትተናት 
የመጣንው ኢትዮጵያ ይቺ ናት። ዛሬም መቼም 
ታስፈልገናለችና..ወደ እኛ ሳይሆን ወደ እሷ ተራምደን 
እንቆራኛት። የአባቶቻችን የእርቅና የሽምግልና 
ስርኣቶች ለዛሬ መከራዎቻችን ደም አድራቂዎች 
ናቸው። ተመርኩዘናቸው ይሄን ክፉ ጊዜ ብናልፍባቸው 
ብዙ እናተርፋለን  ። በየትኛውም ዘመን የኖረችውን 
ኢትዮጵያን ብናያት በዚህ ባህላዊ እሴት የቆነጅች ሆና 
ነው የምናገኛት። 

በተፈጥሮና በሰው ሰራሽ ቅርሶች በአለም አቀፍ 
ደረጃ ቀዳሚ ነን።  እኚህ ሁሉ የጋራችን ናቸው። እኚህ 
ሁሉ የሚያግባቡን ነበሩ። ተፈጥሮአዊና ሰው ሰራሽ 
ቅርሶቻችን የአንድ ብሄር ንብረት ሳይሆኑ የአጠቃላዩ 
ኢትዮጵያዊ መጠሪያ ናቸው። ባህላዊ እሴቶቻችን 
የአንድ ወገን ንብረት ብቻ ሳይሆኑ የሁላችንም 
መድመቂያዎች ናቸው። 

ሌላው አለም  እኛ ያለን ያህል ተሪክና ከዚህ 
የሚቀዳ  ቅርስ ባለቤት አይደለም ። የራሳችንን  
አሳንሰን  የምንጓዝበት  መንገድ ዋጋ ከማስከፈል 
ባለፈ  አያሻግረንም ። አንዘናጋ የሚሻለን ከማንነታችን/  
ከኢትዮጵያዊነት ጋር መታረቅ ነው ። 

ለእሴቶቻችን ዋጋ በመስጠት መከራዎቻችንን 
በቀላሉ ማለፍ እንችላለን። አሁን ላይ ከገጠሙን ሀገራዊ 
ችግሮች ለመውጣት ቀላሉና አስተማማኙ ዘዴ ለባህላዊ 
የእርቅ ስርኣቶቻችን እውቅና መስጠት   ነው። 

እነዚህ  እሴቶችቻችን  ለሰላማችን አልፋና ኦሜጋ 

ናቸው  ። 
አለም የአሁኑን ስልጣኔዋን ከማግኘቷ በፊት እንደ 

ሀገርና እንደ አህጉር ስትንቀሳቀስ የነበረችው በህዝቦች 
የጋራ እሴቶች ተመርታ ነው። ወደ ሀገራችን መጥተን 
በእያንዳንዱ ብሄረሰብ ጓዳ ውስጥ ያሉትን ባህላዊ 
እሴቶች ብንመረምር ደግሞ ሀገራችን ምን ያክል 
በባህላዊ እሴቶቿ ባልፅጋ እንደሆነች እንደርስበታለን። 
ባህላዊ እሴቶች የዘመናዊ ስልጣኔ መነሻዎች ናቸው። 

አንድ ሀገር ባህላዊ እሴቶቹን ሳይጠብቅና 
ሳይንከባከብ ዘመናዊነትን መቀበል አይችልም። 
አለም ላይ በተፈጥሮ ከታደሉ ሀገራት መካከል አንዷ  
ኢትዮጵያ ናት። በዚህ መታደል ላይ ዋጋ ያላቸው 
ባህላዊ እሴቶች ሲጨመርበት መዳረሻችን ምን ሊሆን 
እንደሚችል ለማሰብ አይከብድም ።  በባህላዊ የእርቅ 
ስርዐታችን መታረቅ እየቻልን የሌሎችን ጣልቃ ገብነት 
ከፈለግን የመጨረሻ አለመታደል  ነው።

በዘመናዊነት ካባ አንቱታን ያሰጡንን የእናት የአባት 
ስማችንን እያጣን ነው። ጥንት አባቶቻችን ከዘመን 
ቀድመው፣ ከስልጣኔ ልቀው ለችግሮቻቸው የሚሆን 
ብዙ መላ ነበራቸው። ፍርድ ቤት ሳይሄዱ፣ ሽመል 
ሳይማዘዙ ተክለው ባጸደቋቸው ኢትዮጵያዊ ወግና 
ባህል ይቅር ለእግዜር የሚባባሉበት አለም ያላየችው 
ስልጣኔ ነበራቸው። 

ኢትዮጵያ በአለም ላይ ገናና ሆና የኖረችበት ያ 
ዘመን የአባቶቻችን መልካም እሴት የፈጠረው ተጽዕኖ 
ነው ። አሁንም ባህላዊ እሴቶቻችንን ከፊት አስቀድመን 
እስካልተራመድን ድረስ ችግሮቻችንን በዘመናዊ 
መንገድ ብቻ እንፈታለን ማለት ዘበት ነው። ባህላዊ 
የእርቅ እሴቶቻችን ከዘመናዊው በላይ የላቀና የሚከበር 
ዋጋ አላቸው።

እኔና እናንተ በዘመናዊ አለም ውስጥ ዘመናዊ 
ከመሆናችን በፊት ባላገሮች ነበርን። ዛሬ ላይ ያለንውና 
እየኖርን ያለንው ያ ባላገርነት በሰጠን ኢትዮጵያዊነት 
ውስጥ ነው። የጥንቱን ሀያልነታችንን ለመመለስ 
ዘመናዊነት ከፈጠረው መታወር  ወጥተን ባላገር መሆን 
አለብን። ባላገር መሆን ማለት ከስልጣኔና ከዘመናዊነት 
ርቆ መኖር ማለት አይደለም።ኢትዮጵያዊ ለሆኑ 
እሴቶችና ቀለሞች ዋጋ መስጠት ማለት ነው። 

አለም አንድ ወቅት ላይ ባላገር ነበረች። ኢትዮጵያ 
ለብዙ ዘመን ባላገር ነበረች። አሁንም ወደተውንውና 
ወደረሳንው ባላገርነታችን መመለስ አለብን። ዛሬ ላይ 
አባቶቻችን በቀላል መንገድ በእርቅ የሚፈቷቸውን 
ችግሮቻ በዘመናዊ መንገድ መፍታት ያቃተን እኮ 
እሴቶቻችንን ስለሻርን ነው። ዛሬ ላይ በተልካሻና ውሀ 
በማያነሳ ሰበብ በብሄርና በጎሳ የምንባላው ጠብቆ 
ካቆየን ባላገርነት ስለራቅን ነው።

ዛሬ ላይ በመነጋገር መስማማት አቅቶን ችግሮቻችን 
አለም አቀፍ የሆኑት እኮ ከባህላዊ ይልቅ ለዘመናዊ 
አስተሳሰብ /እስከ መርዙ  እጅ በመስጠታችን ነው። 
ዛሬ ላይ የእኛ ባልሆነና በማንታወቅበት እኔነትና ራስ 
ወዳድነት ሰልጥነን ሀገርና ትውልድ የምንመርዘው  
አብረን ከበላንበት ኢትዮጵያዊነት ስለራቅን ነው።

ባላገርነት ይሻለናል..ባላገሯንና ለወንድማማችነት 
ቅድሚያ የምትሰጠውን ኢትዮጵያ አምጠን 
እንውለዳት። ያለባላገርነት ዘመናዊነት ምንም ነው። 
ባላገርነት የዘመናዊነት ስር ነው። ዘመናዊነት ዋጋ ያለው 
ለባህላቸውና ለስርዐታቸው ለሚገዙ ሀገርና ህዝቦች 
ነን። 

ከትላንት ሸሽተን  የትም አያደርስም። ዛሬን የሰጠን 
ትላንት ነውና ወደ ትላንት ተመልሰን ለዛሬ ያበቁንን 
ወርቆቻችንን ከጣልንባቸው ቦታዎች  እናንሳቸው ። 
ለብቻ በመቆም ውስጥ ዘመናዊነት የለም። በመለያየትእና 
በመኮራረፍ ውስጥ የፀናች ሀገር መፍጠር የሚታሰብ 
ማስጌጥ፣  ማሳደግና ማድመቅ  ነው።

ለዘላቂ ሰላማችን  ባህላዊ የእርቅ 
   እሴቶቻችንን  ይመለሱ

በትረ ሙሴ (መልከ ኢትዮጵ)

በወግና ልማዷ፣ 
በእምነትና ቀለሟ 

እንኩራ። ሀገር በሰሩ 
ባህላዊ እሴቶቿ እንመካ። 

በተፈጥሮና በሰው ሰራሽ 
ቅርሶቿ እንደነቅ። ያኔ 

ልክ መሆን እንጀምራለን

የሕይወት ገጽታ 
             አዲስ ዘመን   እሁድ ጥር 14  ቀን 2015 ዓ.ም

ማህበራዊ

«ሀገርን በታማኝነት  ማገልገል እርካታን ይሰጣል»
እፀገነት አክሊሉ

አቶ በዳዳ ወደዚህች ምድር ሲመጡ ጀምሮ 
ያን ያህል ኑሮ የተሳካላቸው በተመቻቸ ሁኔታ 
ተወልደው ያደጉ አይደሉም፡፡ ይልቁንም ብዙ ፈተና 
(አሜኬላ)  ከበዛበት ህይወት ውስጥ ተፈጥረው 
ከእህት ከወንድሞቻቻው ጋር ገና በልጅነታቸው ነው 
የህይወትን አቀበት ይገፉት ዘንድ የተጋፈጡት፡፡

ይህንን ለመሰለው ተስፋ አስቆራጭ ችግር ግን 
እጅ ያልሰጡት አቶ በዳዳ ዝቅ ካለ ስራ ጀምረው 
ዛሬ ላይ ከአገር  አልፈው በዓለም አቀፍ ደረጃ ታዋቂ 
የሆኑበትን  ስራ በመስራት ላይ ይገኛሉ፡፡

አቶ በዳዳ ገመቹ ተወልደው ያደጉት አገራችንን 
በዓለም አደባባይ ከፍ አድርገው በሚያስጠሩልን 
አትሌቶቻችን የትውልድ ቀዬ  አርሲ ክፍለ  አገር 
በቆጂ  ነው፡፡  እሳቸውን ጨምሮ ዘጠኝ ልጅ ባለበት 
ቤት ውስጥ የተወለዱት አቶ በዳዳ የመጀመሪያ ልጅ 
እንደመሆናቸው በትምህርትም በሌላውም በኩል 
ተሽሎ የመገኘት ትልቅ ሀላፊነት የተሸከሙም ነበሩ። 
የመጀመሪያ ደረጃ ትምህርታቸውን የጀመሩት 
እዛው በቆጂ  ኮጂ ቁብሳ በሚባለው  ትምህርት 
ቤት  ነበር፡፡ ነገር ግን አቶ በዳዳ እንደሌሎቹ 
እኩዮቻቸው በተመቻቸ ሁኔታ የሚማሩበትን እድል 
ባለማግኘታቸው   እስከ  ስደስተኛ ክፍል ተምረው 
ማቋረጥ ግድ ሆነባቸው፡፡

"……..እንደነገርኩሽ እኔ የመጀመሪያ ልጅ ነኝ፤ 
ከኔ በታች ስምንት ልጆች አሉ ፤ ቤተሰቦቻችን 
ደግሞ ምንም ነገር የሌላቸው ድሆች ነበሩ ፤ በንጉሱ 
ጊዜ ጭሰኞች ስለነበሩም የሚታረስ መሬትም ሆነ  
የማረሻ በሬ አልነበረንም፤  ኑሯችንም  አስከፊ ነበር፡
፡ ከዚህ ሁሉ በላይ ደግሞ እናታቸን ይህንን ሁሉ 
ልጅ ያለአባት ነበር የምታሳድገው፡፡በጠቅላላው ኑሮ 
ለእኛ በጣም ከባድ ነበር" ይላሉ፡፡

ይህንን አስከፊ ችግር እያዩ ትምህርታቸውን 
መማር ያልሆነላቸው አቶ በዳዳ ለእናታቸው 
አጋዝ ለመሆን ለእህት ለወንድሞቻቸውም 
የታላቅነታቸውን ሚና ለመወጣት በማሰብ 
ትምህርታቸውን ከስድስተኛ ክፍል አቋርጠው 
ውትድርና መግባትን  መረጡ፡፡ በወቅቱ ውትድርና 
መግባት ግዴታ ባይሆንም እሳቸው ግን ኑሮን 
ለማሸነፍ  እናታቸውና ወንድሞቻቸው በችግር 
ከሚያጡ በማለት የመረጡት  የስራ መስክ ነበር።

" …………በወቅቱ የእኔ አላማ የነበረው ወትድርና 
ገብቼ በማገኘው ደመወዝ እናቴና እህት ወንድሞቼን 
ማገዝ ነበር። የኑሮ አማራጬ ብዬም በፍቃደኝነት 
የገባሁት ለዚሁ ነው " በማለት ውትድርና የገቡበትን 
ምክንያት ይናገራሉ።

 አቶ በዳዳ ውትድርና ገብተው ምንም እንኳን 
ስልጠናው ከእሳቸው የልጅነት ጉልበት በላይ 
ቢሆንም አላማ አላቸውና ተቋቁመው በማለፍ 
ኋላም በተመደቡባቸው ቦታዎች ሁሉ ግዴታቸውን 
በሚገባ በመወጣት ለ16 ዓመት ያህል ማገልገላቸውን   
ይናገራሉ፡፡

አቶ በዳዳ ከባዱን የኑሮ ውጣውረድ በውትድርና 
ለማለፍ ትምህርታቸውን ቢያቋርጡም የመማር 
ፍላጎታቸው ግን ከውስጣቸው ተሟጦ የወጣ 
አልነበረም ፡፡ ከውትድርናው ጎን ለጎን   ነገሌ ቦረና 
ሆነው የአንደኛ ደረጃ  ትምህርታቸውን አጠናቀቁ 
፡፡ ኋላም ወደ  አዲስ አበባ የመምጣት እድልንም 
ሲያገኙ  ደጃዝማች ገነሜ ትምህርት ቤት ገብተው 
የሁለተኛ ደረጃ ትምህርትቸውን መከታተላቸውን 
ይናገራሉ፡፡  

" …..ውትድርና ላይ ይከፈለኝ የነበረው ደመወዝ 
60 ብር ነበር፤ ከዚህ ብር ላይ ደግሞ 20ዋን ለራሴ 
አስቀርና 40ውን ብር ለእናቴ እልክላታለሁ ፤ በዚህ 
ደግሞ እህት ወንድሞቼ ሳይራቡ ትምህርታቸውንም 
እንደእኔ ሳያቋርጡ ተምረው ዛሬ ላሉበት ደረጃ 
በቅተዋል፡፡በዚህም ትልቅ እርካታ ይሰማኛል" 

ብለዋል፡፡
በወቅቱ ምናልባት እኔ ወታደር ባልሆን ኖሮ 

እናቴንም በአጭሩ አጣት ነበር፤ እህት ወንድሞቼም 
አሁን ያሉበት ደረጃ ለመድረስ በጣም ይቸገሩ ነበር፤  
የሚሉት አቶ በዳዳ ነገር ግን እሳቸው መስዋዕት 
ሆነው ለቤተሰባቸው እንደ ሻማ መቅለጣቸው 
ውጤቱን ሲያዩት በጣም እንደሚደሰቱበትም 
ያብራራሉ፡፡

አቶ በዳዳ የቤተሰባቸውን ጉሮሮ ለመድፈን 
ለእናታቸው ብሎም ለወንድም እህቶቻቸው ጋሻ 
ለመሆን በገቡበት ውትድርና ላይ ብዙ ዓመት 
አገልግለዋል፤   በዚህ የአገልግሎት ዘመናቸው 
ደግሞ በእግራቸው ላይ የመቁሰል አደጋ ደረሶባቸው  
ከውትድርናው አለም ተገለሉ፡፡ 

ከውትድርና ከወጡ በኋላ  ለራሳቸውም 
ሆነ ለቤተሰቦቻቸው ሲሉ ሌሎች ስራዎች ላይ  
መሰማራት ነበረባቸው ፤ ከውትድርና ለወጣ ሰው 
ደግሞ ሊሆን አልያኝም ሊገኝ የሚችለው ስራ ጥበቃ  
ነበርና አቶ በዳዳ በአዲስ አበባ ከተማ ውስጥ የጥበቃ 
ስራ የሚሰሩበትን ቦታ ማፈላለግ ጀመሩ። ስራውን 
ማግኘታቸው አልቀረም አገኙ፡፡ ሀላፊነታቸውን 
በአግባቡ ሲወጡ የቆዩት አቶ በዳዳ በስራው ላይ 
ልምድ እያገኙ ሲሄዱ በዚሁ ሌላ መስሪያ ቤት 
መቀየርን ፈለጉ፡፡

አሁን ሁለተኛው መስሪያ ቤታቸው ላይ 
ደርሰዋል። መስሪያ ቤቱ ደግሞ የመኪና መለዋወጫ 
ስሙም  ችርቻሮ ንግድ ኮርፖሬሽን ይባል ነበር፤ 
በእዛም ስራቸውን በታማኝነት ከመወጣታቸውም 
ባሻገር ተጨማሪ ገቢ ሊያስገኝላቸው የሚችል ስራን 
በግቢው ውስጥ መስራት ጀመሩ፡፡

"…….የሚገርምሽ በመንግስት ችርቻሮ ንግድ 
ኮርፖሬሽን ውስጥ ስሰራ ሁለት ሁለት መኪና 
የነበራቸው አለቆች ነበሩኝ፤  እኔ ደግሞ ከጥበቃ 
ስራዬ  ጎን ለጎን የእነሱን መኪና ማጠብ ጀመርኩ ፤ 
አንዳንድ የሚፈልጉትንም ስራ ሲያዙኝ እሰራለሁ፤  
ይህ አካሄዴ ደግሞ በቅጥር ከሚከፈለኝ 70 ብር 
ደመወዝ ሌላ  በወር እስከ 450 ብር ድረስ እንደአገኝ 
እረዳኝ፤  " በማለት ሁኔታውን ያስታውሳሉ፡፡

አቶ በዳዳ ህልማቸው ሰፊ ግባቸውም ሩቅ ነበርና 
የጥበቃ ስራውን እየሰሩ ብሎም የአለቆቻቸውን 
መኪኖች እያጠቡ ከሚያገኙት  ገንዝብ ላይ 
ቤተሰባቸውን ማገዙ እንዳለ ሆኖ ተቀማጭም 
ያደርጉ ነበር፡፡ይህ ተቀማጭ ገንዘባቸው ደግሞ 
በተለይም ዛሬ ላይ ለስኬት ላበቃቸው የድለላ ስራ 
መነሻ ሆናቸው፡፡

"…….የመጣሁበት ቤተሰብ የእኔን እጅ 
የሚጠብቅ ነበር፤ እናም እኔ ገንዘብ አገኘሁ ልብላ 
ልጠጣ ልዝናና የሚል አምሮቱ እንኳን ቢኖረኝም 
እነሱን የመርዳት ሃሳቡ ግን ከልጅነቴ ጀምሮ አብሮኝ 
የኖረ በመሆኑ ገንዘብን ማጥፋት አልችልም ነበር፡፡ 
450 ብር እንኳን ከደመወዝ ውጪ ሳገኝ ግማሹን 
ለእናቴ እልክ ነበርⵆ በነገራችን  ላይ እኔ ከልጅነቴ 
ጀምሮ ህይወቴን ሙሉ በስራ ስላሳለፍኩ አሁንም 
ድረስ መዝናናት የሚመስለኝ ስራ መስራት ነው፡
፡  በመሆኑም መዝናናትን  የምገልጸው  በመጠጣት 
አልያም ሆቴል በመሄድ ሳይሆን በስራ እርካታን 
በማግኘት ሰዎችን በማስደሰት የእጅን የድካምን ዋጋ 
በማግኘት ነው " ይላሉ፡፡

"…….ስራ ለእኔ ትልቁ እርካታዬ ነው የሚሉት አቶ 
በዳዳ ድሮም ሆነ አሁን መሸታ ቤት ሄዶ መጨፈር 
አልያም ከጓደኛ ጋር ተሰብስቦ በመንጫጫት ሌላም 
ሌላም እያደረጉ ደስታን ማግኘት ይቻላል ብዬ 
አላስብም፡፡ ዛሬም ለእኔ ከቀኑ 11 ሰዓት ሰዓት እላፊዬ 
ነው፡፡  11 ከ 30 ሲሆን  ቤቴ ነኝ። መዝናኛዬ ልጆቼ 
ቤተሰቦቼ ናቸው፡፡ ይህ ባህሪዬ ደግሞ ከእኔ ጋር 

አድጓል፡፡መዝናናት ለእኔ በስራዬ እርካታን ማግኘት 
ነው"፡፡

አቶ በዳዳ ጥበቃ ሰርተው መኪና አጥበው 
ገንዘብ ቢያጠራቅሙም ነገ ላይ የተሻለ ነገርን 
ለማግኘት ለራሳቸውም ሆነ ለቤተሰባቸው የተሻለ 
ኑሮን ለመስጠት ምን ብሰራ ያዋጣኛል የሚለውን 
ሳያስቡት ውለው አድረው አያቅውቁም፡፡ይህንን 
ሀሳባቸውንም ለተለያዩ ሰዎች ያማክሩ  ነበር፤ ሁሉም 
የየራሳቸውን ይሻላል የሚሉትን ቢነግሯቸውም 
ደላልነት ግን ገንዘብ የሚያስገኝ ስራ መሆኑን 
የነገራቸውን ተቀበሉ። ግን ደግሞ እንዴት ብዬ 
ነው ደላላ የምሆነው ሲሉ ማሰባቸው አልቀረም ፡፡ 
ወደ ስራው ከመግባታቸው በፊትም ያጠራቀሟትን  
ሶስት ሺ ብር በማውጣት  አንድ ዶክተር በሙያው 
ላይ የሚሰጠውን ስልጠና ወሰዱ፡፡ ስልጠና ዛሬ ላይ 
ለደረሱበት ውጤት እንዳበቃቸውም ይናገራሉ፡፡

"…….ከስልጠናው ሶስት ነገሮችን ተምሬያለሁ፤ 
አንደኛው ለራስህ ታማኝ ሁን የሚባል ሲሆን 
ምናልበት እንዴት ሰው ለራሱ ታማኝ አይሆንም 
ሊባል ይችላል ፤  ነገር ግን ለራስህ ታማኝ ሁን ማለት 
እሰራዋለሁ ብሎ ለታቀደው  እቅድ እና ለተገባው 
ቃል ታማኝ መሆን ማለት ነው። ይህንን ማድረግ 
ካልተቻለ  እንግዲህ ለራስ ታማኝ አልሆንም 
ይመጣል ማለት ነው፡፡ ሁለተኛው ለስራ ታማኝ 
መሆን  ነው፤ ይህም ማለት ስራን እውነት የሆነውን 
ነገር ብቻ በመናገርና በማድረግ መግለጽ ማለት 
ነው፡፡ በነገራችን ላይ ዛሬ ላይ የምናየው የድለላ 
ስራ ውሸትና ማጭበርበር  የበዛበት ነው፡፡ ነገር ግን 
ድለላ እውነትን መሰረት ያደረገ ነው፡፡ ሶስተኛው 
ለደንበኞች ታማኝ መሆን ነው፤ ለደንበኛ ታማኝ 
መሆን ሲባል ደግሞ አንዱና ዋናው ሚስጥራቸውን 
መጠበቅ፣ የሚፈልጉትን ነገር እንጂ እኛ  የፈለግነውን 
ነገር አለማቅረብ ፣የሚሉት  በስልጠናው ያገኘሁት 
ስንቅ ነው " ይላሉ።

አቶ በዳዳ ስራቸውን "ሀ " ብለው የጀመሩት 
አራት ኪሎ ቱሪስት ሆቴል አካባቢ ነበር፤ በቦታው 
ላይ በርካታ መሰል የድለላ ስራዎችን የሚሰሩ 
ሰዎች የነበሩ ሲሆን እሳቸውም እነሱ የሚሰሩትን 

እያዩ እዛው እየዋሉ ግን ደግሞ የወሰዱትን ስልጠና 
በማያፋልስ መልኩ ስራቸውን ሲያከናውኑ ቆዩ፡፡

"……ቱሪስት ሆቴል አካባቢ ስራዬን ጀመርኩ 
፤አንድ ቀን በአጋጣሚ  አንድ ሰው ቤት መሸጥ 
እንደሚፈልግን  ገዢ እንዳገናኘው ነገረኝ፡፡ በነገረኝም 
እለት ቤት የሚገዛ ሰው መጣ፤ የሁለቱንም ሀሳብ 
ስሰማው የሚስማማ ነው ፤ቤቱ ለፈላጊው ትክክልኛ 
ሆነ፡፡ ይህ አጋጣሚ ብዙ ጊዜ የሚገኝ ባይሆንም 
እኔ ቀናኝና ቤቱን በ5 መቶ ሺ ብር አገበያየሁ። 
እኔም ከሁለቱም ሰዎች ሁለት  በመቶ ታስቦልኝ   
60 ሺ ብር ክፍያን አገኘሁ፡፡ ቀን ይህንን  አገኝቼ 
ማታ  ወደጥበቃ ስራዬ ነበር የሄድኩት ፤ ከዛ በኋላ 
በሀቅኝነት ከተሰራ  ድለላ  ጥሩ  ስራ መሆኑ ገባኝ " 
በማለት ስለመጀመሪያ የድለላ ስራ አጋጣሚያቸው 
ይናገራሉ፡፡

በዛች እለት ብቻ እንኳን ይህንን ገንዝብ ካገኘህማ 
የጥበቃ ስራህን ተው ያለኝ ብዙ ነበር ፤ነገር ግን እኔ 
ስራዬን ሳልተውም ሁለቱንም ጎን ለጎን እየሰራሁ 
አምስት አመት ቆየሁ በማለት ይናገራሉ፡፡

"…….በ27 ዓመት የድለላ ስራ ቆይታዬ አንድም 
ቀን ፍርድ ቤት ቀርቤ በፍትሃብሔርም ሆነ በወንጀል 
ተከስሼ አላውቅም ፡፡ ይህ የሆነው ደግሞ ጥፋት 
ሊያሰሩ የሚችሉ ነገሮችን ስለምሸሽና  ህግና ደንብን 
ጠብቄ ስለምሰራ ነው፡፡ አንዳንድ ጊዜ እንደውም 
አሰርቶ ገንዘብ ለመክፈል በጣም የሚሳሳ ሰው 
ሲገጥመኝ ገንዘቡን እተውለታለሁ፡፡ ምክንያቱም 
ስራ እንጂ ነገር ስለማልፈልግ " ይላሉ፡፡

በአንድ ወቅት ግን ለአውቶቡስ የሚሆን 
አምስት ሳንቲም ጎድሏቸው በእግራቸው የሄዱትን 
ኋላም   የገጠማቸውን መቼም እንደማይረሱት 
ይናገራሉ"……የጥበቃ ስራውን ከድለላ ስራዬ ጋር 
አጣጥሜ በምሰራበት ወቅት አንድ ቤት ለማየት 
ኮተቤ አካባቢ ሄድኩኝ ፡፡ ይዘውኝ የሄዱት ሰዎች 
ደግሞ ጉዳያቸውን ከጨረሱ በኋላ ሰንዳፋ አካባቢ 
ደርሰን እንምጣ ብለው ትተውኝ ሄዱ፡፡ እኔ ደግሞ 
ማታ የጥበቃ ስራዬ ላይ መገኘት አለብኝ ፡፡ በወቅቱ  
33 ቁጥር አንበሳ የከተማ አውቶቡስ ከኮተቤ ተነስታ 
አራት ኪሎ በ15 ሳንቲም ታመጣ ነበር፤ እኔ ግን 

ስራ ያስከብራል ! ይህ የማይታበይ ሀቅ ነው፡፡ ሰዎች ደግሞ በተለይም ነገያቸውን ለማሳመር ዛሬ ላይ 
ተግተው መስራት  አለባቸው፡፡ ብዙ ሰዎችም በዚህ መንገድ አልፈው ያሰቡበት ደርሰዋል፡፡ ከእነዚህ ሰዎች 
መካከል ደግሞ   የዛሬው የህይወት ገጽታ አምዳችን እንግዳ አቶ በዳዳ ገመቹ አንዱ ናቸው፡፡

-አቶ በዳዳ ገመቹ

የሕይወት ገጽታ
ማህበራዊ  

አዲስ ዘመን   እሁድ ጥር 14 ቀን 2015 ዓ.ም

ኪሴ  የነበረኝ አስር ሳንቲም ብቻ ነው፡፡ በህይወቴ 
ደግሞ  ሌብነትና ልመናን በጣም እፈራለሁ፤ ስለዚህ 
አምስት ሳንቲም ሙሉልኝ ማለት አልቻልኩም። 
በመሆኑም በጦር ሜዳ  በደረሰብኝ ጉዳት አንድ 
እግሬ ያነክሳል፤ ከዘራም እይዛለሁ፤ ግን ምንም 
አማራጭ ስላልነበረኝ ጉዞዬን በእግሬ እያነከስኩ 
ጀመርኩ፡፡ መካከል ላይ እግሬም በጣም ስላመመኝ 
ቁጭ አልኩ፤ እዛው ቁጭ ብዬ ሳላስበው አለቀስኩ ፤ 
ሰዎች በሁኔታዬ ተደናግጠው እናግዝህ ቢሉኝም አይ 
ብዬ ከተቀመጥኩበት ተነስቼ መንገዴን ጀመርኩ፤ 
አራት ኪሎ መስሪያ ቤቴ በር ላይ ስደርስ ወደቅኩ፡፡ 
››ዛሬ ይህ ሁሉ አልፎ ሳየው ከታገሱ የማያልፍ ነገር 
እንደሌለ እንድረዳ አድርጎኛል፡፡ 

ደላላ ለመሆን ጥሩ ተናጋሪ መሆን ያስፈልጋል 
የሚባለው ውሸት ነው። በነገራችን ላይ በእኛ አገር 
ደላሎች ካላቸው የስነ ምግባር ደረጃ አንጻር በጣም 
ተናጋሪና ውሸታም መሆን የግድ እንደሆነ የሚያስቡ 
ሰዎች ብዙ ናቸው፡፡ ይህ ፍጹም ሀሰት ነው፡፡ ድለላ 
ለእኔ ግን እውነት መናገር ነው፡፡ ምክንያቱም አንድ 
ሰው ሁለት ክፍል ቤት ሊከራይ መጥቶ ደላላው 12 
ክፍል ያለውን ቤት ቢያሳይ በራሱ  እየቀለደ ነው፡፡ 
በመሆኑም ለድለላ ስራ ቁልፍ መንገዱ የሚሰራውን 
ስራ ማወቅና ማክበር  ብቻ ነው፡፡ በሌላ በኩል 
ሰዎች ወደ ደላሎች ሲመጡ ፍላጎታቸውን በውል 
መረዳት በፍላጎታቸው መሰረት ለማስተናገድ እኔ ጋር 
ምን አለ ምን ልሰጠው ነው የምችለው የሚለውን 
ማጤን ይገባል ይላሉ፡፡

ጎዞ አሜሪካን አገር 
አቶ በዳዳ ባለፉት 27 ዓመት በላይ የሰሩት የድለላ 

ስራ ገንዘብና እውቅና ብቻ ሳይሆን ያስገኘላቸው 
በርከታ እንደቤተሰብ የሚተያዩቸው ደንበኞችም 
እንዲያፈሩ አድርግቸዋል፡፡  በታማኝነታቸው በስራ 
ወዳድነታቸው ቃላቸውን የሚያከብሩ የሚችሉትን 
ብቻ የሚሰሩ የሰው ሃቅ የማይፈልጉ መሆናቸው 
ወዳጆቻቸው ምን እናድርግላቸው ብለው 
እንዲጨነቁም አድጓቸዋል፡፡

እነዚህ ወዳጆቻቸው ደግሞ ምን እናድርግላቸው 
ብለው አልቆሙም ይልቁንም ወደ አሜሪካን አገር 
ጠርተዋቸው ከ 38 ዓመት በላይ ሲያስነክሳቸው 
የነበረውን የጦር ጉዳተኛ እግራቸውን በማሳከም  
አቶ በዳዳ ከከዘራ ውጪ  እንዲንቀሳቀሱ 
አስቻሏቸው፡፡ ይህንን ላደረጉላቸው ወዳጆቻቸውና 
ደንበኞቻቸውም ላቅ ያለ ምስጋናን ያቀርባሉ፡፡

አቶ በዳዳ አሜሪካን አገር ለህክምና ይሄዱ እንጂ 
ወደ አገራቸው ይዘውት የሚመጡት ነገር አላጡም። 
አቶ በዳዳ ከአሜሪካን አገር የሚሸጥ የሚለወጥ 
አልያም የሚበላ የሚጠጣ የሚለበስ ነገርን ይዘው 
አይደለም ወደ አገራቸው የተመለሱት ይልቁንም 
ለአገራችን የድለላ ስራ  ፈር ቀዳጅ የሆነና ሙያውንም 
ከፍ ወዳለ መንገድ የሚያደርስ ቴክኖሎጂ ወይም 
እውቀትን እንጂ፡፡

"……..አሜሪካን አገር ሁሉም ነገር በህግና 
በደንብ የሚመራ ነው፤ ሰዎች መኪና ሲያቆሙ 
በስርዓት ነው ፤ጎዳናዎችን ንጹህ አድርገው ነው 
የሚጠቀሙት ፤የባንክ ስራቸው የተቀናጀና በተቻለ 
መጠን ከወንጀል ተግባር የተጠበቀ ነው፤ በሌላ 
በኩል ደግሞ አሰራሩ ግልጽ በመሆኑ ሁሉም ሰው 
መመልከት ይችላል፤ ተደብቆ የሚሰራ ስራ የለም፤ 
ይህን ወደ አገሬ ማምጣት ብመኝም እንዲህ 
በቀላሉ የሚሆን ግን አይደለም። ነገር ግን ከዛ 
ወዲህ በተለይም አገራቸው ላይ ንብረትን ማፍራት 
የሚፈልጉ  ኢትዮጵያውያንን ማገዝ የሚያስችል ስራ 
ግን መስራት እንዳለብኝ አመንኩ "ይላሉ፡፡

አሜሪካን ያሉ ብዙ ኢትዮጵያውያንና ትውልደ 
ኢትዮጵያውያን  አገራቸው ገብተው ንብረት 
ሲያፈሩ በቤተሰቦቻቸው ጭምር ይዘረፋሉ ፤ እህቴ 
እናቴ አባቴ ቤት ይኑረኝ ግዙልኝ ሲሉ ገንዘባቸው 
ይዘረፋል፤ ተገዝቷል ብለው ሲመጡም ሌላ ነገር 
ነው የሚጠብቃቸው፡፡

አቶ በዳዳ የእኔ ህልም ይላሉ " ከኢትዮጵያ ውጪ 
ሆነው ኢትዮጵያ ውስጥ ቤት ለመግዛት የሚፈልጉ 
ደንበኞች ስለቤቶቹ ሙሉ መረጃ ማለትም  የቤቶቹን 

ስፋትና የተሰሩበትን ማቴሪያል፤ አድራሻቸውንም 
ጭምር በኢንተርኔት በማየትና በኢንተርኔት የክፍያ 
ስርዓት በመፈጸም  ቤት ገዝተው፣ የቤት ባለቤት 
የሚሆኑበትን አመቺ አሰራር  ይዞ መምጣት ነው፤ 
"ኢትዮ ሌግዠሪ ሆምስ”  በአሜሪካ አሌክሳንድሪያ 
ከተማ  ሥራ የጀመረ ሲሆን በዚህ አገልግሎቱ 
ኑሯቸውን ባህርማዶ ያደረጉ ወገኖች  በሀገራቸው 
የመኖሪያ ቤት እንዲኖራቸው እድልና አጋጣሚ  
ፈጥሮላቸዋል፡፡ድርጅቱ ከቤት ግብይቱ በተጨማሪ 
ዳያስፖራው ማህበረሰብ ከአገር ውስጥ ባንኮች ጋር 

መስራት የሚችልባቸውን  ሁኔታዎች ያመቻቻል፡፡ 
ገዢዎች ከባንኮች ጋር  መስራት ስለሚችሉባቸው 
ሁኔታዎችም  ያማክራል። ከዚህ በተጨማሪም  
ቤቶች ግንባታቸው ሳይጠናቀቅ የግብይት 
ስርዓት እንዲኖራቸው ማድረግ፤ የቤት ዋጋዎችን 
ግልጽ የሚያደርግ ቴክኖሎጂ ማዋቀር፤ ድርጅቱ 
ከሚያከናውናቸው ተግባራት መካከል ይጠቀሳሉ" 
በማለት ህልማቸውን ይናገራሉ።

 በተቃራኒው ደግሞ አገራችን ላይ ብዙ የቤት 
አልሚ ባለሃብቶች አሉ፤ እነዚህ በተለይም በጥሩ ስነ 

ምግባር የሚሰሩትን   በሰው አገር የሚለፉ ወገኖቻችን 
አገራቸው ውስጥ ያለምንም ውጣ ውረድ ራሳቸው 
እየተቆጣጠሩ አሰርተው የቤት ባለቤት የሚያደርግ 
መላ ማዘጋጀት አለብኝ ብዬ ነው የመጣሁት ይላሉ፡፡ 

"………ወገኖቼን በምችለው አቅም ለማገዝ 
ከልቤ ተነሳሳሁ ፤ ይህንን ሁኔታ የሰሙ ዳያስፖራ 
ወገኖቻችን በስራው ተደስተው ወዲያውኑ ነው 
መመዝገብ የጀመሩት ፤ ከዚህ በኋላ በዘመድ 
አዝማድ የሚበዘበዝ ለችግር የሚጋለጥ ኢትዮጵያዊ 
አይኖርም፡፡ " በማለት ሁኔታውን ይናገራሉ፡፡

ይህ ስራ ኢትዮጵያውያኑን ከስጋት ነጻ ከማድረግ 
ልፋታቸው ሜዳ እንዳይወድቅ ከማስቻል ባሻገር 
ሁሉም ስራና ግንኙነት በባንክ በኩል ስለሚሆን 
ለመንግስትም የሚያስገኘው የውጭ ምንዛሪ በረከት 
ቀላል የሚባል አይደለም በማለት ጥቅሙ ዘርፈ ብዙ 
መሆኑን ይናገራሉ፡፡

የድለላ ስር  ድሮና ዘንድሮ 
  እኔ ደላልነትን ስጀምርበት ከነበረው ጊዜ ዛሬን 

ለማነጻጸር በጣም ከባድ ነው ፤ዛሬ ላይ የሰዎች ስነ 
ምግብር እጅግ ተበላሽቷል፡፡ሰዎች አምላክንም  
ህግንም  አይፈሩም ፡፡ በአንድ ጀምበር በብዙ ቢሊየን 
የሚቆጠር ገንዘብን አግኝተው ማደር ይፈልጋሉ፤  
አሁን አሁን የምሰማቸው ነገሮች በራሱ ይቀፉኛል፡፡

ሰው ህግን የማይጥሰው መታሰርን ፈርቶ ብቻ 
መሆን የለበትም፤ ከዛ ይልቅ በአንድ ሰው ስህተት 
ወይም ውሸት በሌላው ላይ ሊደርስ የሚችለውን 
ጉዳት  ማሰብ ያስፈልጋል፡፡ በመሆኑም ሰዎች 
ፈጣሪያቸውን ቢፈሩ ፡፡ህግ ደርሶባቸው ባይታሰሩ 
እንኳን  ህሊና ቢኖራቸው ሌላውን ሰው ጎድተው 
ለመኖር ባይመርጡ  የሚሉት አቶ በዳዳ አንድ ሰው 
ምንም ያህል ሃብታም ቢሆን እንጀራን በወጥ እንጂ 
በወርቅ አይበላም፤ ምንም ያህል ቢሊየነር ቢሆንም 
በጨርቅ እንጂ በወርቅ ተጠቅልሎ አይቀበርም 
ይባላል ፤ በመሆኑም ወደምድር ይዘነው የመጣነው 
አንዳችም ነገር የለም ከዛ ይልቅ  ሰዎችን ያልበደለ 
ንጹህ ህሊና ካለን እኛ ከማንም በላይ ሃብታም ነን 
ይላሉ፡፡   

"……ሀብት ለእኔ ንጹህ ህሊና ነው ፤ አሁን እንደ 
አገር የደላልነት ሙያ መስመሩን ስቷል፤ በመሆኑም 
እንደ እኔ መጀመሪያ የአመከለካከት ለውጥ ላይ 
መስራት ይገባል፡፡ሌላው ደግሞ ጠበቅ ያለ ህግ 
አስፈላጊ ነው፡፡በመሆኑም ህጉ መላላት የለበትም፤ 
አንድ ሰው ለሰራው ጥፋት ተመጣጣኝና አስተማሪ 
ቅጣት ሊጣልበት ይገባል፡፡ ምክንያቱም ህሊናውን 
የማይፈራ ከሆነ የግድ ህግን ማክበር ስላለበት፤ 
"ይላሉ፡፡

አሁን ላይ ሰዎች ሌብነት ማጭበርበር የራስ 
ያልሆነን ንብረት የራስ አስመስሎ መጠቀምን እንደ 
ዘመናዊነት እያዩት ነው፡፡ ይህ ግን ዘመናዊነት 
ሳይሆን ዝቅጠት ነው፡፡ ሰው የማይበላውን ሳይሆን 
የሚላውን እንጀራ ነው መጋገር ያለበት፡፡  በመሆኑም 
ሰዎች በስነ ምግባር ደረጃ የማነጹ ስራ መሰራት 
አለበት፡፡ በነገራችን ላይ ሁሉም ደላሎች ሌባ ናቸው 
ማለት ይከብዳል፤ ነገር ግን ሁሉም ደላላ ደግሞ 
ጤናማ ስላልሆነ እንደየስራው  ተጠያቂነት ሊኖር 
ይገባል በማለት ይናገራሉ፡፡

የቤተሰብ ህይወት 
አቶ በዳዳ ትላንት ለቤተሰባቸው ትልቅ ዋጋ 

ከፍለዋል ፤ ዛሬ ላይ ወንድም እህቶቻቸው ክፉውን 
ጊዜ በሳቸው ተሻግረው ሰርተው ራሳቸውን 
የሚያስተዳድሩበት ቁመና ላይ ደርሰዋል። 
እናታቸውም በህይወት ስላሉ እስከ አሁን 
ያግዟቸዋል፡፡

‹‹እኔ ወታደር ሆኜ እግሬን አጥቼ  እነሱን አሻግሬ 
እዚህ በማድረሴ  ትልቅ ደስታ ይሰማኛል።በኩሌም 
ትዳር መስርቼ አራት ልጆች ወልጄ አምስት የልጅ 
ልጆችን አይቻለሁ፡፡ ልጆቼ የእኔን ሙያ አልያዙም 
በየራሳቸው በስሜትና ፍላጎታቸው ይሰራሉ፡፡ 
ነገር ግን አንዷ ልጄ አሜሪካን አገር ያለውን ቢሮ 
ትቆጣጠራለች›› በማለት ሃሳባቸውን ቋጭተዋል፡፡

ይህ ስራ ኢትዮጵያውያኑን ከስጋት ነጻ 
ከማድረግ ልፋታቸው ሜዳ እንዳይወድቅ 

ከማስቻል ባሻገር ሁሉም ስራና ግንኙነት 
በባንክ በኩል ስለሚሆን ለመንግስትም 

የሚያስገኘው የውጭ ምንዛሪ በረከት ቀላል 
የሚባል አይደለም በማለት ጥቅሙ ዘርፈ ብዙ 

መሆኑን ይናገራሉ



    አዲስ ዘመን   እሁድ ጥር 14 ቀን 2015 ዓ.ም

ባህልና ቱሪዝም 
ኢኮኖሚ

ገጽ 8

ኢትዮጵያ በማይዳሰሱ ባህላዊና ሃይማኖታዊ 
እንዲሁም በሚዳሰሱ የተፈጥሮ ቅርስ፣የስነ ፅሁፍ 
እና አርኪዮሎጂካል ሃብቶች የታደለች መሆኗን  
መረጃዎች ያመለክታሉ። እነዚህን ሀብቶች ጠብቆና 
አልምቶ ለትውልድ ማሻገር ይገባል፤ ሀብቶቹን ለዓለም 
በማስተዋወቅ የገቢ ምንጭ በማድረግ ኢኮኖሚያዊ 
ተጠቃሚነትን የማሳደግ ሥራዎችም ጎን ለጎን መከናወን 
ይኖርባቸዋል፡፡ 

ከታህሳስ ወር 2015ዓም መጨረሻ ጀምሮ ማሕበራዊ 
እሴትን በተላበሰ መንፈሳዊ በዓሉ ጎልተው የሚታዩት 
የእየሱስ ክርስቶስ የልደት (የገና) እና ጥምቀት ክብረ 
በዓላት ከቱሪዝም መስህብ ሀብቶች መካከል የሚጠቀሱና 
የቱሪዝም ኢንደስትሪውን በማነቃቃትም  የጎላ ሚና 
ያላቸው መሆናቸው በሚገባ ይታወቃል፡፡ የዓለም 
ቱሪስቶችን በመሳብ በውጭ ምንዛሪ ግኝት በሀገር 
ኢኮኖሚ ላይ ከፍ ያለ ድርሻ ሲወጡም ቆይተዋል፡፡ 
ይሁን እንጂ በሚጠበቀው ልክ ተጠቃሚነትን ማሳደግ 
እንዳልተቻለ ተደጋግሞ ይነሳል፡፡

በኢትዮጵያ ኦርቶዶክስ ተዋህዶ ቤተክርስትያን ዘንድ 
እጅግ ከፍተኛ ስፍራ በሚሰጠውና በከፍተኛ ዝግጅት፣ 
በደማቅ ስነስርአት በላልይበላ በሚከበረው የገና በአል 
ከመላው አለም ከፍተኛ ቁጥር ያለው ጎብኚ በስፍራው 
ይታደማል፡፡ ከመላ ኢትዮጵያም እንዲሁ እጅግ በርካታ 
ህዝብ ይገኛል፡፡ በየአመቱ ከሚታደመው ቱሪስትም 
በሚገኘው ገቢም ከአካባቢው ማህበረሰብ ጀምሮ የሀገር 
ኢኮኖሚ ይነቃቃል፡፡ የሚገኘው የውጭ ምንዛሪ በሀገር 
ምጣኔ ሀብት ላይም የራሱን ጉልህ አስተዋጽኦ ያበረክታል።

የቱሪዝም ሚኒስቴር ይፋ ባደረገው መረጃ መሰረት 
ታህሳስ 29ቀን2015ዓም በላልይበላ በተከበረው የገና 
በአል  እስከ አንድ ነጥብ 8 ሚሊዮን ህዝብ ተገኝቷል። ይሄ 
ለቱሪዝም ኢንዱስትሪው ታላቅ ብስራት ነው።  ከቀናት 
በፊት በተከበረው የጥምቀት በአል ደግሞ በጎንደር፣ 
በአዲስ አበባ፣ በኢራንቡቲ፣ በዝዋይ (ባቱ) አያሌ የአገር 
ውስጥና የውጪ አገራት ቱሪስቶች ታድመውበታል።  

ከዚህ መረዳት የምንችለው በዓለም ቅርስነት 
የተመዘገበውን የጥምቀት በአል ስነስርዓት ጨምሮ መሰል 
ሃይማኖታዊና ባህላዊ ሃብቶች ላይ ከተሰራ ትርጉም ያለው 
ለውጥ ማምጣት እንደሚቻል ነው።

ዶክተር አያሌው ሲሳይ የቱሪዝም ከፍተኛ ባለሙያ 
ናቸው። እርሳቸው እንደሚናገሩት፤ በዩኒስኮ የተመዘገቡ 
ሃይማኖታዊና ባህላዊ የአደባባይ ሃብቶችን ለቱሪዝም 
ኢንዱስትሪው ማነቃቂያና ለእድገቱ መሰረት መጠቀም 
ያስፈልጋል።

 የኢትዮጵያ ፕሬስ ድርጅት ያነጋገራቸው ከፍተኛ 
የቱሪዝም ባለሙያው እንደሚያስረዱት፤ የአደባባይ 
በዓላት ዓለም አቀፍ ቱሪስቶችን የመሳብ አቅም አላቸው። 
የጥምቀት በዓልም ወደ ኢትዮጵያ ቱሪስትን ለመሳብ 
የምንጠቀምበት አንዱና ዋነኛው የአደባባይ በዓል ነው። 
ዓለም አቀፍ ቱሪስቶች የጥምቀት በዓል አከባበርን 
ከመታደም ባለፈ በአካባቢው ያለውን ባህልና ቅርስ 
እንዲጎበኙ ያደርጋል ብለዋል። ቱሪስቶቹ ለሚጠቀሙበት 
የተለያዩ አገልግሎቶች የሚፈጽሙት የተለያዩ ክፍያም 
የሀገር የኢኮኖሚ እድገት እንዲፋጠን እንደሚያስችል 
አመልክተዋል።እንዲህ ያለውን ተጠቃሚነት ለማሳደግ 
በየዘርፉ ያሉ አገልግሎት ሰጪ ተቋማት ትህትናን የተላበሰ 
አገልግሎት ሊኖራቸው እንደሚገባ ገልጸዋል፡፡

“በሰሜኑ የሀገሪቱ ክፍል ሲካሄድ የነበረው ጦርነት 
ከኮቪድ 19 ቫይረስ ወረርሽኝ ጋር ተዳምሮ ሆቴሎች 
ሥራቸው ተቀዛቅዟል፡፡ አየር መንገድ እንግዳ አጥቷል፡
፡ በመሆኑም በየአመቱ ወደ ኢትዮጵያ ይመጣ የነበረው 
ከፍተኛ ቁጥር ያለው ቱሪስት እንዲቀንስ ምክንያት 
ሆኗል” ያሉት ዶክተር አያሌው፤ አሁን ኢትዮጵያ ሰላም 
በመሆኗ ክብረ በዓሉ የቱሪዝም ዘርፉንና የሀገር ኢኮኖሚን 
እንደሚያሳድግ ተናግረዋል። ቱሪስቶች የጥምቀት 
በዓልን ለማክበር ሲመጡ አንደኛ የአደባባይ በዓሉ 
እንደሚታደሙና ሌሎች መስህቦችንም እንደሚጎበኙ 
ገልፀዋል። በዚህም ከፍተኛ የውጭ ምንዛሬ ይገኛል 
ብለዋል። የጥምቀት በዓል በዓለም ቅርስነት ተመዝግቧል 
ተብሎ ዝም መባል እንደሌለበትና ለኢኮኖሚ እድገት 
የማስተዋወቅና ቱሪስቶች በአካባቢው እንዲቆዩ ማድረግ 
አስፈላጊ እንደሆነ መክረዋል።

ዶክተር ደስታ ሎሬንሶ የአዲስ አበባ ባህል ኪነጥበብና 

በገና እና ጥምቀት በዓላት - ከመቀዛቀዝ 
የወጣው የቱሪዝም ዘርፍ 

ዳግም ከበደ

ቱሪዝም ቢሮ የቱሪዝም ዘርፍ ሃላፊ ናቸው። እርሳቸው 
እንደሚሉት በዓደባባይ ተከብሮ ያለፈው  የጥምቀት 
በዓል ሃይማኖታዊ ይዘቱ በዋነኝነት እንዳለ ሆኖ “የባህል 
ቱሪዝም” የሚንፀባረቅበት ዓለም አቀፍ ቅርስ ነው። ይህ 
ብቻ ሳይሆን ማራኪ ትእይንቶች የሚስተዋልበት ትልቅ 
“ፌስቲቫል” እንደሆነ ይገልፃሉ። 

“ጥምቀትን የመሰሉ የአደባባይ ባአሎች የአገር 
ውስጥም ሆነ የውጪ ቱሪስቶችን ይስባሉ” የሚሉት 
ዶክተር ደስታ ሎሬንሶ፤ በተለይ ሃይማኖታዊ ስርዓቱ፣ 
ክዋኔው፣ አለባበስ፣ ዝማሬውና ሌሎች መሰል መሰናዶዎች 
ለጎብኚዎች ማራኪ ገፅታን የሚያላብሱ ከመሆናቸውም 
በላይ አዲስ እውቀት እና ልምድን እንዲያገኙ እድል 
እንደሚሰጡ ይናገራሉ። 

ከዚያ ባለፈ ይህ ብዝሃ ትእይንት ራሱን ችሎ 
“ኢትዮጵያዊ መልክ” ሆኖ እንደሚታይ ይገልፃሉ። በተለይ 
ዓለም አቀፍ ጎብኚዎች ይህን መሰል ሃይማኖታዊ ስርዓት፣ 
ባህል እና ደማቅ የአደባባይ ፌስቲቫል በኢትዮጵያ 
እንጂ በሌላ ቦታ እንደማያገኙ ይገልፃሉ። ይህም በርካታ 
ቱሪስቶችን ለመሳብ ከማገዙም በላይ ኢንዱስትሪው 
እንዲያድግ መሰረት እንደሚሆን ይገልጻሉ። 

“ጥምቀትን በመሳሰሉ ክብረ በዓላት ላይ ቱሪስቶች 
ሲታደሙ ምጣኔ ሃብቱ ይነቃቃል” የሚሉት ዶክተር 
ደስታ፣ ጎብኚዎች ሆቴሎችን በመጠቀም፣ የባህል 
አልባሳትና ቁሳቁስን፣ ባህላዊ ምግቦችና መጠጦችን 
በመገብየትና ሌሎች ወጪዎችን በማውጣት የአገሪቱ 
ምጣኔ ሃብት እንዲነቃቃ እንደሚያደርጉ ይናገራሉ። 
አስጎብኚ ድርጅቶች፣ የቱሪዝም ምርት አቅራቢዎች፣ 
የትራንስፖርት ዘርፍ ይህን እድል እንደ መልካም አጋጣሚ 
ወስደው በሰፊው የንግድ እንቅስቃሴ ውስጥ የሚገቡበት 
አጋጣሚ እንደሆነ ያስረዳሉ። የዘንድሮው የጥምቀት 
በአል በአገሪቱ ልዩ ልዩ ቦታዎች በድምቀት ተከብሮ 
ከማለፉ ባሻገር፤ የአፍሪካ መዲና የተለያዩ ዓለም አቀፍ 
ዲፕሎማቶች መቀመጫ በሆነችው አዲስ አበባ በድምቀት 
መከበሩ ለቱሪዝም ዘርፉ መነቃቃት ልዩ አስተዋፆ 
አለው የሚሉት ዶክተር ደስታ፣ የኢትዮጵያውያን የጋራ 
ሃይማኖታዊና ባህላዊ እሴት ለሆነው ጥምቀት እንዲሁም 
ይህንን ለመመልከት ከውጪ አገራት ለሚመጡ ቱሪስቶች 
ልዩ ትርጉም ያለው መሆኑን ያስረዳሉ።

ባለፉት ዓመታት በኢትዮጵያ በነበረው የሰላም 
መደፍስ የቱሪዝም ዘርፉ ድብታ ወስጥ ግብቶ ነበር። 
ይህም በቱሪዝም ኢንዱስትሪው ላይ አሉታዊ ሚና 
ነበረው። ዶክተር ደስታ አሁን ላይ የሰላም ስምምነት 
መደረጉና ገናንና ጥምቀትን የመሳሰሉ በዓላት በልዩ 

ድምቀት ሃይማኖታዊና ባህላዊ ይዘታቸውን ጠብቀው 
ከፍተኛ ቁጥር ያለው ጎብኚ በተገኘበት ተከብረው 
ማለፋቸው እንደ ስኬት ሊቆጠር  ይገባል ይላሉ። 

ምክንያቱም የውጪ አገራት ቱሪስቶች፣ 
ዲፕሎማቶች፣ የልዩ ልዩ ዓለም አቀፍ ተቋማት ሰራተኞች 
ወደ አገራቸው ሲመለሱ ኢትዮጵያ ሰላም እንደሆነችና 
ድንቅ ሃይማኖታዊና ባህላዊ ሃብት ያለባት አገር 
እንደሆነች ምስክርነታቸው ይሰጣሉ ይላሉ። ይህ ደግሞ 
የአገሪቱን መልካም ገፅታ አንደሚገነባና የቱሪዝም ዘርፍ 
እንደሚያነቃቃ ያስረዳሉ። 

ዶክተር ደስታ ከዚህ በኋላ እንደ አዲስ አበባ ከተማ 
ጥምቀትን የሃይማኖት፣ የባህልና ፌስቲቫል ቱሪዝም 
በዓለም አቀፍ ደረጃ ለማስተዋወቅ  እና የከተማዋ 
ግዙፍ የቱሪዝም ሃብት ምልክት ለማድረግ እንደሚሰሩ 
ተናግረዋል። አስጎብኚዎች፣ የሆቴልና መስተንግዶ ዘርፍ 
ባለሃብቶች የቱሪዝም ምርት አቅራቢዎችም ጎብኚዎች 
የሚፈጥሩትን የገበያ እድል ተጠቅመው የስራ እድል 
ለመፍጠርና ምጣኔ ሃብታዊ ጥቅሙን ለማጉላት በቅንጅት 
እንዲሚሰራ ተናግረዋል።

መረጃዎች እንደሚያመለክቱት የቱሪዝም ሚኒስቴር 
በሰራው ስራ ባሳለፍነው ዓመት “ገናን በላልበላ” 
በተመሳሳይ ተከብሮ ነበር። ሆኖም ግን በነበረው የፀጥታ 
ችግርና ሙሉ ለሙሉ ተወግዶ ያልነበረው የኮቪድ 
ወረርሽኝ ተፅእኖን ተከትሎ ብዙ ጎብኚዎችና የሃይማኖቱ 
ተከታዮች ወደ ስፍራው እንዳይጓዙ አድርጎ ነበር። በዚህ 
ተፅእኖ ውስጥ ስለነበር ብዙ አመርቂ አልነበረም። 

የዘንድሮው ግን በጣም በደመቀ ሁኔታ ተከብሯል። 
በርካታ ቱሪስቶች፣ ዲያስፖራዎች እንዲሁም ከተለያዩ 
የኢትዮጵያ ክፍሎች በዓሉን ለማክበር በእግር፣ 
በትራንስፖርትና በአየር ትራንስፖርት ጭምር በመጠቀም 
በበዓሉ ታድመዋል፡፡የውጪ ቱሪስቶች በዘንድሮው 
በዓል ላይ በብዛት ተገኝተዋል። የእነዚህ ጎብኚዎች 
ቁጥር ከ500 በላይ መሆኑን ሚኒስቴር መስሪያ ቤቱ 
ይፋ አድርጓል። በዘንድሮው በዓል ለየት ባለ መልኩ 
ጎብኚዎች ከዚህ ቀደም ግማሽ ቀን ብቻ በስነስርዓቱ ላይ 
ታድመው የሚሄዱበትን ዝግጅት ወደ ሁለት ቀን ከግማሽ 
እንዲያራዝሙ ማድረጉንም አስታውቋል። በአካባቢው 
ያሉ አብያተ ክርስቲያናትን እንዲጎበኙና ከገና አንድ ቀን 
ቀደም ብለው አንዲመጡ የተለያዩ የመስህብ ሰፍራዎችን 
እንዲመለከቱ የቱሪዝም ሚኒስቴር አስታውቋል፡፡
በአካባቢው ማህበረሰብ የሚሰሩ ባህላዊ አልባሳት፣ 
ጌጣጌጦች እና ሌሎች ምርቶችን እንዲሸምቱ እድሉ ሰፊ 
ነበር።

ኢትዮጵያ ከጥምቀትም ሆነ ከገና በተጨማሪ እጅግ 
ብዙ የሚያስደንቅ ታሪካዊ፣ ተፈጥሮሯዊና ሰው ሰራሽ 
መስህቦች አሏት። እነዚህን ግን በተገቢው መንገድ 
ዓለም ሊያውቃቸው ይገባል። ከውጪ አገራት ቱሪስቶች 
በተጨማሪም የአገር ውስጥ ጎብኚዎች አገራቸውን 
ማወቅና የመጎብኘት ባህላቸው ሊያድግ ይገባል።  ለዚህ 
ጥሩ ማሳያና ምሳሌ የሚሆኑት ሃይማኖታዊና ባህላዊ ክብረ 
በዓላትን (ጥምቀት ፣ገና፣ኢሬቻ፣ ጫምባላላ እናሌሎችም) 
የሚያከብሩ የአገር ውስጥ ጎብኚዎችና ታዳሚዎች 
ከጊዜ ወደ ጊዜ እየጨመሩ መምጣታቸው ነው። ይህን 
መሰል ባህል መዳበሩ ያለንን ሃብት ለራሳችን ከማወቅ 
ባሻገር ኢትዮጵያን ብለው የሚመጡ የሌላ አገር ዜጎችን 
በኩራትና በእውቀት አንድናሳውቅ ስለሚያግዘን ነው። 
የቱሪዝም መስህባቸውን አሳድገው ከዚያ ግዙፍ ምጣኔ 
ሃብት ተጠቃሚ የሆኑ አገራት በገነቡት መንግስታዊና 
መንግስታዊ ያልሆኑ የኢንዱስትሪው ተቋማት ብቻ 
ሳይሆን በሁሉም ዜጎቻቸው ነው የመስህብ ሃብቶቻቸውን 
የሚያስተዋውቁት። ይህ ደግሞ ከፍተኛ የሆነ እውቅናንና 
ተርፍን አስገኝቶላቸዋል።

ቱሪዝም በበርካታ የበለፀጉ አገራት ቀዳሚ የምጣኔ 
ሃብት ምንጭ ነው። ይህንን መንግስታቸው ብቻ ሳይሆን 
ሁሉም ዜጎች በቅጡ ተገንዝበውታል። ለምሳሌ ያህል 
ፈረንሳይ (ፓሪስ)፣ ጣሊያን (ሮም)፣ ግብፅ (ካይሮ)፣ 
ከቱርክ (ኢስታንቡል) እና ሌሎችም አገራት ከቱሪዝም 
እጅግ ከፍተኛ ሃብት በማጋበስ የስልጣኔ መንገዳቸውን 
አልጋ በአልጋ ማድረግ ችለዋል። 

ይሁን እንጂ በቀደሙት ዘመናት ሃብቶቻቸውን 
ለቀሪው ዓለም በማስተዋወቅ (ለገበያ ምቹ በማድረግ) 
ሰፊ ትግል አድርገዋል። በተለይ ታሪካቸውን፣ የቀደመ 
ስልጣኔን፣ የህንፃ ጥበባቸውን፣ የተፈጥሮ ሃብቶቻቸውን 
ለሰሚውም ሆነ ለተመልካቹ ምቹና አዝናኝ እንዲሆን 
አድርገው አሰናድተዋል። በቱሪዝም ሃብቶች ጥበቃና 
ልማት ዙሪያም እጅግ አስደናቂ ስራዎችን ሰርተዋል። 
አሁንም ድረስ እየሰሩ ይገኛሉ። ይህ አያሌ ጎብኚዎችን 
እንዲያስተናግዱ፣ የአገር መልካም ገፅታ እንዲገነቡ 
(መልካም ስም ከመልካም ማእዛ ይበልጣል እንዲሉ) 
አስችሏቸዋል። ከምንም በላይ ግን ጠንካራ የምጣኔ ሃብት 
ባለቤት ሆነዋል። በጭስ አልባ ኢንዱስትሪው የማይነጥፍና 
የማይጎድፍ ሃብትና ስምን ገንብተዋል። በኢትዮጵያም 
ተመሳሳይ ተግባር እና ጠንካራ ስራ ያስፈልጋል። በተለይ 
ከቅርብ ግዜያት ወዲህ የቱሪዝም ሚኒስትር እና የዘርፉ 
ባለሙያዎች በአደባባይ ሃይማኖታዊና ባህላዊ ሃብቶች ላይ 
ጠንካራ የማስተዋወቅ እና የገበያ ልማት ስራ እየሰሩ ነው። 
ይህ እንቅስቃሴ ከዚህም በላይ መጠናከር ይኖርበታል።

ሳምንቱን በታሪክ 
ስፖርት እና መዝናኛ

አዲስ ዘመን   እሁድ ጥር 14 ቀን 2015 ዓ.ም

ዋለልኝ አየለ

ከ151 ዓመታት በፊት በዚህ ሳምንት ከተከናወኑ 
የታሪክ ክስተቶች አንዱ የአጼ ዮሐንድ 4ኛ የንግሥ 
በዓል ነው፡፡ ደጃዝማች ካሣ ምርጫ (አባ በዝብዝ 
ካሳ) ‹‹ሞአ አንበሳ ዘእምነገደ ይሁዳ ግርማዊ ዮሐንስ 
ራብዓዊ ስዩመ እግዚአብሔር ንጉሰ ፅዮን ንጉሰ ነገስት 
ዘኢትዮጵያ›› ተብለው የነገሱት ከ151 ዓመታት በፊት 
በዚህ ሳምንት ጥር 13 ቀን 1864 ዓ.ም ነበር፡፡ 

ይህንኑ የንግሥና በዓለ ሲመታቸውን ምክንያት 
በማድረግ የንጉሡን ታሪክ እና ኢትዮጵያን 
ባስተዳደሩበት የንግሥና ዘመናቸው ያከናወኗቸውን 
ተግባራት እናስታውሳለን፡፡ ምክንያቱም እነዚህ 
ነገሥታት የሰሯቸው ሥራዎች ናቸው የዛሬዋን 
ኢትዮጵያ ምንነት የቀረጸው፡፡ ያስገኙት ድል እና 
አሸናፊነት ነው ኢትዮጵያን ዛሬም የጀግና አገር 
እንድትባል ያደረጋት፡፡ ስለዚህ እነዚህን ነገሥታት 
ማስታወስ የኢትዮጵያን ታሪክ ማስታወስ ነው፡፡ 

አጼ ዮሐንስ 4ኛ የተንቤንና የእንደርታ ባላባቶች 
ከነበሩት ወላጆቻቸው ሐምሌ 5 ቀን 1825 ዓ.ም 
ማይ በሀ (ተምቤን) በሚባል ሥፍራ ተወለዱ፡፡ 
ከመንገሣቸው በፊትም ‹‹ርዕሰ መኳንንት ደጃዝማች 
በዝብዝ ካሳ›› በመባል ይታወቁ ነበር፡፡ በወቅቱም 
በትግራይ መኳንንት እግር ተተክተዉ የአካባቢዉ 
ገዢ ሆነዉ ቆይተዋል፡፡ 

በሰሜን በኩል በወደቡ አቅራቢያ መገኘታቸውም 
ከአዉሮፓዉያን ቆንሲሎች ጋር ወዳጅነት እየመሰረቱ 
መጠነኛ የትጥቅ ድጋፍ እንዲያገኙ አስችሏቸዋል። 
ደጃዝማች ካሳ ምርጫ የኢትዮጵያ ንጉሰ ነገሥት 
እንደሚሆኑ እርግጠኛ ስለነበሩ ‹‹ደጃዝማች›› 
ከነበሩበት ጊዜ ጀምሮ ራሳቸዉን ለውጭ አገራት 
መንግስታት በደብዳቤ ያስተዋውቁ ነበር፡፡ 

ንጉሰ ነገሥት ዳግማዊ አጼ ቴዎድሮስ መቅደላ ላይ 
ከሞቱ በኋላ ለሦስት ዓመታት ያህል የኢትዮጵያ ንጉሰ 
ነገስት የነበሩት አፄ ተክለጊዮርጊሥ፣ ደጃዝማች ካሳን 
ሊያስፈራሩ አንድ ስልቻ ጤፍ አስቋጥረው ‹‹የሰራዊቴ 
ቁጥር እንደዚህ የበዛ ነውና አትችለኝም፤ስለዚህ 
ገብር!›› ብለው ላኩባቸው፡፡ ደጃዝማች ካሳ ደግሞ 
በምላሹ የተላከውን ጤፍ አስቆልተው ‹‹የእኔ ሰራዊት 
ደግሞ ያንተን ሰራዊት እንደዚህ ይቆላዋል›› ብለው 
ላኩላቸው፡፡ የተናገሩት አልቀረም፤ደጃዝማች ካሣ 
አፄ ተክለ ጊዮርጊስን ዓድዋ አካባቢ አሰም በሚባል 
ሥፍራ ላይ ሐምሌ 5 ቀን 1863 ዓ.ም ወግተው ድል 
አደረጓቸው፡፡ 

ከድሉ በኋላም ለበዓለ ንግስናቸው የሚያስፈ 
ልገዉን ሁሉ ሲያደራጁ ቆይተዉ ጥር 13 ቀን 1864 
ዓ.ም በእለተ እሁድ በአክሱም ፅዮን ቤተ ክርስትያን 
በጳጳሱ አቡነ አትናቴዎስ እጅ ተቀብተዉ ‹‹ሞአ አንበሳ 
ዘእምነገደ ይሁዳ ግርማዊ ዮሐንስ ራብዓዊ ስዩመ 
እግዚአብሔር ንጉሰ ፅዮን ንጉሰ ነገስት ዘኢትዮጵያ›› 
ተብለው ነገሡ፡፡

ከዚህ ጊዜ ጀምሮ ለሀገራቸውና ለሃይማኖታቸው 
ባላቸው ቀናኢነት የሚታወቁት አጼ ዮሐንስ 4ኛ፣ 
አንዲት ጠንካራ አገር እውን እንድትሆን ያለ 
ዕረፍት ሲተጉ ኖረዋል፡፡ በተለያዩ አቅጣጫዎች 
ሀገር ለመውረር ከመጡት ከግብጾች፣ ከቱርኮች፣ 
ከጣሊያኖችና ከደርቡሾች (መሐዲስቶች) እና 
ከሌሎች የውጭ ኃይሎች ጋር ተደጋጋሚ ጦርነቶችን 
አድርገው ነፃ ሀገርን ለቀጣዩ ትውልድ ያስረከቡ ትጉህ 
ንጉሥ እንደሆኑ የታሪክ ሰነዶች ያሳያሉ፡፡

የአጼ ዮሐንስ አራተኛ ታሪክ ሲነሳ በብዙዎች 
ዘንድ ቶሎ የሚታወሰው ለአገራቸው ክብር መስዋዕት 
የሆኑበት የመተማ ጦርነት ነው፡፡ የዚህን ጦርነት 
ክስተቶች እናስታውስ፡፡ 

አጼ ዮሐንስ ገላባትን፣ ብሎም አምድሩማንንና 
ካርቱምን በመያዝ የድርቡሽን መንግሥት ለመገርሰስ 
ዝግጅት መጀመራቸው ሱዳን ውስጥ ጭምጭምታ 
ተሰማ፡፡ አጼ ዮሐንስ በዋነኞቹ የጦር መሪዎች በእነ 
ራስ አርአያ ድምፁ፣ ራስ ሚካኤል (መሐመድ አሊ)፣ 
ራስ ኃይለማርያም ጉግሳ፣ ራስ አሉላ፣ ስልሕ ሻንቆ 
እና ሌሎችም ታላላቅ የጦር አዛዦች የሚንቀሳቀሱ 
ክፍለ ሠራዊቶችን በመምራት በቅድሚያ ገላባትን 

ለመያዝ ዝግጅት በማድረግ ላይ መሆናቸው ወሬው 
በደርቡሽ ዘንድ ተሰማ፡፡

የገላባቱ ምሽግ ዋና አዛዥ ሸክ በኪ ጡማል 
በመምጣት ላይ ያለውን ጠላት ከምሽግ ውስጥ ሆኖ 
መዋጋት ወይስ ገና ከመንገድ ላይ መቁረጥ የትኛው 
እንደሚሻል አማካሪዎቹን አወያየ፡፡ ካለምንም 
ማወላወል ምሽጋቸውን ማጠናከር አማራጭ 
የሌለው ዘዴ መሆኑ እርግጥ ነበር፡፡ እንደማዕበል 
የሚነጉደውን የኢትዮጵያ ሠራዊት ከምሽግ ወጥቶ 
መመካት የማይታሰብም የማይሞከርም ነበር፡፡

አጼ ዮሐንስን ለመግጠም የተመደበው የዘኪ 
ጥምር ጦር 80‚000 ደርሷል፡፡ ከቁጥሩ በላይ 
ጦሩ ምሽጉን አጥብቆ በመያዝ የመጣበትን ጦር 
ለመመከት ቁርጠኛ ነበር፡፡ አዋጅ ነጋሪዎች በገጠር 
በከተማው እየዞሩ ሱዳናዊ ሁሉ የዕለት ተግባሩን ትቶ 
ጠብመንጃውን አንግቶ፣ ጎራዴውን ታጥቆ አገሩን 
እንዲከላከል የመሪያቸውን ትዕዛዝ አሰሙ፡፡ በሌላ 
በኩል የኢትዮጵያ መንግሥት የዘመቻ ዝግጅት 
ከተነገረው በላይ ተጠናክሮ መቀጠሉን የድርቡሽ 
ወታደራዊ ምንጮች ገለፁ፡፡ እነዚህ ወደ ኢትዮጵያ 
በመግባት መረጃዎችን ያሰባሰቡ የነበሩ ሰላዮች 
የኢትዮጵያን ሠራዊት እንቅስቃሴ በሚከተለው 
መልክ አቀረቡት፡፡

‹‹የሀበሻ ሠራዊት እንደሰማይ ከዋክብት 
እንደባህር አሸዋ ህልቆ መስፈርት የለውም፡፡ ሠራዊቱ 
ሲርመሰመስ ለዓይን እይታ የሚታክት፣ መጨረሻው 
ከአድማስ ባሻገር የሆነ፣ የዘመቻው ንቅናቄ 
በሚያስነሳው ምድራዊ ደመና ጸሐይን ያጠቆረ 
አስፈሪ ኃይል ነው››

ይህ ደማቅ ወታደራዊ ዘገባ የድርቡሾች ዋና 
ከተማ የነበረችውን አምድሩማንን ከወዲህ ወዲያ 
በሽብር አናወጣት፡፡ ከዕለታት አንድ ቀን ሱዳን 
በሀበሻ እንደምትተፋ፣ የንጉሡ ፈረስም ኮቴው 
በፈሰሰው ደም ተውጦ፣ እንደ ወሬ ነጋሪ ከጥፋት 
በተረፈችው አንዲት ዛፍ ጥግ ታስሮ እንደሚታይ 

እሾህማ ጥቅጥቅ የቆላ ግራር ነበር፡፡ ለድርቡሾች 
ተደራቢ ምሽግ ሆነላቸው፡፡ ሀበሾቹ ግራሩን ግራ ቀኝ 
ረግጠው እየዘለሉ፣ አንዳንድ ጊዜም እያቃጠሉ ወደ 
ዋናው የድርቡሽ ማዘዣ ጣቢያ ዘልቀው ለመግባት 
ሲዋጉ የድርቡሽ ሠራዊት አጋጣሚውን በመጠቀም 
ጥይቱን አርከፈከፈው፡፡ በዚህ የትንቅንቅ ሰዓት 
ነበር ከማህዲ ሰፈር አምልጠው ለኢትዮጵያ ሠራዊት 
እጃቸውን የሰጡ ትኹሪሮች (ደቡብ ሱዳናውያን) 
ጠቃሚ መረጃ የሰጡት፡፡ 

በድርቡሾች የጦር ሰፈር ደካማው የውጊያ 
ግንባር ያለበትን ምርኮኞቹ ተናገሩ፡፡ የኢትዮጵያ 
ሠራዊት ለመጨረሻው የሞት ሽረት ድል ወጊያውን 
አፋፋመ፡፡  

  በሁለቱም ወገን ከተከፈለ ከባድ የሕይወት 
መስዋዕትነት በኋላ የኢትዮጵያ ሠራዊት እንደ 
ውቅያኖስ ማዕበል እያስገመገመ ከፊት ለፊቱ 
የቆመውን ሁሉ እየደመሰሰ የደርቡሾችን ወታደራዊ 
እምብርት ዘልቆ በመግበት የበላይነቱን ተቀዳጀ። 
ድልን ጨብጦ በመገስገስ ላይ የነበረውን ኃይል 
በተመለከቱ ጊዜ ከኋላ ሆነው ግፋ በለው እያሉ እልል 
ሲሉ የዋሉት በሺዎች የሚቆጠሩ የድርቡሽ ሴቶች 
ልብ የሚነካ እዬዬና ዋይታ ያሰሙ ጀመር፡፡ 

የኢትዮጵያ ጦር አሁንም ማጥቃቱን በመቀጠልና 
ያገኘውን ድል በማጠናከር የድርቡሾችን ምሽግ ሙሉ 
በሙሉ ተቆጣጠረ፡፡ ይህ ግስጋሴ ሀበሾችን ወደ 
ፍፁም ድል በር የሚያደርሰው ወሳኝ እርምጃ ነበር፡፡

የገላባት (መተማ) ጦርነት ከዚያም ከዚህም 
የሰው ልጅ እንደ ቅጠል ቢረግፍበትም ድል ፊቷን 
ወደ ዮሐንስ ማዞሯ አጠራጣሪ አልነበረም፡፡ ሐበሾች 
የድርቡሽን የትጥቅና የስንቅ ማከፋፈያ ማዕከልን 
ተቆጣጠሩ፡፡ የጦር አዛዡ አቡ አንጋ ጦርነቱን ይመራ 
የነበረው ከዚሁ ሠፈር ሆኖ ነበርና የዮሐንስ ወታደሮች 
የማዘዣ ጣቢያው መደምሰስን ተከትሎ የድርቡሾችን 
የሬሳና የቁስለኛ ክምር በማገላበጥ የራሱን የአቡ 
አንጋን አስክሬን ለማግኘት ፍለጋ ጀመሩ፡፡ 

ከማዘዣ ጣቢያቸው ሙሉ በሙሉ መደምሰስና 
ትጥቅና ስንቃቸው በኢትዮጵያ ሰራዊት መማረክ 
በኋላ የድርቡሾች ወኔ ሟሸሸ፡፡ የድርቡሽ ጦር በእጁ 
የያዘው ጥይትና ሌላ አስፈላጊ የውጊያ መሣሪያ 
አልቆ መዋጋት በማይችልበት ደረጃ ላይ በመድረሱ 
የዮሐንስ ዘማች ኃይል አሸናፊነት እርግጥ ሆነ፡፡

 ድርቡሾች ተሸንፈው እግሬ አውጭኝ እያሉ 
በሚሸሹበት ሰዓት ንጉሠ ነገሥት አጼ ዮሐንስ 
በአንዲት ጥይት ተመትተው መውደቃቸው በኢት 
ዮጵያውያን ሰፈር ተሰማ፡፡ ወሬው እየተቀጣጠለ 
ጦሩን ግራ አጋባው፡፡ በድርቡሽ ቆራጥነት ያልተፈቱት 
ሀበሾች በድል አፋፍ ላይ ቆመው የድርቡሽን 
ሽሽት አሻግረው በሚመለከቱበት ሰዓት በንጉሠ 
ነገሥታቸው መመታት ድንጋጤ ጥርጣሬና ተስፋ 
መቁረጥ ወረራቸው፡፡ ከድል በኋላ በንጉሠ ነገሥቱ 
ላይ በተተኮሰችው ጥይት ምክንያት የኢትዮጵያውያኑ 
ሠፈር ተስፋ መቁረጥና ትካዜ ገባበት፡፡ ካለ መሪ 
ካለ አስተባባሪ የቀረው የኢትዮጵያ ሠራዊት ፊቱን 
ወደ አገሩ በማዞር ጉዞ ጀመረ፡፡ ድል ፊቷን ወደ 
ኢትዮጵያውያን ብታዞርም እንደገና ወደ ድርቡሽ 
ዞረች፡፡ 

የተበታተኑት የድርቡሽ ሠራዊቶች እየተሰበሰቡ 
ወደ ተደመሰሰው ምሽጋቸው መመለስ ጀመሩ፡፡ 
በዚህ ሁኔታ ድል የቀናው የድርቡሽ ሠራዊት የአጼ 
ዮሐንስ አራተኛን ራስ ቆርጦ ለመውሰድ ዕድል አገኘ።

የአፄ ዮሐንስ ራስ በአምድሩማን አደባባይ 
ለዕይታ ቀርቦ እንደበቃ በቆዳ ተለብዶ ወደ ደንጎላ 
(ዳርፉር ግዛት) ከዚያም አልፎ እስከ ግብጽ ድንበር 
ድረስ በግመል ተጭኖ እንዲወሰድ ተደርጓል፡፡ እነሆ 
ዛሬ ድረስ ይህ ታሪክ በጠላትም ሆነ በወዳጅ ወገን 
ይነገራል፡፡ 

አጼ ዮሐንስ 4ኛ ከነገሥታቱ ለየት የሚያደር 
ጋቸውም ይህ ታሪካቸው ነው፡፡ ንጉሥ ሆነው ልክ 
እንደ ተራ ወታደር ሲዋጉ ነው የሞቱት፡፡ እንደ 
አገር ባላቸው ታሪክ ደግሞ ኢትዮጵያ አገራቸውን 
የማያስደፍሩ ጀግኖች አገር መሆኗን አሳይተዋል፡፡ 
የጀግኖችን ታሪክ የምናስታውሰውም ለዚህ ነው፡፡

እንደ ትንቢት የሚነገረው አፈ ታሪክ ጊዜው 
መድረሱና ትንቢት የተነገረለት የሀበሻ ንጉሥ ዮሐንስ 
እንደሆነ ትንቢት ተናጋሪዎች አስረዱ፡፡

በ1881 ዓ.ም ወርሃ የካቲት መጨረሻ ላይ ንጉሠ 
ነገሥቱ አጼ ዮሐንስ 4ኛ ጎንደር ከተማን ለቀው 
በመውጣት ሕዝብን ለማጥፋት የተነሳውን ቁርጠኛ 
ጠላት ለመደምሰስ ሠራዊታቸውን በረድፍ በረድፍ 
አስከትለው ወደ ገላባት ተመሙ፡፡ ከከተማዋ 
አቅራቢያ እንደደረሱ አጼ ዮሐንድ እንዲህ አሉ፡፡ 

‹‹እንደ ሌባ ተሽሎክልኮ መጣ እንዳትለኝ፤ 
ለፊልሚያው ተነስቻለሁና ተነስ!›› ብለው ለድርቡሹ 
አዋጊና የጦር አዛዥ መልዕክት ሰደዱለት፡፡  ከኢትዮጵያ 
ሠራዊት ጋር ከወንዶቹ ሌላ በርካታ ቁጥር ያላቸው 
ወይዛዝርት አብረው ተሰልፈዋል፡፡ እነዚህ ሴት 
ዘማቾች የትዳር ጓደኞቻቸውን፣ የእጮኞቻቸውን፣ 
የወንድሞቻቸውንና የአባቶቻቸውን የሞትና የመከራ 
ጽዋ ለመቅመስ ኑሯቸውን በትነው፣ ጎጇቸውን 
ዘግተው ወደ ጦር ሜዳ የዘመቱ ናቸው፡፡

ቅዳሜ መጋቢት 1 ቀን 1881 ዓ.ም አፄ ዮሐንስ 
የገላባትን ምሽግ ማጥቃት ጀመሩ፡፡  ሠራዊታቸው 
መሪውን እየተከተለ ከምሽጉ ውስጥ በፉከራና 
በቀረርቶ እየዘለለ ገባ፡፡ ከጦር አውድማው 
የሚነሳውን አቧራ አውሎ ነፋሱ ሲያነሳው  
እሽክርክሪት እየሰራ በውጊያው መሀል ሰይጣናዊ 
ጭፈራውን አቀለጠው፡፡ ከወዲያም ከወዲህም 
በመቶ ሺዎች የሚቆጠሩ ለዘመን ፍጻሜ የሚዋደቁ 
የሚመስሉ ወታደሮች አንዱ ሌላውን ለመለየት 
በማይቻልበት ሁኔታ የሞትና ሽረት ትግሉ የቀኑን 
ብርሃን ጽልመት አለበሰው፡፡

 ንጉሠ ነገሥት አጼ ዮሐንስ ጦርነቱ መሐል 
ገብተው ሲዋጉ ያየው የኢትዮጵያ ወታደር መንፈሱ 
በአንዳች ወኔ እየተፈነቀለ ግስጋሴውን ቀጠለ። 
የድርቡሾች ጠንካራ ምሽግ መላላትና መሳሳት 
ጀመረ።

ከድርቡሾች ሰይፍና የጥይት አረር ይልቅ 
የኢትዮጵያ ጦር የከበደው ነገር በአገር ምድሩ የበቀለው 

የአጼ ዮሐንስ 4ኛ ንግሥና

አጼ ዮሐንስ 4ኛ



ሙሉጌታ ብርሃኑ 

ሙዚቃ ሕይወት ነው፤ ይሄ እሙን ነው። 
ሙዚቃ ሕይወት እንዲሆን አስቀድመው 
ያላቸውን ነገር በሙሉ ለሙዚቃ የሚሰጡ ታላላቅ 
የሙዚቃ ጠቢባን ደግሞ የሙዚቃ ሕይወት ካስማ 
ናቸው። እነርሱ በልዩ ፈጠራ ተጠበው ሙዚቃን 
ይወልዷታል፤ ነብስ እየዘሩም ሕይወት እንዲኖራት 
ያደርጓታል።

ኢትዮጵያ የታላላቅ የሙዚቃ ፈጣሪዎች 
መፍለቂያ እንደመሆኗ በየዘመናቱ ለሙዚቃ 
ተፈጥረው ለሙዚቃ የኖሩና ሙዚቃን ያኖሩ ቁጥር 
ስፍር የሌላቸው ድምጻዊያንን ማንሳት ይቻላል።

በዛሬው የዝነኞች ገጻችን ከሰሞኑ የጥምቀት 
በዓል ላይ "ሶባ" የተሰኘውን 26ኛ የሙዚቃ 
አልበሟን ለበዓል ስጦታ ይዛ ብቅ ትላለች ተብላ 
የምትጠበቀውና በኢትዮጵያ ሙዚቃ ገናና ስም 
ስላላት ታላቅ ድምጻዊት የሕይወት ጉዞ እንዲሁም 
የሙዚቃ ስራዎቿና አዲሱን የአልበም ስራዋን 
ጨምሮ አንዳንድ ነገሮችን ለማንሳት ወደናል። 

ብዙዎች ቆመው ካጨበጨቡላቸውና ክብርና 
አድናቆትን ከቸሯቸው ሴት ድምጻዊያን መሃከል 
አንዷ የሶል ሙዚቃ ንግስቷ አስቴር አወቀ ለመሆኗ 
ምንም አያጠራጥርም። ከ70ዎቹ ጀምሮ በጣም 
ብዙ የሙዚቃ ስራዎችን በመስራት ለረዥም 
አመታት በርካታ ስራዎቿን ለሕዝብ በማቅረብ 
የሙዚቃ አፍቃሪያንን የሙዚቃ ጥም አርክታለች።

አስቴር አወቀ ወደ ሙዚቃው አለም 
የተቀላቀለችው ገና በ13 አመቷ ቢሆንም በዚያ 
እድሜዋ የማይጠበቅ ግሩም የሆነ የሙዚቃ ተሰጥኦ 
ባለቤት መሆን በመቻሏ ከአድማጮች አልፋ 
የሙዚቃ ባለሙያዎችንም ጭምር ማስደመም 
የቻለች ታላቅ የሙዚቃ እንስት ናት። ጅማሬዋን 
የተመለከቱ ሁሉ ለኢትዮጵያ የሙዚቃ እድገት 
ትልቅ ተስፋን ጥለውባታል። እሷም ይህንን ተስፋ 
በማለምለም የሙዚቃውን አለም ለማነቃቃት 
ችላለች።

የሙዚቃ ሙያዋን የጀመረችው በሀገር 
ፍቅር ቲያትር በድምፃዊነት እና በተወዛዋዥነት 
በመቀጠር ሲሆን፣ በመጀመሪያዎቹ የውዝዋዜ 
እና የዘፈን ስራዎቿ ጊዜ የብዙነሽ በቀለ ፣ሂሩት 
በቀለ እና የሙሉቀን መለሰን ስራዎች በመጫወት 
እንደጀመረች ትናገራለች። በወጣትነት እድሜዋም 
ከበርካታ እውቅ ባለሙያዎችና የተለያዩ የሙዚቃ 
ባንዶች ጋር በመጣመር ስሟን ለማስጠራት 
የቻለችባቸውን ስራዎች በየዘመኑ ለመስራት 
በቅታለች። ለአብነት ያህልም  ከኮንቲኔንታል 
ባንድ፣ ሆቴል ዲአፍሪክ ባንድ፣ አይቤክስ ባንድ እና 
ሸበሌ ባንዶች ጋር የተለያዩ ዝግጅቶችን አቅርባለች።

ከዚያም በዝነኛው አሊ ታንጎ እገዛ ከባንድ 
ወጥታ በራሷ መዝፈን የጀመረችው አስቴር አወቀ፣ 
በተለይ ከውብሸት ፍስሃ ጋር በመሆን ነጠላ 
ዜማዎችን በታንጎ ሙዚቃ ቤት አከፋፋይነት 
ለሕዝቡ ማድረስ ጀመረች። ዘጠኝ የተለያዩ 
ካሴቶችን ለአድማጭ ያቀረበችው አስቴር "ሙናዬ" 
የተሰኘ አልበሟን ካሳተመች በኋላ ወደ አሜሪካን 
አቀናች።

በዚህ ጊዜ አስቴር ከሙዚቃው ተነጥላ ወደ 
አሜሪካን ለመሄድ ባትፈልግም ነገር ግን ጉዞዋን 
የግድ ያደረገባት አንድ ምክንያት ነበር። ይሄውም 
አስቴር በሙዚቃው ብቻ ሳይሆን በቀለም 
ትምህርቷም ጎበዝ ነበረችና ቤተሰቦቿ ደግሞ 
በሙዚቃው ሳይሆን በትምህርቷ ገፍታ እንድትሄድ 
በማሰብ ዘጠኝ የተለያዩ አልበሞችን ከሰራች በኋላ 
ትምህርቷን እንድትቀጥል ነገሮችን አመቻችተው 
ወደ አሜሪካን ለመላክ ተሰናዱ።

ገጽ 10

የዝነኞች ገጽ  
ስፖርት እና መዝናኛ

                 አዲስ ዘመን   እሁድ ጥር 14 ቀን 2015 ዓ.ም

         

በመጀመሪያ ላይ በቤተሰቦቿ ግፊት ይሁን 
እንጂ የኋላ ኋላ እሷም የዘፈን ህይወት ይህን 
የመሰለ ውጤትን እንደሚያመጣ በወቅቱ እርግጠኛ 
ባለመሆኗ የዘፈኑን ሙያ ወደጎን በማለት በፈረንጆቹ 
አቆጣጠር በ1981 ለትምህርት ወደ አሜሪካን 
አገር፣ ሳንፍራንሲስኮ ከተማ እንደተጓዘች እራሷ 
በአንደበቷ ትናግራለች። ሆኖም ግን ሙዚቃውን 
ጥላ ሳንፍራንሲስኮ የገባችው አስቴር ነገሮች ሁሉ 
እንዳሰበችው አልሆን ይላታል። ሙዚቃዎቿ በልቧ 
ሽው እያሉ ሆድ ያስብሷታል፣ እሷ ከዚህ ማዶ ሆና 
ከወዲያ ማዶ ይጣሯት ጀመሩ። ኑሮውም ለየቅል 
እየሆነ ደስታን ስለነፈጋት ደስታዋን የምታገኝበትን 
ስለትክክለኛ ቦታዋ ማሰብ ጀመረች። ለሁለት 
አመታት ያህል በእንዲህ አይነት ሁኔታ ከዚያው 
ከቆየች በኋላ ያቆመችውን የሙዚቃ ሕይወት 
የምትቀጥልበትን የሁለተኛውን ምዕራፍ አጋጣሚ 
አገኘች። በወቅቱ ዋሽንግተን ዲሲ የሚኖሩ 
ኢትዮጵያውያን ግብዣ ያቀርቡላት ነበርና ከብዙ 
ማሰላሰል በኋላም ግብዣቸውን ተቀብላ ወደ 
ዋሽንግተን በመጓዝ ኢትዮጵያ ላይ ሞርዳ ግሩም 
ቅርጽ ያሲያዘችውን ግሩም ድምጿን በምድረ 
አሜሪካ ማስረቅረቅና ታዳሚውን ሁሉ አጃኢብ 
ማሰኘቷን ቀጠለች።

በሙዚቃው አለም ውስጥ በርካቶች በየጊዜው 
ብቅ እያሉ ዝነኝነታቸውም ብልጭ እያለ ሲከስም 
አስቴር አወቀ ግን በየዘመናቱ ዝነኝነቷን ከስራዎቿ 
ጋር እያደሰች እስከዛሬም ድረስ በሁሉም 
ኢትዮጲያዊና የሙዚቃ አፍቃሪ ልብ ውስጥ መዝለቅ 
የቻለች ድምጻዊት መሆኗ ለየት ያደርጋታል። 
ላለፉት 30 አመታት ገደማም ሙያዋን እያሳደገች 
ዝነኛ ሆና የዘለቀች ድምፃዊት ናት። 

አስቴር በስራዋ የሀገሯን ሰዎች ብቻ ሳይሆን 
የውጭ ሀገር የሙዚቃ አድማጮች ቀልብ መሳብ 
በመቻሏ ከብዙ የሌላ ሀገር ዜጎች አድናቆትን 

ከማትረፏም ባሻገር ከተለያዩ የሙዚቃ ሰዎችና 
ካምፓኒዎች ጋር ጭምር የስራ ግንኙነቶችን 
ለመፍጠር ችላለች። በዚህም ከሲቢኤስ ኮርፖሬሽን 
ጋር የሰባት አመት ኮንትራት ለመፈራርም 
በቅታለች። በተመሳሳይም ከሌላ ከእንግሊዝ ሀገር 
ካምፓኒ ጋር ሌላ ኮንትራት ተዋውላ ስራዎቿን 
አበርክታለች። ታዋቂው ታይም መፅሄትም ላይ 
በአዲስ አይነት የሙዚቃ ስልት ዘርፍ ላይ ትልቅ 
አድናቆትን ተሰጥቷታል። በፈረንጆች አቆጣጠር 
በ1990 በወጣው "ካቡ" በተሰኘው አልበሟ 
'CMJ New Music Charts' ላይ ለአራት 
ሳምንታት ከፍተኛ ቦታ ላይ መቀመጥ የቻለ ሲሆን 
በ'Billboard's World Music Charts' ላይ ደግሞ 
ለአስር ሳምንታት በአስር ምርጥ ዝነኛ ሙዚቃ 
ሰንጠረዥ ውስጥ ተካቶ ቆይቷል።

አስቴር አብዛኛውን ቆይታዋን ያደረገችው 
በውጭ ሀገራት ላይ ቢሆንም ወደ ኢትዮጵያ 
መጥታ ትልልቅ የሙዚቃ ዝግጅቶችን በጃንሜዳ፣ 
አዲስ አበባ ስታድየም፣ ሸራተን አዲስና ሚሊኒየም 
አዳራሽ በተለያዩ ጊዜያት አድርጋለች። ከዚህ ባሻገር 
በሀገራችን በተደጋጋሚ እየደረሰ በነበረው የረሃብ 
አደጋ ሰለባ የሆኑትን ወገኖች ለመርዳት በተደረገው 
ጥረት "ለወገን ደራሽ ወገን ነው" የሚለውን መሪ 
መፈክር ተቀብላ ወደሃገሯ በመምጣት በሙያዋ 
አስተዋፅኦ አበርክታለች።

ለኢትዮጵያ ሀገርዋ ያላትን ፍቅርም ጥልቅ 
በሆኑ የሙዚቃ ስሜቶች በማንጎራጎር ሀገር ወዳድ 
የሀገር ልጅ መሆኗን አስመስክራለች። በአንድ 
ወቅት የራስሽን ዘፈን ስትሰሚ ምን ይሠማሻል? 
ተብላ ስትጠየቅ እንዲህ በማለት ነበር የመለሰችው 
"ተለዋዋጭ ነው፣ በወጣትነት ጊዜዬ በጣም አፍር 
ነበር፤ የኔን ዘፈን ሳልዘፍን መኪናዬ ውስጥ አልገባም 
ነበር፣ የኔን ዘፈን ሳልዘፍን እቤቴ አልገባም ነበር። 
ምክንያቱም ሁሌም በሰማሁ ቁጥር ይህን እንዲህ 

የሶል ንግስቷ አስቴር አወቀ
ማድረግ ነበረብኝ የምላቸው ስሜቶች ይሰሙኝ 
ነበርና። አሁን ግን ዘፈኖቼን በሰማኋቸው ቁጥር 
በጊዜው የነበሩትን ነገሮች ቁልጭ አድርገው 
ስለሚያስታውሱኝ ደስ ይለኛል።"

በሌላ ጊዜ ደግሞ በምኒሊክ መፅሄት በተደረገላት 
ቃለ መጠይቅ ላይ እራሷን በራሷ እንድትገልፅ 
ተጠይቃ የሰጠችው ምላሽ "አስቴር አወቀ በጣም 
ደግ፣ ስስ ቆዳ ያላትና ትልቅ ለመሆን የምትፈልግ 
ሴት ናት። መፈቀርም ማፍቀርም የምትፈልግ 
ናት። ሌላ ትርጉም ሊሰጣት አይገባም ከተፈቀረች 
ይበቃታል። ሌላ ነገር አትፈልግም" የሚል ነበር።

የአንድ ሴት ልጅ እናት የሆነችው አስቴር አወቀ 
የግል ህይወቷን ከሰው ሸሸግ አድርጋ ከአደባባይ 
ይልቅ ከእይታ ወጭ ሆኖ መስራትንም የምትመርጥ 
አይነት የሙዚቃ ሰው ናት። በስራዎቿም 
ስኬታማና የተዋጣላት ብትሆንም ትልቅ የመድረክ 
ፍርሃት እንዳለባት ጭምር ትገልጻለች። ይሁን 
እንጂ ከመድረክ ላይ ቆማ ስታቀነቅን ፍርሃቷን 
ወደሚያሸንፍ ሙዚቃዊ ተመስጦ ገብታ ሌሎችንም 
ስለምታስገባ ማንም ይህንን ሊያስተውልባት 
አይችልም። እሷ በድምጽ ብቻ ሳይሆን በውዝዋዜና 
ዳንሱም የተካነች በመሆኗ የመድረክ ላይ ትርኢቶቿ 
መሳጭና የቀዘቀዘ ውስጣዊ ስሜትን የሚያግሉ 
ናቸው። እሷ ቆማ እያቀነቀነች በእስክስታና 
ዳንሱ አብሯት የሚውረገረግ እንጂ ቁጭ ብሎ 
የሚመለከት አይኖርም።

ሙዚቃዎቿ ከጆሮ አልፈው የልብን ግርግዳ 
የሚነቀንቁ በመሆናቸው ብዙዎች ሙዚቃዎቿን 
እያደመጡ ከውስጣዊ ስሜታቸው የመነጨ የእንባ 
ጅረት ከአይኖቻቸው አፍሰዋል። ደጋግመው 
እያደመጡት ግጥሙ ከአንደበታቸው ዜማውም 
ከልባቸው አልጠፋ የሚላቸው በርካቶች ናቸው። 
ሙዚቃዎቿ በአብዛኛው በሀገርና ፍቅር ላይ 
የሚያጠነጥኑ ቢሆኑም በየዘመናቱ በሰራቻቸው 
ስራዎች ያልዋኘችባቸው የሀሳብ ባህሮች እምብዛም 
አይስተዋሉም።

በዘመን አይሽሬ ድምጿ እና ከመድረክ አያያዟ 
በተጨማሪ በራሷ ተወዳጅ ግጥምና ዜማዎቿ 
የምትታወቀው  ድምጻዊቷ ከዚህ በፊት በነበራት 
ስኬታማ ቆይታዋ የሸክላ አልበሞችን ጨምሮ 
ሃያ አምስት የሚደርሱ ዘመን አይሽሬ ተወዳጅ 
የሙዚቃ አልበሞች እና ሁለት ነጠላ ዘፈኖችን 
ለሙዚቃ አፍቃሪያን ማድረስ የቻለች ሲሆን፣ እነሆ 
አሁን ደግሞ ሀያ ስድስኛ የሆነውን "ሶባ" የተሰኘ 
አዲስ አልበም ይዛ ከተፍ ብላለች፡፡ ይህንንም 
መረጃ በያዝነው አዲስ ዓመት መጀመሪያ ላይ 
ለሕዝብ የተዋወቀውና ከመቶ በላይ አንጋፋና 
ወጣት ተወዳጅ ድምጻዊያንን በጋራ ለመስራት 
ያስፈረመው ሰዋሰው የተሰኘው መልቲ ሚዲያ 
ገልጿል። አስቴር አወቀ ከሰዋሰው መልቲሚዲያ 
ጋር የተፈራረመችውም ባሳለፍነው ታህሳስ ወር 
ሲሆን በወቅቱም የተለያዩ ጥሪ የተደረገላቸው 
እንግዶች በስነ-ስርዓቱ ላይ ታድመውበት ነበር።

አዲሱ አልበሟ አስር ስራዎችን ያካተተ ሲሆን 
ከእነዚህ መሃከልም አንደኛው ሙዚቃ ረዘም ያለ 
ጊዜ በመውሰድ እጅግ ጥራቱን በጠበቀ መልኩ 
በምስል ተቀነባብሮ  ተዘጋጅቷል። አድናቂዎቿና 
የሙዚቃ አፍቃሪያን በጉጉት ሲጠብቁት የነበረው 
ይሄው አልበሟም ጥር 19 ቀን 2015 ዓ.ም ተለቆ 
በደማቁ የጥምቀት ሳምንት ሌላ ድምቀት ይሆናል 
ተብሎ ቢጠበቅም የሚለቀቅበት ጊዜ ለአንድ ወር 
መራዘሙን መረጃዎች ጠቁመዋል።

ከዚህ ቀደም 25ተኛ በነበረው ጨዋ የተሰኘው 
አልበሟ የሶል ንግስትነቷን በሚገባ ያረጋገጠችበት 
ሲሆን በ26ተኛው ሶባም የበለጠ የምትደመጥበት 
የምን ጊዜም ምርጥ አልበሟ እንደሚሆን 
ይጠበቃል።

ዓለም አቀፍ
አዲስ ዘመን   እሁድ ጥር 14 ቀን 2015 ዓ.ም

በጋዜጣው ሪፖርተር

የኢኳቶሪያል ጊኒ ፕሬዚዳንት ልጅ የሆኑት ሩልሳን 
ኦቢያንግ ኑሴ የመንግሥት አየር መንገድ ንብረት የሆነ 
አውሮፕላን ሸጠዋል ተብለው በመከሰሳቸው ታሰሩ።

እንዲታሰሩ ትዕዛዙን የሰጡት የአገሪቱ ምክትል 
ፕሬዚዳንት እንዲሁም የታሰሩት ግለሰብ ወንድም 
መሆናቸውን ቢቢሲ ዘግቧል።

የታሰሩት የምክትል ፕሬዚዳንቱ ወንድም እንዲሁም 
ምክትል ፕሬዚዳንቱም የአገሪቱ ፕሬዚዳንት ቴዎዶሮ 
ንጉዌማ ኦቢያንግ ማንጉዬ ልጆች ናቸው።

የታሰሩት የፕሬዚዳንቱ ልጅ የቀድሞው የሴቢያ 
ዓለም አቀፍ አየር መንገድ ዳይሬክተር የነበሩ ሲሆን፣ ኤቲ 
አር72-500 ያለ ተቋሙ ቦርድ ፈቃድ ለስፔን ድርጅት 
በመሸጥ ነው የተከሰሱት።

ተከሳሹ ግለሰብም ከአውሮፕላኑ ሽያጩ የተገኘውን 
ገንዘብ ወደ ግል ኪሳቸው ማስገባታቸውም ተገልጿል። 
የፕሬዚዳንቱ ልጅ እስካሁን ስለ ክሱ በይፋ የተናገሩት 
የለም።

ፕሬዚዳንት ቴዎዶሮ ንጉዌማ ኦቢያንግ ማንጉዬ ለ43 
ዓመት ኢኳቶሪያል ጊኒን መርተዋል። ረዥም ዓመታት 
አገር በመግዛትም በዓለም ግንባር ቀደም ናቸው።

የአገሪቱ ምክትል ፕሬዚዳንት የእንጀራ ወንድማቸው 
በቁም እስር እንዲቆዩ ከዚያም እንዲታሰሩ ማዘዛቸው 
ተገልጿል።

የአገሪቱ ፕሬዚዳንት “የመንግሥት ይዞታ ከሆነው 
ኃላፊነት እንዲያነሳቸው” መጠየቃቸውም ተገልጿል።

አምና አንድ አውሮፕላን ስፔን ውስጥ ጥገና ላይ ሳለ 
ከጠፋ በኋላ ምርመራ እንዲደረግ ተወስኖ ነበር።

የአገሪቱ ፕሬዚዳንት አብዛኞቹን ቁልፍ ሥልጣኖች 
ለቤተሰቦቻቸው ሰጥተዋል።

የኢኳቶሪያል ጊኒ ፕሬዚዳንት ልጅ የመንግሥት 
አውሮፕላን በመሸጥ ተጠርጥረው ታሰሩ 

እ.አ.አ በ1979 ከአጎታቸው ሥልጣን ከቀሙ በኋላ 
ብዙ መፈንቅለ መንግሥቶችን ተቋቁመዋል።

ያለፈውን ምርጫ 95 ከመቶ እንዳሸነፉ ቢናገሩም 
ምርጫው ነጻና ፍትሐዊ እንዳልነበረ ተተችቷል።

የፕሬዝዳንቱ ልጅ የሆኑት ምክትል ፕሬዚዳንቱ 
ከአባታቸው ሥልጣን እንደሚረከቡ ይጠበቃል።

“ቴዎዶሪን” በሚል ስም የሚታወቁት ምክትል 
ፕሬዚዳንቱ በአሜሪካና አውሮፓ ቅንጡ ሕይወት 
አሳልፈዋል። የማይክል ጃክሰን ጓንትን እንደገዙም 
በዩናይትድ ኪንግደም ባለሥልጣኖች ተገልጿል።

በ2014 ከሙስና ክስ ጋር በተያያዘ አሜሪካ ወደ 30 
ሚሊዮን ዶላር የሚያወጣ ማልቡ የሚገኝ ቅንጡ መኖሪያ 
እና ፌራሪ መኪናን ጨምሮ ሌሎችም ንብረቶቻቸውን 
በቁጥጥር አውላለች።

ይህ ከሆነ ከሁለት ዓመት በኋላ ደግሞ ስዊዘርላንድ 11 
ቅንጡ መኪናዎችን በቁጥጥር አውላለች።

በ2021 የሕዝብን ንብረት ለግል ጥቅም በማዋል 
በፈረንሳይ ፍርድ ቤት ፍርድ ተላልፎባቸዋል። ምክትል 
ፕሬዚዳንቱ ግን ሁሉንም ክሶች ይክዳሉ።

                                    
                                ከኢትዮጵያ አእምሯዊ ንብረት ባለስልጣን ጋር 

በመተባበር  በየአስራ አምስት ቀኑ የሚታተም

የአእምሯዊ ንብረት ጥበቃ በኢትዮጵያ
በፍቅረ ተስፋዬ

2. የፈጠራ፣ አነስተኛ ፈጠራና ኢንዱስትሪያዊ 
ንድፍ አዋጅ ቁጥር 123/87 

የኢትዮጵያ ፓተንት በፈጠራ፣ አነስተኛ 
ፈጠራና ኢንዱስትሪያዊ ንድፍ አዋጅ ቁጥር 123/87 
(ከዚህ በኋላ አዋጅ ቁጥር 123/87) ይመራል፡፡ 
ስያሜውም እንዲሚገልጸው አዋጅ ቁጥር 123/87 
የፈጠራ ፓተንት እና ሁለት የጥበቃ ጊዜያቸው 
አጭር የሆኑ የአነስተኛ ፈጠራና የኢንዱስትሪያዊ 
ንድፍ መብቶችን ይዟል፡፡ በዚህ አዋጅ ጥበቃ 
የሚያገኙ የፈጠራ ሥራዎች እንደአግባቡ አዲስነት 
ፈጠራዊ ብቃት እና ኢንዱስትሪያዊ ተግባራዊነት 
ሊኖራቸው ይገባል።

በዚህም መሠረት የፈጠራ ፓተንት አዲስ፣ 
ፈጠራዊ ብቃት እና ቴክኒካዊ ተግባር ላላቸው 
የፈጠራ ሥራዎች ጥበቃ ያደርጋል። ኢንዱስትሪያዊ 

ንድፎች ደግሞ በኢንዱስትሪ ወይም በእደ ጥበብ 
ለሚሠሩ ለበርካታ አይነት ምርቶች ገጽታ ማሳመሪያ 
ንድፎች ወይም ልዩ መልክ ጥበቃ ያደርጋሉ፡፡ 
ሌሎች አዲስ መለስተኛ ቴክኒካዊ መፍትሄ የሚሰጡ 
የፈጠራ ሥራዎች በፈጠራ ብቃት ማነስ ምክንያት 
ፓተንት የማይሰጣቸው ወይም ለቴክኒካዊ መፍትሄ 
ብቻ ስለተዘጋጁ በኢንዱስትሪያዊ ንድፎች ጥበቃ 
የማይደረግላቸው በአነስተኛ ፈጠራ ወይም 
በግልጋሎት ሞዴል ምስክር ወረቀት ጥበቃ ያገኛሉ። 
ሦስቱም ፓተንቶች የተለያየ የመቀበያ መመዘኛ 
አሏቸው፡፡ አጭር የጥበቃ ጊዜ ያላቸው መብቶች 
ቀላልና ያልተወሳሰበ የምዝገባ ሥርዓት ሲኖራቸው 
የፈጠራ ፓተንት የመቀበያ መመዘኛ ግን ከዓለም 
አቀፍ የፓተንቶች ደረጃ ጋር ተመሳሳይ እና ጥብቅ 
ነው፡፡  የጥበቃ ጊዜው ለግልጋሎት ሞዴሎች እና 
ለኢንዱስትሪያዊ ንድፎች ከፈጠራ ፓተንት የጥበቃ 
ጊዜ ያጠረ ቢሆንም ሁሉም በሥራዎቹ ላይ የብቸኛ 
መብት በማስገኘት ረገድ ተመሳሳይ ናቸው። ስለዚህ 
የመብቶቹ ተገቢነት ተሞግቶ በአግባቡ ውድቅ 
ካልተደረገ ወይም ዓመታዊ ክፍያቸው ሳይከፈል 
ቀርቶ መብቶቹ ቀሪ ካልሆኑ ወይም ጥበቃው 
ፀንቶ የሚቆይበት ጊዜ ተጠናቆ ሥራዎቹ የሕዝብ 
ንብረት ካልሆኑ በቀር ባለመብቶቹ የፀና መብት 
ይኖራቸዋል፡፡ 

3.የንግድ ምልክት ምዝገባ እና ጥበቃ 
አዋጅ ቁጥር 501/98 

የንግድ ምልክት ምዝገባ እና ጥበቃ አሠራር በንግድ ምልክት 
ምዝገባና ጥበቃ አዋጅ ቁጥር 501/98 (ከዚህ በኋላ አዋጅ 
ቁጥር 501/98) ይመራል፡፡ ምንም እንኳ የንግድ ምልክት 
ጥበቃን አስመልክቶ ሕገ መንግሥቱ እንደ ፈጠራና የድርሰት 
መብቶች ግልፅ ድንጋጌ ባያስቀም ጥለትም የባለሥልጣን 
መሥሪያ ቤቱ ማመልከቻ በመቀበል አግባብባ ባለው ሕግ 
መሠረት አስፈላጊውን ምርመራ በማካሄድ ተገቢውን ውሳኔ 
እንዲሰጥ ሕግ ሥልጣን ሰጥቶታል፡፡ በዚህም መሠረት 
ባለሥልጣን መሥሪያ ቤቱ ለምዝገባ የሚቀርቡለትን 
የንግድ ምልክት ማመልከቻዎች የፎርማሊቲ መመዘኛዎች 
ማሟላታቸውን፣ ለጠቅላላው ጥቅም ሲባል ከተቀመጡ 
መርሆዎች ጋር ተገናዝበው የቀረቡ እና ከሦስተኛ ወገን 
መብቶች አንፃር መቃወሚያ ምክንያቶች የሌሉ መሆኑ 
ያረጋግጣል፡፡ ይህ ምርመራ ከቅድመ እና ድህረ ምዝገባ 
ተቃውሞ ሥነ ስርዓቶች ጋር ተዳምሮ የምዝገባ ሥርዓቱን 
ጠንክራ ያስብለዋል፡፡ 

በኢትዮጵያ አእምሯዊ ንብረት ሥርዓት ሥር ጥበቃ የሚደረግላቸው መብቶች የቅጅና ተዛማጅ መብቶች፣ ፓተንቶች (የግልጋሎት ሞዴሎችን ጨምሮ)፣ ኢንዱስትሪያዊ ንድፎች እና የንግድ ምልክቶች ናቸው፡፡ በዚህም መሠረት ዛሬ ላይ 
ባለሥልጣን መሥሪያ ቤቱ ሦስት ዋና መብቶችን የያዙ አዋጆችን ያስተዳድራል፡ ፡ እነዚህም በአጭሩ የቅጅና ተዛማጅ መብቶች ጥበቃ አዋጅ ቁጥር 410/96፣ የፈጠራ፣ አነስተኛ ፈጠራና ኢንዱስትሪያዊ ንድፎች አዋጅ ቁጥር 123/87 እና የንግድ ምልክት 
ምዝገባ እና ጥበቃ አዋጅ ቁጥር 501/98 ናቸው፡፡ እነዚህን አዋጆች በወፍ በረር እንደሚከተለው እንዳስሳለን፡፡ 

1.የቅጅና ተዛማጅ መብቶች ጥበቃ
 አዋጅ ቁጥር 410/96 

የቅጅና ተዛማጅ መብቶች የጥበቃ አርእስት ሥራ 
ይባላል፡፡ ሥራው ጥበቃ የሚደረግለት የቅጅ መብት 
የሚያድርበት ሆኖ በተገኘ ጊዜ ነው፡፡ በኢትዮጵያ የቅጅ 
መብት ጥበቃ የሚያገኘው በዚሁ አዋጅ መሠረት ስለሆነ 
ማንኛውም የቅጅ መብት ጥያቄ መልስ የሚያገኘው በዚሁ 
አዋጅ መሠረት ነው፡ ፡ በቅጅና ተዛማጅ መብቶች ሁለት 
አይነት መብቶች ጥበቃ ያገኛሉ፡፡ እነሱም የኢኮኖሚ 
መብቶችና የሞራል መብቶች ናቸው፡፡ የኢኮኖሚ መብቶች 
የሚያስጠብቁት የሥራውን ገንዘባዊ ጥቅሞች ሲሆን፤ 
የሞራል መብቶች ደግሞ የሞራል ጥቅሞችን ያስጠብቃሉ። 
የሞራል ጥቅሞች ከክብር እና ከግለ ሰብ ጋር የተቆራኙ 
ቁሳዊነት የሌላቸው ለሦስተኛ ወገን የማይተላለፉ መብቶች 
ናቸው፡፡

የቅጅ እና ተዛማጅ መብቶች ሥራዎቹ ወጥ ከሆኑ እና 
ግዙፍነት ካገኙ ያለ ምንም ቅድመ ሁኔታ በሕጉ ጥበቃ 
ያገኛሉ፡፡ ነገር ግን ፓተንቶች እና የንግድ ምልክቶች የሕግ 
ጥበቃ ለማግኘት ከቅጅና ተዛማጅ መብቶች የተለየ ሥነ 
ሥርዓት ይከተላሉ፡፡  

ምክትል ፕሬዚዳንቱ ቴዎዶሮ ኦቢያንፍ ንጉዌማ

በጋዜጣው ሪፖርተር

የግዙፉ ቴክኖሎጂ ተቋም የጉግል እናት ኩባንያ 
አልፋቤት 12 ሺህ ሰራተኞች እንደሚያሰናብት አስታወቀ። 
ከጠቅላላው የኩባንያው የሰው ኃይል ስድስት ከመቶ 
መሆኑ ነው።

የአልፋቤት ዋና ሥራ አስፈፃሚ ሱንዳር ፒቻይ፣ ዛሬ 
ለሰራተኞች በላኩት ኢሜል ኩባንያው ባለፉት ሁለት 
ዓመታት አስደናቂ እድገት በማሳየቱ አዳዲስ ሰራተኞችን 
የቀጠረው አእሁን ከተደቀነብን ለተለየ የኢኮኖሚ ዕውነታ 
ነበር” ብለዋል፡፡

አስከትለውም ኩባንያው ዛሬ ላለበት ሁኔታ 
ላበቁት ውሳኔዎች በሙሉ ኃላፊነት እንደሚወስዱ 
አመልክተዋል።

ሰራተኞችን የመቀነስ ውሳኔ ላይ የተደረሰው 

የኩባንያው ሰራተኞች እና የሥራ ድርሻቸው ጉግል 
በዋናነት ቅድሚያ ከሚሰጣቸው ጉዳዮች ጋር የተጣጣሙ 
መሆናቸውን ለማረጋገጥ ጥልቅ የሆነ ግምገማ ከተካሄደ 
በኋላ ነው” ሲሉ አስረድተዋል፡፡

ዩናይትድ ስቴትስ ውስጥ የሚሰሩት የሚቀነሱ 
ሰራተኞች እንደተነገራቸው የገለጹት ዋና ሥራ 
አስፈጻሚው ሌሎች አገሮች ያሉት ሰራተኞችን 
በሚመለከት ግን ሰራተኞች ግን በየአገሩ ባሉት የተለያዩ 
ህጎች እና መመሪያዎች ምክንያት ረዘም ያለ ጊዜ ሊወስድ 
እንደሚወስድ አስታውቀዋል፡፡

የፌስቡክ እና የኢንስታግራም እናት ኩባንያው ሜታ፣ 
ትዊተር፣ ማይክሮሶፍት እና አማዞን የመሳሰሉ ሌሎች 
ትልልቅ የቴክኖሎጂ ኩባንያዎችም በሺዎች የሚቆጠሩ 
ሰራተኞቻቸውን እንደሚያሰናብቱ በዚሁ ሳምንት ውስጥ 
አስታውቀዋል፡፡

ጉግል 12 ሺህ ሰራተኞችን ከሥራ 
ሊያሰናብት ነው

የጉግል ዋና መሥሪያ ቤት ማውንቴን ቪው፣ ካሊፎርኒያ

ስፖርት
ብርሃን ፈይሳ

ገና በለጋ እድሜያቸው የድህነትን ክፉ ገጽታ 
ተመልክተዋል። የማጣት አስከፊ ክንድ እየደቆሳቸው፣ በከባድ 
ድህነት ከተጎሳቆሉ መንደሮች ነው የተገኙት። ችግሮቻቸውን 
ዋጥ አድርገው በትንንሽ እግሮቻቸው ኳስን በአቧራማ ሜዳዎች 
ሲያንከባልሉ ለተመለከታቸው ዛሬ የደረሱበት የስኬትና የሃብት 
ማማ ላይ ይቀመጣሉ ብሎ ሊገምት አይችልም። ሆኖም እንደ 
በርካቶቹ የእግር ኳስ አለም ፈርጦች ሁሉ ችግሮቻቸውን 
በስፖርት አሽቀንጥረው በመጣል ክፉውን የድህነት ህይወት 
ድል ነስተዋል፡፡ ከታላቁ የእግር ኳስ ሊቅ ፕሌ እስከ ዘመናችን 
የእግር ኳስ ቁንጮ ክርስቲያኖ ሮናልዶ ትላንታቸው እንደቋጥኝ 
በከበደ ድህነት የተጫነው  ነበር፡፡ ለችግሮች እጅ አለመስጠትና 
ነገ ትልቅ ደረጃ ደርሳለሁ ብለው በውስጣቸው ያሳደሩት 
የመንፈስ ጥንካሬ ግን ጥሎ አልጣላቸውም። ይህም የግል 
ህይወታቸውን በኢኮኖሚ ከመቀር አልፎ የበርካቶችን ተስፋ 
ለማለምና ከወደቁበት ለማንሳት አስችሏቸዋል።

 ስፖርት በዓለም ላይ ካሉና ከፍተኛ ገንዘብ ከሚያስገኙ 
ዘርፎች መካከል አንዱ እንደመሆኑ በርካቶች ከተጣባቸው 
ድህነት ለመለያየት የሚመርጡት መንገድ ነው፡፡ የዛሬዎቹ 
ከዋክብትም ሆኑ ነገን በተስፋ ለሚያልሙ ወጣት ስፖርተኞች፤ 
ግባቸው በሚወዱት ስፖርት ስኬታማ መሆን ብቻም 
አይደለም። ህይወታቸውን መለወጥም ትልቁ አላማቸው ነው። 
ኬታቸውም በዚህ ብቻ አይገታም፤ እነርሱ ባለፉበት መንገድ 
እየተፈተኑ ለሚገኙ ምንዱባን በመድረስ ማህበራዊና ሰብዓዊ 
ኃላፊነታቸውን ይወጣሉ፡፡ ስፖርት ከአካላዊ እንቅስቃሴና 
የውድድር ምድረክነቱ ባለፈ የሰዎችን ህይወት በመለወጥ 
እንዲሁም ተስፋን በማስረጽ ከፍተኛ ሚና ያለው ለመሆኑም 
ከዚህ በላይ ምስክር አያሻም፡፡

ስፖርት ህብረተሰብን በማነቃቃት እንዲሁም ችግሮችን 
በመቅረፍ ረገድ ያለውን ብርቱ ክንድ የተገነዘበው የተባበሩት 

       የረድኤት አምባሳደሮቹ የእግር ኳስ ፈርጦች

መንግስታት ድርጅት ‹‹ስፖርት ለልማትና ሰላም›› በሚል 
ርዕስ ስትራቴጂ በማዘጋጀት እየሰራበት ይገኛል፡፡ በዓለም ላይ 
እጅግ ከፍተኛ ገንዘብ በማውጣት ረድኤት ለሚያስፈልጋቸው 
አካላት ከሚያውሉ ልባሞች መካከል ስፖርተኞች ተጠቃሽ 
ናቸው። ከእነዚስ የስፖርቱ ዓለም ኃያላን መካከልም የምንጊዜም 
ተቀናቃኞቹ ሊዮኔል ሜሲ እና ክርስቲያኖ ሮናልዶ ዋነኞቹ 
ናቸው፡፡ በዚህም በእግር ኳስ ችሎታቸው ባሻገር ለብዙዎች 
ተምሳሌት ለመሆን ችለዋል፡፡

ሁለቱ የእግር ኳስ ፈርጦች በተለያዩ ዓለም አቀፍ የተራድኦ 
ድርጅቶች ውስጥ አምባሳደር በመሆን ከመስራት ባለፈ 
በግላቸውም ከፍተኛ ገንዘብ በማውጣት፣ ትምህርት ቤቶችን፣ 

ሆስፒታሎችን እና ሌሎች መሰረተ ልማቶችን በማስገንባት 
ይታወቃሉ፡፡ ዓለም የኮቪድ 19 ወረርሽኝን ለማጥፈት ሲያደርግ 
በነበረው ርብርብ ላይም ሁለቱ ተጫዋቾች የነበራቸውን ከፍተኛ 
አስተዋጽኦ ማስታወስ ይቻላል፡፡ ሁለቱ ተጫዋቾች በየፊናቸው 
ከ1ነጥብ 1ሚሊየን በላይ ዶላር ከመለገስ ባለፈ ክርስቲያኖ 
ሮናልዶ ሆቴሉ ለማገገሚያነት እንዲውል አድርጓል፡፡ 

በቅርቡ የዓለም ዋንጫን ያሳካው ሜሲ እአአ ከ2004 
ጀምሮ በዩኒሴፍ በገንዘብ እና ሌሎች አስፈላጊ ነገሮች ድጋፉን 
ሲያደርግ የቆየ ሲሆን፤ እ.አ.አ ከ2010 ጀምሮ ደግሞ አምባሳደር 
በመሆን ሰርቷል፡፡ በዚህም በኤችአይቪን በመከላከል፣ 

በለጥሻቸው ልዑልሰገድ

ዕለተ ሰንበት 

ለልጆች

ሰላም ልጆች እንዴት ሰነበታችሁ፤ ሳምንቱ እንዴት 
አለፈ? በጣም ቆንጆ ነበር እንዳላችሁኝ እርግጠኛ ነኝ 
ምክንያቱም ይህ ሳምንት በኢትዮጵያ በደማቅ ሁኔታ 
የሚከበረው የጥምቀት በዓል የተከበረበት ነው፡፡ 
ልጆች በዓል እንዴት ነበር? በባህል አምራቹና ደምቃቹ 
እንዳሳለፋቹት እርግጠኛ ነኝ፡፡ እኔጋ በጣም ቆንጆ ነበር፡
፡ በአል ሲመጣ እንኳን አደረሳችሁ መባባል ባህላችን 
ነውና እንኳን ለእየሱስ ክርስቶስ የጥምቀት በዓል 
በሰላም አደረሳችሁ፡፡ 

ልጆች ዛሬ ይዤላችሁ የቀረብኩት ስለጥምቀት 
በዓል ነው፡፡ በኢትዮጵያ በደማቅ ሁኔታ ከሚከበሩ 
የሃይማኖት በአል አንዱ የጥምቀት በዓል ነው፡፡ ይህ 
በዓል ሀይማኖታዊ በዓል ከመሆኑ ባሻገር በአደባባይ 
የሚከበርና በርካታ ሰዎችን የሚያሳትፍ በዓል ነው። 
ልጆች የጥምቀት በዓል ኢትዮጵያ ውስጥ በአደባባይ 
እንዲከበር የተደረገው መቼ እንደሆን ታውቃላችሁ? 
በኢትዮጵያ ታቦት ተሸክሞ፣ ወንዝ ወርዶ የክርስቶስን 
በዓለ ጥምቀት ማክበር የተጀመረው በአፄ ገብረመስቀል 
ዘመነ መንግስት እንደሆነ ሊቃውንት ያስረዳሉ፡፡ 

ይህንን ታሪክ በመከተል አፄ ናዖድም ማንኛውም 
የኦርቶዶክስ ተዋህዶ ሃይማኖት ተከታይ የሆነ ሁሉ 
ታቦተ ህጉ ወደ ጥምቀተ ባህሩ በሚወርድበት ጊዜ እና 
ከጥምቀተ ባህሩ ወደ ቤተ መቅደሱ በሚመለስበት ጊዜ 
አጅቦ መውረድና መመለስ እንዳለበት አዋጅ አስነግረው 
ነበር፡፡ በአዋጁ መሰረትም ህዝቡ በየአመቱ ታቦተ 

ህጉን በማጀብ የተለያዩ የቤተ ክርስቲያን አገልጋዮችና 
የሰንበት ትምህርት ቤት ተማሪዎች በመዝሙር፣ ወንዶች 
በጭፈራና በሆታ፣ ሴቶች ደግሞ በእልልታ ሲያከብሩ 
ኖረዋል፡፡ 

ልጆች የጥምቀት በዓል ዋዜማው ከተራ በመባል 
ይታወቃል፡፡ በዚህ ዕለት ድንኳን ተተክሎ፣ ዳስ ተጥሎና 
ውኃው ተከትሮ ሁሉም ነገር ከተስተካከለ በኋላ፤ ታቦተ 
ህጉ የሚንቀሳቀስበት ሰዓት ሲደርስ የየቤተ መቅደሱ 
ታቦታት በወርቅና በብር መጎናፀፊያ እየተሸፈኑ፤ 
በተለያየ ህብር በተሸለሙ የክህነት አልባሳት በደመቁ 
ካህናትና የመፆር መስቀል በያዙ ዲያቆናት ታጅበው፣ 
ከቤተ መቅደስ ወደ ባህረ ጥምቀቱ ለመሄድ ሲነሱ 
መላው አብያተ ክርስቲያናት የደውል ድምፅ ያሰማሉ፡፡ 
ምዕመናንም ከልጅ እስከ አዋቂ ቤተ ክርስቲያን ጊቢ እና 
ታቦታቱ በሚያልፉባቸው መንገዶች "ለጥምቀት ያልሆነ 
ቀሚስ" እንደሚባለው ከበአሉ በፊት ያዘጋጁትን ባህላዊ 
የሃገር ልብሳቸውን ለብሰው በዓሉን ያደምቃሉ፡፡ ብዙ 
ጊዜ ለዚህ በዓል ቀን የሚለበሰው ነጭ ልብስ ነው፡፡ 
አንዳንዶች አንድ ሰፈር የሚኖሩ ወይም ጓደኛሞች ከሆኑ 
በህብረት አንድ አይነት ልብስ በማሰፋት ይለብሳሉ፡፡

ታቦታት ከቤተ መቅደሳቸው ወጥተው በህዝበ 
ክርስቲያኑ ታጅበው ማደሪያ ቦታቸው ይደርሳሉ። 
በዚያን ጊዜ ዳቆናትና ቀሳውስት በባህረ ጥምቀቱ ዙሪያ 
ሆነው ከብር የተሰሩ መቋሚያና ፅናፅን እንዲሁም ከበሮ 
ይዘው በነጫጭና በወርቅ ቀለም ባሸበረቁ እጥፍ ድርብ 
አልባሳት አምረውና ተውበው፤ የክርስቶስን የጥምቀት 
ታሪክ የሚያወሱ ወረብና መዝሙሮችን ጣዕም ባለው 

ዜማ ያቀርባሉ። በዓሉ እየሱስ ክርስቶስ በፈለገ ዮርዳኖስ 
በመጥምቁ ዮሃንስ የተጠመቀበትን ተምሳሌት በማሰብ 
ስለሚከበር ህዝበ ክርስቲያኑ ለዚህ በዓል ልዩ ትኩረት 
ይሰጠዋል፡፡ የጥምቀት በዓል ጥር አስር እና ጥር አስራ 
አንድ ይከበራል፡፡ ጥር አስር ታቦታቱ ከማደሪያቸው 
ወጥተው ወደ ተዘጋጀላቸው ድንኳን ታጅበው 
የሚሄዱበት ሲሆን ጥር አስራ አንድ ደግሞ ታቦታቱ 
በተመሳሳይ ታጅበው ወደ ቤተ መቅደስ የሚገቡበት ቀን 
ነው፡፡ በዚህ ቀን ጧት ምእመናኑ ከየቤታቸው ወጥተው 
የታቦታቱ ማደሪያ ድንኳኖች ወዳሉበት በመሄድ 
በካህናቱ ፀበል ይረጫሉ፡፡ በነገራችን ላይ ልጆች የከተራ 
ቀን እዛው ታቦቱ የሚያድርበት ቦታ የሚያድሩ በርካታ 
ሰዎች አሉ፡፡ 

ልጆች የጥምቀት በዓል ሀይማኖታዊ ስርዓቱን 
ከባህላዊ ወግና ስርዓት ጋር አጣምሮ የያዘ ነው፡፡ 
በዚህም በርካታ ብሄር ብሄረሰቦች ህብረ ቀለማዊ የሆነ 
ጨዋታቸውን በልዩ ልዩ ቋንቋዎች ያቀርባሉ፡፡ በዓሉን 
ለማክበር ወደ ጥምቀተ ባህር የሚሄዱ ሰዎች ከበዓሉ 
በፊት ተዋወቁም አልተዋወቁም በዚያን ዕለት በጋራ 
ሆነው ጥዑም ዜማዎችን ያንቆረቁራሉ፡፡ 

ልጆችዬ በጥምቀት የሎሚ ውርወራ አለ ሲባል 
ሰምታችሁ ታውቃላችሁ አይደል? በዚህ በአል ላይ 
ከሃይማኖታዊ ስርአቱ ባሻገር የሚከወኑ ባህላዊ ስርአቶች 
አሉ፤ እነዚህ ባህላዊ ስርአቶች የውጭ ዜጎችን ቀልብ 
የሚስቡና ለሀገሪቱም የገቢ ምንጭ የሚያስገኙ ናቸው፡
፡ ይህንን በዓል ለመታደም ባህር አቋርጠው የሚመጡ 
የውጭ ዜጎች ለሚጠቀሙት ነገር በሙሉ በዶላር 

ይከፍላሉ፤ ታዲያ ልጆች ኢትዮጵያ ገቢ አገኘች ማለት 
አይደል?  ይህ ዕለት ማንም ሰው ሳያፍርና ሳይሸማቀቅ 
የውስጡን የሚገልፅበትና በጋራ የሚጫወትበት ዕለት 
ነው። 

የጥምቀት በዓልን ለማክበር የተለያዩ ሀገር ዜጎች፣ 
ዲፕሎማቶች፣ አምባሳደሮችና ከፍተኛ ባለስልጣናት 
እንዲሁም የቤተክርስቲያን አባቶችና ምዕመናን 
ይታደማሉ፡፡ ይህ በዓል በሁሉም የሀገሪቱ አካባቢዎች 
የሚከበር ቢሆንም በተለይ በጎንደር፣ በላሊበላ፣ 
በመቀሌ ፣ በአክሱምና በአዲስ አበባ ከተሞች 
በተዘጋጀላቸው የክብር ቦታ ህዝበ ክርስቲያኑ ከውጪ 
ከሚመጡ ቱሪስቶች ጋር በዓሉን በደመቀ ሁኔታ 
ያከብሩታል፡፡ ታዲያ በዚህ በዓል ላይ ያስገረማቸውን 
ነገር በማስታወሻነት ለማስቀመጥ የተለያዩ ሰዎች 
የፎቶና የቪዲዮ ካሜራዎቻቸውን በመጠቀም 
እያነሱና እየቀረፁ ያስቀራሉ፤ ወደ ሃገራቸው ሲመለሱ 
ደግሞ ለሌሎች በማሳየት ለቀጣይ አመት እንዲመጡ 
ይጋብዟቸዋል፡፡ 

እንግዲህ ልጆች የጥምቀት በዓል ሃይማኖታዊ እና 
ባህላዊ ዳራው ይሄን ይመስላል ሃገራችን ኢትዮጵያ  
እነዚህን የመሰሉ ከራሳችን አልፎ ለሌሎች የሚተርፉ 
በርካታ ባህሎች ያላት ኩሩ ሀገር ናት፡፡ ስለዚህ ያሉንን 
በርካታ ባህላዊ እና ይማኖታዊ በአላትንም ሆነ የተለያዩ 
ቅርሶችና ሃብቶች ጠንቅቀን መወቅ እና ለሌሎችም 
ማስተዋወቅ አለብን፡፡ ልጆች እናንተም እንዚህን 
ባህሎች እና በዓላት ማወቅ እና ለማያውቁት ማሳወቅ 
አለባችሁ፡፡ ለዛሬ እዚህ ላይ ላብቃ ሳምንት በሌላ ፅሁፍ 
እስክንገናኝ መልካም ሳምንት ይሁንላችሁ፡፡

በትምህርት እንዲሁም በአካልጉዳተኛ ህጻናት ዙርያ በርካታ 
ስራ ማከናወን ችሏል፡፡ አስደናቂው ተጫዋች ከዚህም ባለፈ 
የራሱን የእርዳታ ድርጅት በማቋቋም በጤና፣ በትምህርት 
እንዲሁም በታዳጊዎች ስፖርት ላይ ይሰራል፡፡ የጤና እክል 
ያለባቸው ህጻናት ባሉበት ድረስ በመሄድ ከእርዳታው ባለፈ 
ተስፋን በመስጠትም ምስጉን ስም መትከል የቻለ ተጫዋች 
ነው፡፡ በተወለደበት አካባቢ የሚገኙ የታዳጊዎች እግር ኳስን፣ 
ክለብን እንዲሁም የአርጀንቲናን የእግር ኳስ ማህበር በገንዘብ 
በመርዳትም ይታወቃል፡፡ 

የተጫዋቹ ቀና ልብ አሁን ደግሞ ወደ ኢትዮጵያ የዞረ 
ሲሆን፤ ዓይነ ስውራን ዜጎችን ለመርዳት የተቋቋመውን 
ኦርካም ቴክኖሎጂ ጋር በጋራ ለመስራት መስማማቱ ከሰሞኑ 
ተሰምቷል። ቴክኖሎጂው በሺዎች የሚቆጠሩ ዜጎችን ህይወት 
ለመለወጥ እንዲሁም ህልሞቻቸውን እንዲያሳኩ የሚሰራም 
ነው፡፡ ከዚህ ቀደም የቀዳማዊ እመቤት ጽህፈት ቤት የዚህ 
ቴክኖሎጂ ውጤት የሆነ 2ሺ መነጽሮችን አስረክቧል። 
ተጫዋቹም ይንን ንቅናቄ በመቀላቀሉ ክብር የሚሰማው 
መሆኑንም በማህበራዊ ድረ ገጹ አስነብቧል፡፡ 

ሌላው መልካም ልብን የታደለና ለሌሎች ችግር በመድረስ 
የሚታወቀው ተጫዋች ክርስቲያኖ ሮናልዶም የማይነጥፍ 
የእርዳታ ስራን ለዓመታት በማከናወን ላይ ይገኛል፡፡ የተጫዋቹ 
ደግ ልብ ብዙዎች የሚመኙትና የጠንካራ ስራ ውጤት 
የሆነውን የባሎን ድ ኦር ሽልማቱን አጫርቶ በመሸጥ ለበጎ 
አላማው እስከማዋል ይደርሳል፡፡ በተፈጥሯዊ አደጋ ለተጎዱ 
ሰዎች ከመድረስም ባለፈ ለካንሰር ማዕከላትንና ሆስፒታሎች 
የገንዘብ ድጋፍ በማድረግም ይታወቃል፡፡ ከተለያዩ ግብረሰናይ 
ድርጅቶች ጋር በመሆንም በሱስ ለተጎዱ ህጻናት፣ ኤችአይቪ 
ኤድስ፣ ወባ እና ከመጠን በላይ ለሆነ ውፍረት የተጋለጡ 
ሰዎች ላይም ይሰራል፡፡ የሴቭ ዘ ቺልድረን አምባሳደር የሆነው 
ሮናልዶ በዚህ ምግባረ ሰናይ ተግባራቱም ዕውቅና ማግኘትም 
ችሏል፡፡    

   ልጆች ስለ ጥምቀት በዓል ምን ያህል ያውቃሉ ?

የዘመናችን የእግር ኳስ ፈርጦች ሊዮኔል ሜሲና ክርስቲያኖ ሮናልዶ ከስፖርት ባሻገር በበጎ አድራጎት ስራዎችም ትልቅ 
ስም አላቸው፣

